
Introdiksyon

Nu prezant tradiksyon an kreol sa liv Ernest Mandel-la. Finn deza servi tradiksyon la dan plizyer sesyon ideolozik dan Moris. Sak semenn, sapit par sapit , ti pe lir an grup. Sak militan ti pe aste 2 - 3 fey sak semenn. Depi sa, finn apel liv-la Mandel 30 Su .

Tu bann militan finn apresye sa liv la.Lalit de Klasti tir enn premye edisyon (an roneo-tipe) me byin vit tu kopi inn vande. AlorLalit de Klaspe tir dezyem edisyon, avan ki inn gayn letan re-travay tradiksyon orizinal parKaprikorn Leo.

Tradiksyon la li na pa literal. E li donn bann lexanp anplis pu Moris. 2 sapit inportan dan liv Mandel na pa inklir dan sa edisyon la:Materyalis DyalektikekMateryalis Istorik. Nu lexperyans dan bann sesyon ideolozik inn montre nu ki nu pu bizin fer enn panfle konsakre a zis sa bann lide la, an buku plis detay ki sa 2 sapit Mandel la. Enn gran travay divan nu.

Nu remersi tu bann militanNimero 2, Roche-Bois ek Bambous pu linspirasyon ki zot inn done. Nu remersi Ernest Mandel pu so liv.

SAPIT ENN


INEGALITE SOSYAL ek LALIT, PANDAN TUT LONG LISTWAR



1. Inegalite Sosyal Zordi Zur dan Sosyete

Dan tu pei kapitalist ki existe nu truv inegalite ant dimunn; enn tipoynye dimunn posed tu larises ek tu puvwar – preske.

Dan Leta Zini mwins ki 1% bann fami Amerikin posed 80% aksyon dan TU konpayni dan Leta Zini. Ladan 0.2% posed ⅔ sa bann aksyon la.

Dan Gran Bretayn, 1% posed 28% tu larises ki kapav vande lor marse. 5% dimunn posed plis ki 50% tu larises an Gran Bretayn. (Sa bann sif-la zot pa ase montre inegalite la, parski bann sif inklir “lakaz dimunn”, ki an fet pu laplipar dimunn, napa enn “larises ki kapav vande lor marse”, me plito enn nesesite absoli). An Belzik, popilasyon ki pli mizer, zot pa posed naryin apar seki zot tuse sak mwa, e seki zot depanse samem mwa la. Zot pena ase pu ramas enn su.

Dan Laswis, 1% popilasyon posed plis ki 67% larises.

Dan Moris, nu kone ki 14 fami kontrol bann gran konpayni ki dominn lavi ekonomik dan Moris net.

Remarke, ki li pa selman enn realite ekonomik, sa inegalite la. Li afekte u sans viv ubyin u sans truv lamor. Dan Langleter avan Dezyem Ger Mondyal, de fwa plis zanfan ti Mor kan ti-baba dan klas bann laburer ki dan klas burzwa. An Frans an 1951, pu sak 1000 zanfan ki ne dan klas bann intelektyel 19.1 ti Mor, tandi ki pu sak 1000 zanfan ki ne dan klas bann travayer manyel san metye 61.9 ti mor. Kan nu get bann sif 10 an pli tar, diferans la li res parey – malgre lefet ki mwins zanfan mor tu-le-de kote.

Pandan dernye 10 an, ena bann letid byin trakasan lor devlopman langaz parmi bann zanfan. Bann letid Belz, Angle ek Amerikin pe pruve ki dan bann klas pov, bann zanfan sufer enn su-devlopman pandan premye 2 lane zot lavi – enn su-devlopman ki ena lefe pu zot lavi, mem si ena ledikasyon gratis apre. Sosyete-de-klas pe tuf bann zeni potansyel dan bann klas pov. Mem dan lepok “Welfare State”, dominasyon de klas pe anpes devlopman bann Mozart, bann Shakespeare e bann Einstein.

ZORDI ZUR LI napa ASE PU ZIS GET BANN INEGALITE DAN SAK PEI. Li pli inportan ankor get bann inegalite ki existe ant enn ti-poynye pei devlope (devlope dan sans indistriyalize) e mazorite dimunn dan lemond, ki viv dan bann pei su-devlope (setadir swa kolonize swa semi-kolonize).

Leta Zini tusel responsab preske lamwatye prodiksyon indistriyel ek samem pei la tusel konsom plis ki lamwatye matyer primer dan tu bann pei kapitalist dan lemond.

550 milyon dimunn dan Lind servi mwins feray ek mwins kuran ki 9 milyon dimunn dan Belzik.

Dan bann pei pli pov, reveni par tet popilasyon li selman 8% reveni par tet popilasyon dan bann pei pli ris.

Dan Lind 20 fwa plis fam mor pandan akusman ki an Angleter.

Dan Lind, an mwayenn, sak dimunn gayn lamwatye “kalori” (manze ki donn lenerzi) ki sak dimunn dan loksidan. Dan loksidan, sak zanfan kan li ne ena tu sans viv ziska 65 an (“Live expectancy”), tandi ki dan Lind, an mwayenn u pu viv preske 30 an.

2. Inegalite Sosyal dan Lepok Avan

Si nu pran depi lepok kan ti kumans pe ekrir ki ti pe pase, nu truve ki finn ena inegalite sosyal pliz-u-mwin parey dan tu sosyete avan sosyete kapitalist.

Nu sit enn but ki dekrir sufrans bann peyzan Franse ver lafin 17iem syek: “U truv bann zanimo sovaz, mal ek femel, isi-laba dan bwa, nwar, fay, brile par soley, atase ek later. Zot ena enn espes lavwa, e kan zot dibute, u truve ki zot manz enn buse dipin nwar, dilo ek rasinn”.

Samem lepok la, lerwa Louis XIV ti pe fer bann bel bel bal – gaspiyaz enn pake, lix partu dan Pale. Enn limaz inegalite sosyal frapan.

Dan sosyete Mwayenn Az, Senyer la ti pe pran lamwatye rekolt so bann peyzan, e suvan li ti ena peyzan par mil lor so later.

Sa kalite inegalite la ti parey dan laplipar sosyete de les (Lezip, Simeri, Babilonn, Pers, Lind, Lasinn, etc). Later la ti posede swa par Senyer-la, swa par tanp, swa par lerwa.

Enn liv ekrir an Lezip 3,500 banane desela, finn explik eskplwatasyon bann peyzan.

Lagres ek Rom ti bann sosyete baze lor lesklavaz. Kiltir laba ti byin devlope lor ledo esklav; bann sitwayin ti gayn letan devlope kote kiltir, politik, lar, filozofi, akoz esklav ti fer tu travay manyel pu zot.

3. Inegalite Sosyal ek Inegalite De Klas

Inegalite sosyal li pa neseserman inegalite de klas. Par exanp, si enn doker gayn plis lapey ki enn laburer, sa pa vedir ki sa de dimunn la sort dan 2 klas diferan.

INEGALITE DE KLAS, LI ENN KALITE INEGALITE KI TRUV SO RASINN DAN STRIKTIR MEM LAVI EKONOMIK SA INEGALITE DE KLAS LA, LI KORESPONN AVEK BANN FONKSYON EKONOMIK DIFERAN. SA INEGALITE DE KLAS LA, LI PERPETYE E MEM AKSANTYE PAR TU BANN LAPAREY SOSYAL EK LEGAL PANDAN SA LEPOK LA.

Enn-de lexanp pu ed nu konpran sa pli byin:

Pu ki u arive vinn enn gran kapitalist an Belzik, u bizin investi omwin enn milyon fran (plis ki enn milyon rupi!) kapital pu sak travayer ki u donn travay. Pu enn ti lizinn ki ena 200 travayer, kapital neseser se 200 milyon fran. Byin rar ki enn travayer an Belzik gayn plis ki 200,000 fran par an. Mem si enn travayer ti travay 50 banane san depans enn su so lapey, li pa ti pu kapav vinn enn kapitalist.

Lexistans sistem TRAVAY PU ENN LAPEY (enn-de bann karakteristik dan striktir sosyete kapitalist) reprodwir divizyon de klas: Klas travayer zame pa kapav vinn enn kapitalist atraver so lapey; e klas kapitalist, posed bann mwayin prodiksyon e tultan ogmant so posesyon atraver re-investisman so profi.

Dakor ki li vre ki enn-de bann kad, zot osi vinn dirizan bann konpayni. Me, bizin inn al liniversite. acLi parey dan tu bann pei inperyalist.

Laport ferme net pu travayer gayn propriete kapitalist: so lapey pa ase, e ledikasyon iniversiter rezerve pu lezot klas.

Mem dan Leta Zini (kot ideolozi burzwa dir u ki “bann ti garson travayer ki ti travay dir, ramas zot kas finn vinn milyoner”. 90% bann gran manejers ne dan klas burzwa.

Pandan tut long listwar nu truv inegalite sosyal solidifye vinn inegalite de klas. Dan sak sosyete ena enn klas prodiktiv, setadir enn klas ki kree larises atraver so travay. Dan sak sosyete nu truv enn klas dominan ki zwir.

Peyzan / pret; esklav / propriyeter esklav; travayer / kapitalist.

4. Inegalite Sosyal dan Pre-Listwar

Seki nu apel “Listwar” li kuver selman enn ti lepok dan tu lexistans ras imin. Avan listwar, nu gayn seki nu apel “Pre-listwar” – lepok kan lekritir ek sivilizasyon pa ti ankor devlope. Mem ziska zordi zur ena ankor inpe dimunn ki viv dan bann kondisyon parey kuma “Pre-listwar”. Pandan preske tu pre-listwar pa ti ena inegalite de klas ditu.

Ki diferans ena ant bann sosyete primitiv dan pre-listwar ek bann sosyete-de-klas? Nu get enn ku bann diferan kutim.

Buku antropolog (bann dimunn ki etidye bann sosyete pre-istorik) finn dekrir bann fet ki fer apre rekolt. Enn antropolog, Margaret Mead finn dekrir sa bann fet la dan Papua Nyu Gine. Tu dimunn ki tinn fer enn rekolt pli gran ki mwayenn, zot invit tu bann vwazin pu enn gran fet. Ansam, zot tu manze ziska ki sirplis la inn pliz-u-mwin fini net. Margaret Mead dir kumsa: “sa bann fet la ti enn fason ase rezonab pu anpes akimilasyon individyel larises”.

Ena enn lot antropolog apel Asch, ki finn etidye bann dimunn apel Hopi, ki res dan Leta Zini. Parmi bann Hopi, zot konsider konpetisyon ant bann dimunn kuma kitsoz imoral, degutan. Kan bann zanfan Hopi pe zwe enn zwe, zame zot kone kisann la inn “gayne” ubyin kisann la inn “perdi”.

Dan bann premye vilaz preske partu dan lemond antye, me kan sak fami ti explwat later separeman (setadir pa lor baz kolektiv larz), sak fami nek gayn drwa servi later la. Later la pa pu li. Byin suvan ti ena bann sistem rotasyon pu ki pena favoritism u koripsyon. Alor, mem kan bann vilaz kumans forme, pa ti ankor ena bann divizyon de klas.

Laplipar dimunn ena tandans krwar ki inegalite sosyal li akoz inegalite kapasite. Zot ena tandans osi kwar ki bann divizyon de klas enn rezilta “egoism natirel” ki zot krwar dimunn ena. Sa de lopinyon la pena okenn baz syantifik. Explwatasyon de klas li rezilta devlopman listwar sosyete – li napa rezilta “lanatir imin” (sipaki). Dominasyon de klas napa finn existe depi tultan. E li napa pu sirviv pu tultan. Li napa vre ki depi tultan finn ena ris ek pov. Li napa vre ki pu ena ris ek pov tultan.

5. Bann Lexanp dan Listwar bann Revolt kont Inegalite Sosyal

Nu pe truve ki sosyete de klas, parey kuma propriete prive later ek lezot mwayin prodiksyon, zot napa ditu rezilta lanatir imin; listwar evolisyon sosyete, so lekonomi ek so bann laparey sosyal ki kree e mintenir sosyete de klas. Nu kapav truve kot sosyete de klas inn sorti, e kimanyer li pu disparet.

Suvan, nu truve ki bann imin fer rev lor sa ansyin lavi kolektiv la, saki nu apel kominism primitiv. Suvan ena bann zistwar lor enn “Laz Dor” lontan. Sa vizyon la truve dan Lasinn osi byin ki dan Lagres ek Rom. Virgil, enn gran ekrivin Romin, ti mem dir ki pandan lepok ideal lontan, ti partaz rekolt egal-egal.

Buku bann filozof finn panse ki divizyon de klas ki lasurs nu bann problem sosyal, e sa bann filozof la ti pe rod bann fason mazinn enn alternativ.

Filozof Grek apel Plato ti dekrir lasurs tu problem sosyal kumsa: “Mem ninport ki tipti lavil divize an 2 kartye, kartye bann ris ek kartye bann pov, e sa de la zot tultan anger”.

Bann filozof Zwif ek Kretyin dan bann 3iem a 5iem Syek ti tultan pe koz kont inegalite sosyal. St. Barnabas ti ekri r kumsa: “Zame bizin dir ki kitsoz u propriete prive, parski si nu partaz nu lavi spirityel nu oblize partaz tu bann zafer ansam”. St. Cyprian, li ti tultan pe koz lor distribisyon egal tu bann propriete. St. John Chrysostomus ti premye dimunn pu dir: “Propriete prive samem vedir vol”. Mem St. Augustine, dan kumansman, ti truve ki lasurs tu traka sosyal ek tu vyolans ant dimunn ti propriete prive, me plitar dan so lavi li finn sanz lide.

Sa tradisyon la finn persiste pandan Mwayenn Az – par St. Francis of Assisi ek bann Albigensians, Cathari, Wyclif, etc. Dan 14iem Syek, enn Angle apel John Bull, ti dir: “Fode aboli esklavaz: tu dimunn bizin egal. Sa bann la ki dir ki zot nu bann met, zot konsom seki nu nu prodwir … Zot gayn zot lix, zot zwir, akoz nu nu travay”.

Dan lepok modern, ena bann proze pli presi pu amenn enn sosyete egaliter, An Angle nu gayn “Itopi” par Thomas More, an Italyin nu gayn “lavil Soley” par Campanella, e an Franse nu gayn “Testaman Jean Meslier” ek “Kod de Lanatir” par Morelly, e bann liv par Vaurasse d’Allais.

Ansam ek sa bann “revolt despri” kont inegalite, nu gayn bann veritab revolt. Finn ena tut enn seri insireksyon par bann klas oprime kont opreser.

LISTWAR TU SOSYETE-DE-KLAS, LI LISTWAR BANN LALIT DE KLAS KI DESIR SA BANN SOSYETE LA BUT-BUT.

6. Lalit de Klas dan Listwar

Ena tut sort kalite lalit ant bann oprime kont zot opreser, ubyin ant de klas explwater.

Dan Lasinn, ti ena bann rebelyon peyzan enn apre lot. Parey dan Zapon sirtu dan 18iem Syek.

Dan Lagres ek Rom, ti ena revolt esklav sanses. Seki pli koni se revolt ki Spartacus ti anime, e sa revolt la finn fer enn gran pa ver desann Lanpir Romin. Ant bann dimunn lib osi ti ena bann lalit intans – sirtu ant bann peyzan ek bann marsan.

Pandan Mwayenn Az ti ena tut sort kalite lalit ant bann klas diferan. Bann senyer kont bann ti-lavil lib baze lor ti-prodiksyon; bann ti-latelye kont bann marsan dan sa bann ti-lavil lib la; lalit ant bann zuvriye dan ti-latelye ek bann peyzan. Me lalit pli sovaz-la ti bann revolt peyzan kont senyer. An Frans ti ena bann Jacqueries, an Angleter lager apel lager de “Wat Tyler”, bann Hussites dan Bohemia, e lager peyzan an Almayn dan 16iem Syek.

Lerla, listwar lepok 16iem a 18iem Syek ti listwar lalit ant bann aristokrat ek bann burzwa, ant artizan ek manev, ant bankye-ek-marsan kont travayer dan lavil … e buku lezot lalit.

Tu sa bann lalit la finn vinn avan gran revolisyon burzwa, ki finn amenn burzwazi kuma sel klas dominan dan sistem kapitalism modern, e an mem tan finn amenn sa gran lalit de klas ki proletarya partu dan lemond amene kont burzwazi.


SAPIT DE


LORIZINN EKONOMIK INEGALITE SOSYAL



1. Bann Ti-Sosyete Primitiv Baze Lor Lamizer

Pandan tut long lepok pre-listwar, tu limanite ti sufer enn lamizer nwar. Sel fason pu zot gayn ase manze pu viv ti atraver lasas, lapes ek kas fri danbwa tut long lazurne.

Limanite li enn parazit lor lanatir, ti pe zis pran seki ti deza ena. Bann dimunn napa ti konn ogmant seki lanatir ti pe prodwir, e zot ti gayn zis ase pu res vivan. Sa lepok la (e mem dan bann ti-sosyete primitiv e ki existe ziska zordi zur) dimunn pa ti konn kontrol bann resurs natirel.

Tu bann sosyete primitiv baze lor enn form organizasyon ki garanti ki sosyete-la kapav dan sa bann kondisyon difisil la. Seki ti inportan se enn sirvi kolektiv. Tu dimunn ti oblize travay tuletan zis pu ki lasas, lapes ek kas fri ase pu viv. Ti neseser ki tu dimunn travay pu ki sosyete la kontinye existe. Si enn seksyon tribi-la ti zwir bann privilez materyel, lezot seksyon ti pu oblize sufer. Si enn parti dimunn ti tro feb pu travay byin, lerla sosyete antye ki riske gayn beze net. Sosyete antye ti pu mor. Se pu sa rezon la, ki a sa staz devlopman sosyete imin, ti ena egalite sosyal. Pli enn sosyete ti organize dan enn fason totalman egal, pli sans li ti ena pu li sirviv. Bann seki pa ti mintenir enn egalite ant tu dimunn ti disparet dan listwar, ti mor.

Ena prev lor sa egalite dan bann sosyete primitiv la. Trwa antropolog Angle (ki apel Hobhouse, Wheeler ek Ginsberg) ti etidye 425 tribi ki pa ti ankor konn naryin lor lagrikiltir. Dan sa 425 tribi la, pa ti ena okenn klas sosyal.

2. Revolisyon Neolitik

Sa lamizer nwar la ti kontinye kontinye mem, ziska ki dimunn finn reysi devlop agrikiltir ek aprann gard zanimo. Selman lerla ki nu truve ki sa lamizer nwar la kumans sanze.

Devlopman teknik agrikiltir limem pli gran revolisyon ekonomik dan listwar limanite, e sa revolisyon la ti fer par bann fam, (parey kuma buku bann dekuvert pandan pre-listwar mem ti par fam – kuma later glez, nate, etc.).

Sa gran revolisyon otur lagrikiltir ti kumanse 15,000 B.C. (B.C. vedir avan Zezi Kri) dan de-trwa plas dan lemond – Lazi Miner, Mesopotami, Liran ek Turkeystan; Lerla Lezip, Lind, Lasinn, Nor Lafrik ek Lerop otur Mediterane.

Nu apel sa revolisyon la “Revolisyon Neolitik” parski li ti arive dan “Stone Age” kan ti ena devlopman bann zuti fer avek ros poli.

Se sa revolisyon neolitik la ki finn permet limanite prodwir so prop manze. Se sa revolisyon la ki finn pliz-u-mwin permet limanite kontrol so prop lexistans. Ti nepli ena enn depandans total lor lanatir. E, byin inportan, ti permet akimilasyon enn stok manze. Devlopman enn stok manze li inportan, parski li liber enn sertin nomb dimunn dan sa sosyete la depi travay prodwir manze. Zot kapav kumans fer lezot zafer. Alor, nu truv enn zerm “Division of Labour”, ubyin spesyalizasyon ekonomik. Nu truve ki sertin dimunn kumans spesyaliz spesyaliz zot dan sertin lezot kalite travay. Sa spesyalizasyon la li ogmant kantite ki dimunn prodwir – sirtu si par exanp enn-de dimunn e spesyaliz zot dan metye ranz zuti.

Me, pandan lepok primitiv ti gayn selman enn zerm sa spesyalizasyon la. Nu kapav sit enn-de bann premye explorater Espanyol ki ti zwenn bann Indyin Amerikin an 16iem Syek: “Sa bann dimunn la ule servi tu zot letan pe rod manze, parski si zot fer enn lot zafer, zot pu gayn fin”.

3. Prodwi Neseser ek Prodwi Sirplis

Selman kan nu truv enn sirplis manze, enn stok manze, ase gran ek ase permanan, selman lerla ki sa egalite sosyal primitiv ti ranverse. Tan ki stok la ti tipti, ubyin ti tanporer, striktir sosyal dan bann sosyete primitiv ti res egaliter. Stok la ti selman nuri enn-de zuvriye ek enn-de intelektyel, parey kuma dan bann vilaz Indu dan Lind pandan plizyer mil banane. Striktir sosyete la ti res parey.

Me, kan bann sef militer ubyin bann sef relizye kumans gayn enn kontrol lor bann stok (bann sirplis) dan enn gran rezyon, lerla ki inegalite sosyal pran nesans. Me, fode sirplis la, li swa lor enn gran siperfisi, ubyin li byin gran pu ki li devlop inegalite sosyal. Lerla sa sirplis la kapav nuri enn popilasyon bann pret, solda, klark, senyer, lerwa – tu sa. Samem manyer ki bann klas dirizan finn ne dan bann lanpir Oriantal –Lezip, Babilonn, Liran, Lind ek Lasinn. Ubyin, sa sirplis la kapav nuri bann prizonye deger, ki lerla kapav vinn esklav. Sa bann esklav la fer travay pu zot vinker, an esanz pu manze. Samem ti rasinn devlopman esklavaz dan Lagres. Avan devlopman enn sirplis, vinker la ti oblize tuy so prizonye, parski pa ti ena manze pu donn li.

Alor, nu truv kumansman divizyon travay sosyal. Dan lepok avan nu ti truv kumansman divizyon travay baze lor spesyalizasyon ekonomik. Avek devlopman enn divizyon travay sosyal, nu truve ki prodwi ki dimunn fer, li nepli pu so prop bezwin. Prodwi asterla ena 2 parti:

–Prodwi neseser, dan lesans ki li neseser pu bann prodikter, pu ki zot kapav kontinye prodwir. Si zot pa gayn sa prodwi la, sosyete antye pu gayn beze.

–Prodwi sirplis sosyal – prodwi sirplis ki prodwir par bann prodikter / laburer e ki bann dirizan pran pu zot-mem.

Anu get enn ku kimanyer enn istoryin Heichelheim dekrir bann premye lavil dan lepok ansyin: “Dan lavil nu gayn enn kus siperyer ki ti viv lor tax (setadir, prodwi sirplis fer par laburer) –zot ti bann pret, senyer, ek nob. Sa kus siperyer-la ti nuri enn lot klas bann klark, anplwaye ek servant. Zot usi ti res dan lavil”. (But ant braket, li azute par Mandel). Sa seki nu apel “Leta”.

Alor, nu truve ki devlopman bann klas antagonik (seki prodwir ek seki dirize) – donn nesans leta. Leta ena enn gran rol mintenir enn striktir sosyete done, setadir mintenir inegalite sosyal.

Bann klas dirizan konsolid divizyon de klas kan zot apropriye (pran pu zot-mem) pa zis prodwi sirplis la, me osi mwayin prodiksyon mem. (kuma later).

4. Prodiksyon ek Akimilasyon

Li inportan remarke ki selman atraver enn lalit sosyal ki nu finn gayn devlopman bann klas sosyal. Selman atraver enn lalit sosyal ki enn klas ariv pran seki enn lot klas prodwir; e selman atraver enn lalit konstan ki klas dirizan mintenir so plas.

Me, anmemtan, ki li enn lalit sosyal, sa formasyon bann klas sosyal li enn letap inevitab dan devlopman ekonomik dan listwar. Bann klas sosyal finn permet separasyon 2 fonksyon ekonomik fondamantal – prodiksyon ek akimilasyon.

Pandan lepok primitiv, tu bann zom ek fam an bonn sante ti pe pas preske tu zot letan prodwir manze, Dan bann tel kondisyon, zot pa ti gayn letan devlop zot zuti, aprann nuvo teknik, etidye bann fenomenn natirel (sipa bann malad dan pye, etc.), ranz ladig.

Kan ena enn sosyal, sa permet enn seksyon dimunn gayn ase letan pu lwazir, pu ki zot kapav fer bann zafer ki pu ogmant prodiktivite sosyal / di travay. (setadir, zot kapav mazinn bann fason fer enn sertin kantite travay plis).

Sa bann kalite aktivite ki fer kan gayn letan pu lwazir, zot fondamantal pu devlopman sivilizasyon, pu devlopman sians (astronomi, zeometri, idrografi, mineralozi, etc) e pu devlopman lekritir.

Sa separasyon ant travay manyel ek travay intelektyel li devlope anmemtan ki sosyete divize an bann klas diferan.

Alor, nu truve ki sa divizyon de klas la, li enn kondisyon neseser pu progre dan listwar, osi lontan ki sosyete tro mizer pu tu so bann mam fer travay intelektyel (akimilasyon). Li enn pri byin ot pu bizin peye pu progre. Ziska lepok kapitalism modern, selman bann klas dirizan ti profite kan finn ena ogmantasyon prodiktivite sosyal di travay. Malgre tu progre teknik ek syantifik ki ti ena pandan 4,000 banane depi kumansman ansyin sivilizasyon ziska 16iem Syek, malgre tu sa progre la, lavi pa ti sanze ditu ditu pu okenn bann peyzan – ni Indyin, ni Sinnwa, ni Ezipsyin, ni Grek, ni Slav.

5. Rezon kifer Tu bann Revolisyon Egaliter finn fware dan Lepase.

Osi lontan ki sirplis prodwir par sosyete, li napa ase pu liber tu dimunn depi travay repetitif, mekanik ek fatigan – ninport ki revolisyon sosyal ki rod etablir egalite (kuma ti ena lepok avan) oblize fware. Li ena 2 rezon fware:

1.Revolisyon la kapav swa detrir sirplis sosyal la, e return a lamizer nwar. Si li kumsa, lerla nu pu truv re-aparans bann mem tandans ver progre teknik ek inegalite sosyal ankor enn fwa.

2.Revolisyon la kapav devir ansyin klas dirizan e ranplas li ek enn nuvo klas dirizan.

Samem anfet seki ti arive kan bann esklav Romin (su Spartakis) ti fer zot sulevman, e kan bann premye grup peyzan an Sinn ti revolte, e samem seki ti ariv bann ti koloni kominist ki bann imigran dan Lamerik ti rod met dibut.

Revolisyon Larisi pa ti fini parey, me zordi zur nu truv inegalite sosyal, me zordi zur nu truv inegalite sosyal. Nu kapav explik sa inegalite la par lamizer ki ti ena apre revolisyon, e osi par devlopman aryere, e osi par izolasyon depi lezot revolisyon ki ti posib sa lepok la an Lerop pandan 1918 a 1923.

Bi sosyalism se pu kree enn sosyete egaliter baze lor labondans, napa baze lor lamizer. Alor sosyalism kapav devlope selman si li baze lor enn lekonomi ase avanse pu ki tu so bann prodikter kapav kontribye kolektivman dan bann travay intelektyel (administrasyon ekonomik, sosyal ek politik) osi byin ki fer zot travay prodiksyon. Selman zordi zur ki sa kalite posibilite pe prezante. (Pandan dernye 100 banane).

Kifer li finn pran 15,000 banane prodiksyon sirplis pu gayn ase devlopman pu permet sosyalism? Li sinp: Bann klas posedan finn gaspiye (finn konsome san ranforsi prodiksyon), e sa finn limit zot prop devlopman.

Tu bann ansyin klas dirizan – ki li bann pret ek tanp Oriantal, ki li bann esklavazist Grek ek Romin, ki li bann senyer ek marsan Sinnwa, Indyin, Zapone, Bizantinn ek Arab, ki li ti bann nob Mwayenn Az – tu sa bann klas dirizan la ti ena enn sel lintere: ogmant zot lix personel. Zot ti pe ranz pale pli gran, linz pli zoli, bann stati pli grandyoz. Alor, sirplis la ti pe gaspiye. (Remarke ki dan sosyete feodal dan Hawai, bann klas dirizan ti akimil sirplis selman an form manze, e akoz sa, stati sosyal, grander ki dimunn ena dan lizye lezot dimunn, ti depann inikman lor … groser). Tu bann ansyin klas dirizan napa ti interese ditu dan devlopman prodiksyon –sirtu dan devlopman ilimite.

Me, kan sirplis kapav existe an form larzan – voler sirplis apar – kan sirplis nepli servi selman pu konsomasyon delix, me osi pu aste mwayin prodiksyon limem, lerla sa nuvo klas dirizan (ki nu apel burzwazi) li devlop enn lintere dan devlopman prodiksyon lor enn lesel ilimite. Lerla, bann kondisyon sosyal existe pu servi tu nuvo dekuvert syantifik ubyin teknik pu devlopman prodiksyon. Sa vedir, bann konsilyasyon existe pu laparans kapitalism modern indistriyel.


SAPIT TRWA


LETA, INSTRIMAN PU DOMINASYON DE KLAS



1. Divizyon Sosyal dan Travay e Nesans Leta

Dan bann sosyete primitive kot pa ti ena bann klas dimunn diferan, tu dimunn dan sosyete-la ti fer travay administrativ parey. Tu dimunn ti port zarm. Tu dimunn ti partisip dan bann lasanble, e sa bann lasanble, e sa bann lasanble la ki ti responsab pu tu bann desizyon ki ti afekte lavi andan dan sosyete la, e osi tu bann desizyon ki ti afekte relasyon ant sa sosyete la ek lemond andeor. Tu bann konfli, lager, diskisyon, bagar intern ti rezud atraver sa kalite lasanble la. Me, malgre sa egalite la, li enn erer pu idealiz sa bann sosyete ki ti peviv dan lepok kominism primitiv.

Sosyete la ti mizer terib. Lavi pa ti naryin apar enn lalit kont lanatir. Innyorans, lafreyer ek enn vole siperstisyon ti dominn tu bann desizyon ki ti pe pran, pu regle bann dispit ant bann diferan mam tribi la ubyin pu regle bann dispit avek lezot tribi andeor. Me, sosyete ti reysi guvern limem kolektivman malgre so mank konesans, mank konpreansyon ek mank devlopman.

Alor, lontan pa ti ena okenn laparey deta. Li fos pu dir ki depi kumansman sosyete imin, depi kumansman so organizasyon sosyal finn ena lexistans enn leta. Okontrer, pandan plizyer mil banane, tu bann sosyete ti viv san konn leta.

Leta ti ne selman kan bann travay ti kumans divize kumsa:

– enn larme apar, setadir napa tu dimunn ti port zarm.

– bann ziz apar, setadir, nepli ena enn lasanble ki ziz bann ka.

– bann sef, lerwa, senyer, nob – tu sa –ki ti swiv dan fami. Zot ti ranplas bann lider ki ti elir pu enn travay spesifik, e ki ti kapav revoke.

– bann ideolog apar – setadir bann pret, klark, profeser, filozof, intelektyel, nepli tu dimunn ki ti partaz sa travay la.

Alor, 2 zafer diferan finn donn nesans a leta:

– kan ti ena enn sirplis sosyal permanan. Sa ti permet enn parti dimunn ase letan pu fer bann travay intelektyel. Ondire kondisyon materyel ti permet devlopman bann fonksyoner.

– sanzman sosyal ek politik ki finn exklir lezot dimunn depi sa bann travay intelektyel la.

2. Leta: Zuti pu bann Klas Dirizan

Lontan tu dimunn ti fer travay administrativ, lerla enn poynye dimunn separe fer sa travay la. Me, sa sanzman la montre ki ti ena enn kategori dimunn ki ti pe profite akoz dimunn an zeneral nepli ena puvwar. Bann klas dirizan zot-mem ki organiz kimanyer exklir bann prodikter (bann ki explwate) depi puvwar administrativ. Si Lepep an zeneral ti kontinye gard puvwar administrativ, li ti pu kapav aboli so prop explwatasyon.

Zarm ek larme donn nu pli zoli prev.

Kan enn ti fraksyon sosyete ti reysi apropriye sirplis, lerla mem ki nu gayn enn klas dirizan. Transformasyon la ti ariv kumsa: tu bann kado ki dimunn ti pe donn zot vwazin ek kamarad egalman, dusman-dusman ti kumans vinn obligatwar ziska alafin nu gayn enn sistem Tax ek Travo forse. Nu truv sa transformasyon la dan nesans tu bann leta lontan (Lezip, Mesopotami, Liran, Lasinn, Lind) e pandan bann dernye syek dan bann tribi ek vilaz Afrikin.

Me, klas dirizan ti bizin plis sekirite pu ki li gayn so tax. Li devlop sa sekirite la atraver zarm. Bann zom arme kumans fors bann ti-planter ek bann dimunn ki fer lelvaz donn prodwi pu klas dirizan. Plitar dan listwar zot fors bann zuvriye ek marsan donn tax parey.

Sa bann zom arme la ti apel tu kalite nom – solda, lapolis, pirat, bandi. Zot rol: pran avek prodikter, donn klas dirizan. E pu fer sa an sekirite zot ti bizin port zarm zot-mem, e zot ti bizin anpes bann prodikter port zarm.

Lagres Ansyin ek Rom, esklav pa ti gayn drwa port zarm. Bann peyzan dan Lerop ek Zapon pa ti gayn drwa port zarm. De tut fason, laplipar bann premye esklav ti bann prizonye deger, ubyin bann peyzan dan bann pei ki ti perdi bann lager; alor, de tut fason zot ti viktim enn prosesis ki dezarm prodikter e donn enn monopol pordarm a bann nuvo dirizan, bann vinker, ek zot bann taper, lapolis, etc.

Dan sa sans la Engels ena rezon kan li dir ki ansom leta se enn kor zom arme. Normal, leta ena bann lezot fonksyon apar donn zarm pu bann seki posede e dezarm bann seki prodwir. Me, a la limit, fonksyon leta se kontrol lor enn parti sosyete par enn lot parti sosyete. Pena okenn zistifikasyon dan listwar pu lide liberal lor leta: lide liberal seki leta ti ne atraver enn espes “kontra”, enn “lakor” ant tu bann mam dan sosyete kolektivman. Okontrer, tu prev ki ena demontre klerman ki leta li enn kontrol vyolan par enn poynye dimunn lor leres.

Leta fer 2 zafer anmemtan: Li permet klas posedan kontinye apropriye sirplis, e li donn enn lapwintman bann ofisye leta. E, si enn sosyete fer buku sirplis, klas dirizan kapav aford enn gran larme bann birokrat, bann ideolog ek bann solda.

Sa devlopman li byin transparan pandan Mwayin Az. Sak gran nob ti ansarz larme dan so teritwar, limem ti ramas tax pu li, li ti ena drwa inprim larzan, li ti sef administrater, e dirizan lekonomi antye. Selman kan zot bann lanpir ti vinn tro gran, zot finn bizin partaz responsabilite. Sirtu bann lerwa pa ti kapav fer tu par zot mem.

A mezir ki bann nob pa ti kapav kontrol tu zot-mem, nu truv devlopman enn “leta” o-servis bann nob: bann minis, bann sekreter, bann zeneral, bann maresal, etc. Me, bann minis ti kumanse kuma esklav bann senyer. Mem sa mo “minis” la vedir enn depandans total lor senyer la.

3. Kontrol Vyolan ek Rekiperasyon Ideolozik

Nu finn truve, ki alalimit, leta li enn kor zom arme, e puvwar klas dirizan li baze lor kontrol vyolan; me leta pa kapav borne dan sa rol la. Napoleon Bonaparte ti dir, “Pena naryin ki pa kapav fer ek enn bayonet – apar asiz lor li”. Enn sosyete ki tultan pe fye lor vyolans ek zarm, li pu anger tultan, tultan. Setadir ti pu enn kriz permanan.

Alor, klas dirizan bizin organiz so dominasyon pu ki li konfortab, e stab pu li. Li bizin konsolid so dominasyon. Pu fer sa li esansyel ki bann prodikter, bann mam sosyete ki ti explwate, zot ariv krwar ki li inevitab, li permanan, e li zis, e li mem natirel, ki enn klas dirizan apropriye tu sirplis. Pu sa rezon la, nu truve ki leta ena enn rol rekiperasyon ideolozik osi byin ki so rol represif. Ena enn kus dimunn “bann seki prodwir ideolozi” (pret, profeser, intelektyel) ki rann sa rekiperasyon la posib.

Limanite tusel parmi tu bann zanimo, ki pa kapav sirviv san travay an grup sosyal (setadir travay ki organize an bann grup dan sosyete). E kot travay an grup, bizin truv relasyon sosyal ant dimunn.

Alor, ena bann lyin absoliman neseser ant bann dimunn, pu ki dimunn sirviv. Sa bann lyin la fer atraver langaz. E langaz permet nu devlop nu konsyans, reflesi byin, e prodwir lide. Tu bann aksyon inportan dan nu lavi imin, zot mars ansam ek refleksyon otur sa bann aksyon la. Dan nu latet, nu mazine anmemtan ki nu azir.

Me, seki inportan seki sa bann refleksyon ki nu fer la, zot napa totalman spontane. Sak individi li napa selman “invant” tu bann nuvo lide. Laplipar bann individi panse avek kudme ki nu gayne depi lekol, legliz, relizyon, e zordi avek kudme ki nu pran prete depi radyo, televizyon – Lindsay Riviere, Jacques Maunick, ek bann reklam ki nu truve kat kote. A ninport ki moman done, ena enn prodiksyon lide byin restrin, e ena prodiksyon bann sistem lide (seki apel ideolozi) byin restrin. Prodiksyon lide ek ideolozi li enn monopol enn ti-poynye dimunn dan nu sosyete.

Dan tu sosyete, ideolozi dominan se ideolozi klas dirizan. Ena enn rezon prinsipal pu sa: bann seki prodwir ideolozi la zot depandan materyelman lor bann posedan. Dan Mwayenn Az tu bann poet, pint ek filozof ti anplwaye par bann nob ubyin par legliz (legliz ti pli gran senyer feodal apar bann nob mem). Plitar, kan kondisyon ekonomik ek sosyal finn sanze, ler bann marsan ek gro bankye ki ti vinn patron bann artis. Me, depandans materyel res parey. Li selman pandan sistem kapitalist ki nu gayn enn parti bann prodikter ideolozi ki napa depandan direkteman lor klas dirizan. Bann artis travay dan enn “marse uver”, me dan marse la bann seki kapav sete se normalman selman bann kapitalist u leta burzwa.

Ideolozi dominan kapav ena buku form diferan, me tultan li ena enn sel fonksyon: stabiliz sosyete kuma li ete, setadir stabiliz sosyete deklas. Lalwa protez ek zistifye sistem posed bann kiksoz. Lafami servi mem fonksyon. Larelizyon tuzur montre bann explwate aksepte zot sor. Bann lide dominan lor moralite ek lor politik rod zistifye dominasyon klas dirizan avek kudme tu kalite ti-manti ek ti-zistwar. Par exanp, ekrivin Goethe ti dir pandan Revolisyon Franse (pu ki li kontre revolisyon la) ki inzistis avan revolisyon li mwin move ki dezord ki pu swiv revolisyon. Moral: napa rod sanz sistem.

4. Ideolozi Dominan ek Ideolozi Revolisyoner

Kanmem ena enn ideolozi dominan klas dirizan, sa pa vedir ki li sel ideolozi a ninport ki lepok done. An zeneral – dan enn form inpe sinplis – sak sosyete-de-klas ena omwin trwa kategori lide:

– Bann lide ki reflet lintere klas dirizan, setadir ideolozi ki dominan;

– Bann lide bann klas dirizan lepok avan, ki finn sufer defet e ki nepli ena puvwar zot-mem, me ki kontinye infliyans dimunn. Sa li rezilta lefet ki konsyans li lant, konpare avek kalite materyel. Realite materyel li sanze pli fasilman ki konsyans dimunn. Bann lide traverse selman an parti akoz seki pe arive kote prodiksyon materyel. Alor, bann lide kapav infliyanse par bann lafors ki nepli predominan ekonomikman;

– Bann lide enn nuvo klas revolisyoner ki pe ne. Malgre lefet ki sa nuvo klas la ankor domine, li finn kumans so lalit pu emansipasyon e li oblize, mem ki li selman an parti, li oblize rezet bann lide klas dirizan avan ki li kapav rezet lopresyon fizik klas dirizan.

Lexanp Lafrans an 19iem Syek li frapan. Burzwazi limem klas dirizan. Li ena so prop panse, avoka, ideolog, filozof, moralis, e ekrivin depi kumansman ziska lafin Syek la. Bann nob semi-feodal ki ti klas dirizan avan finn perdi plas pandan Revolisyon Franse. Zot napa pu revinn opuvwar avek Restorasyon Bourbon an 1815. Me, zot ideolozi, siper-relizye pu kontinye fer enn gran linfliyans pu buku buku lane, pa selman osi parmi bann seksyon burzwazi, e sertin kus ti-burzwazi (peyzan, sirtu) e mem parmi bann seksyon klas travayer.

Ansam ek sa 2 ideolozi la (burzwa ek semi-feodal) ena enn nuvo ideolozi ki finn ne – ideolozi proletaryenn. Sa ideolozi proletaryenn ti kumanse parmi bann siporterz Babeuf, e bann Blanquist, lerla parmi bann Proudhonist e bann kolektivis, ki finn amenn nu ver Marxism e Kominn de Pari.

5. Revolisyon Sosyal ek Bann Revolisyon Politik

Pli enn sosyete-de-klas stab, pli klas dirizan kapav alez. Pli enn sosyete-de-klas stab, pli lalit de klas kapav rekipere par sosyete la, san ki sosyete sanze alabaz. Striktir de baz enn sosyete apel bann relasyon dan prodiksyon ubyin mod de prodiksyon (par bann Marxist).

Me, pli ena sekus dan enn sosyete, pli bann striktir sosyal ek ekonomik sufer kritik, pli ena enn defi ver klas dirizan – pli ena sans ki lalit de klas nepli kapav rekipere. Setadir, pli ena sans bulvers sa dominasyon, e sa bulversman la vedir revolisyon sosyal.

Nu truv revolisyon sosyal kan bann oprime ek bann explwate, an tan ki bann klas, nepli aksepte zot dominasyon kuma kiksoz inevitab, permanan, zis ubyin natirel; kan zot nepli permet represyon vyolan lor zot, kan zot nepli per, kan zot nepli aksepte ideolozi ki zistifye zot dominasyon, kan zot pe ramas tu zot lafors – ki li lafors materyel, ki li lafors moral pu zot devir klas dirizan.

Kot lorizinn tu bann revolisyon sosyal dan listwar? Nu truv li dan bann sanzman profon kote ekonomik. Sirtu kan organizasyon sosyal ek mod de prodiksyon existan, nepli kapav permet devlopman sa bann sanzman ekonomik la–mem si avan ti pe permete. Devlopman ek agrandisman prodiksyon li tap ar organizasyon sosyal. Sa amenn revolisyon sosyal.

Revolisyon sosyal ranplas enn klas dirizan avek enn lot klas dirizan. Nuvo klas dirizan tir puvwar deta depi dan lame ansyin klas dirizan. Sak revolisyon sosyal mars ansam ek enn revolisyon politik, Bann revolisyon burzwa, par exanp ti eliminn bann monarsi absoli, e ti met dibut bann lasanble elir par burzwazi. An 1649 pandan Revolisyon Anglez, Parlman Angle finn detrir puvwar absoli ki Charles I ti ena. Kongre Amerikin ti detrir dominasyon George III lor 13 koloni Amerikin. Bann lasanble Revolisyon Franse ti detrir puvwar monarsi Bourbon.

Me … si sak revolisyon sosyal li anmemtan enn revolisyon politik, sak revolisyon politik li napa neseserman enn revolisyon sosyal. Enn revolisyon ki selman enn revolisyon politik vedir ranplasman enn form leta par enn lot form leta, me depi mem klas. Klas dirizan res parey, alor, pa finn gayn enn revolisyon sosyal, me selman politik.

Par exanp, bann revolisyon an Frans lane 1830, 1848 ek 1870 ti bann revolisyon politik met an plas par “Monarsi de Ziyet”, “Dezyem Repiblik”, Dezyem Lanpir ek Trwazyem Repiblik, enn apre lot – bann form politik diferan, me tu su mem klas sosyal – burzwazi. An zeneral, bann revolisyon politik reprezant bann seksyon diferan dan klas dominan ki pe lite pu zot lintere partikilye, Me, mod prodiksyon fondamantal napa sanze ditu, napa ranverse, li res anplas. Li napa enn revolisyon sosyal.

6. Leta Burzwa – An Partikilye

Burzwazi modern finn satisfe pu akapar sertin bann laparey deta ki monarsi ti ena, e pu sanz-sanz zot pu ki leta servi lintere klas burzwa.

Leta burzwa ena fonksyon represif ek fonksyon rekiperasyon, parey kuma tu bann lezot kalite leta avan. Me, li ena enn trwazyem fonksyon inportan: li bizin garanti lexistans kondisyon zeneral ki neseser pu prodiksyon kapitalist. kapitalism depann lor konpetisyon ant bann proprieter prive ki posed prodiksyon bann marsandiz. Akoz sa konpetisyon la, burzwazi antye li pa kapav ena mem lintere ki ninport ki enn burzwa, mem si li burzwa pli ris ki ena. Alor, leta burzwa li ena inpe otonomi pu ki li reprezant lintere kolektiv klas burzwa. Kuma Engels ti dir, leta burzwa li “Kapitalist kolektiv ideal”.

Pu ki kapitalism fonksyonn normalman (si napa ‘byin’) fode ena sekirite pu sak kapitalist, ek fode ena stabilite sosyal ek lalwa ki egal pu tu kapitalist. Omwin, bizin ena enn marse nasyonal inifye, enn sistem moneter nasyonal ek internasyonal ekrit. Sa bann kondisyon la, zot napa kree spontaneman pandan devlopman kapitalism ek propriete prive. Zot kree par leta burzwa.

Kan burzwazi for e pe monte, an sekirite, lerla li pa les leta pran bann fonksyon ekonomik preske ditu. Kan burzwazi pe afebli e an deklin li sey donn leta enn lintere ekonomik pu ki li garanti profi prive pli byin.


SAPIT KAT


DEPI TI-PRODIKSYON MARSANDIZ ZISKA MOD PRODIKSYON KAPITALIST



1. Prodiksyon pu bann bezwin, Prodiksyon pu Esanz

Dan sosyete primitiv, e plitar dan bann vilaz kot ti ena revolisyon “zuti”, prodiksyon ti baze lor satisfaksyon bann bezwin kolektiv. Esanz ti enn zafer marzinal, e ti afekte selman enn ti pursantaz bann prodwi.

Kan pe prodwir pu satisfer bann bezwin, fode ena enn organizasyon delibere dan travay. ALOR. travay direkteman sosyal. Kan nu dir “organizasyon delibere”, sa pa vedir neseserman “organizasyon konsyan” (e sirtu li pa vedir “organizasyon lor enn baz syantifik”). Buku ti depann net lor sans, presizeman parski pa ti ena okenn bi pu akapar larises personelman. Moralite, bann labitid ansestral, bann kutim, bann rityel, relizyon, mazik – tusala ki ti determinn ritm prodiksyon. Me, tu sa bann aktivite otur prodiksyon la, zot bi: pu satisfer bann bezwin imedya. Zot bi napa ti pu esanz u pu akapar larises, garde.

Avek letan, enn lot form organizasyon ekonomik evolye: enn form totalman lekontrer. Dusman-dusman, bann dimunn kumans kas an grup ki fer travay diferan: enn fami otur enn papa (fami patriarkal) vinn separe depi enn lot fami. Zot nepli fer enn sel organizasyon delibere otur prodiksyon, e zot nepli ena bann relasyon direk, enn ek lot. Zot relasyon asterla li atraver intermedyer esanz prodwi ki zot fer.

Enn marsandiz li enn prodwi ki fer avek bi esanz, e napa avek bi konsomasyon par prodikter limem ubyin so kolektiv. Kan ena prodiksyon marsandiz, sityasyon sosyal li diferan dan enn sans fondamantal. Enn sosyalist Alman apel Ferdinand Lassalle ti fer sa byin kler pandan so diskisyon avek bann liberal so lepok. “Eski li vre ki Misye Enntel, menizye serkey, ti kumans par fer serkey pu so prop konsomasyon, e pu so bann fami, e lerla li ti kumans vann selman seki ti sirplis?”.

2. Ti-prodiksyon Marsandiz

Premye prodiksyon marsandiz lor enn ti-lesel ti arive 10,000 a 12,000 banane desela dan Mwayenn Oryan. Li ti dan kontex premye gran divizyon travay – bann zuvriye partikilye, enn kote, e bann peyzan, lot kote.

Setadir, devlopman bann premye ti lavil. Definisyon ti-prodiksyon marsandiz: organizasyon ekonomik kan ena prodiksyon pu esanz, me kan bann prodikter gard kontrol lor zot kondisyon prodiksyon.

Ti ena tut sort kalite ti-prodiksyon marsandiz dan listwar, me so pli gran lepok ti ant 14iem ek 16iem Syek dan Itali (nor ek sant Itali) ek Lesid Laoland; Ti ena de rezon pu sa devlopman la. Sistem feodal ti pe afebli laba, e bann prodikter ki ti pe fer bann rulman lor marse ti pliz-u-mwin lib e ti ena pliz-u-mwin mem drwa.

Si nu ule konpran esanz marsandiz, seki apel “lekonomi baze lor marse”, nu bizin get sa liberte relativ e sa egalite relativ bann ti-prodikter. Sa espes liberte ek egalite finn permet sistem la kontinye san organizasyon delibere parmi bann ti-prodikter.

A sa staz la alor nu truve ki enn divizyon travay “anarsik” ek “lib” ranplas organizasyon baze lor planifikasyon delibere pu satisfaksyon bann bezwin dan sosyete. Lao-lao, asterla li paret ki sans pe determinn kisann la fer ki travay, kisann la kontrol ki instriman travay. Sistem esanz ranplas sistem delibere. Me, kimanyer eski esanz kapav garanti enn degre kontinwite dan lavi ekonomik. (Malgre lefet ki nu kone ena buku, “aksidan dan listwar”, kriz, etc).

3. Lalwa Valer

Sa kontinwite la gayn so garanti akoz manyer ki esanz marsandiz – omwin a mwayin ek a long term. Bann prodikter ti pe fer esanz baze lor kantite travay ki ti neseser pu prodwir marsandiz la. Seki enn fermye prodwir dan enn zur travay li fer esanz pu seki enn tayer fer dan enn zur travay. Esanz ti oblize lor enn ekivalans kumsa – sinon dimunn ti pu sanz zot travay, akoz li ti ankor posib swazire si travay later u travay tayer (avan devlopman bann lavil).

Kan fer esanz baze lor travay ki fer pu ranz enn marsandiz – nu apel sa; “lalwa ekivalans”: pu mem kantite travay ki fer, mem kantite valer existe,

Kan ena sa kalite esanz marsandiz baze lor ekivalans, nu truve ki li devlop distribisyon travay parmi tu bann mam dan sosyete – e nu apel sa “lalwa valer”. Asterla, travay nepli fer lor baz planifikasyon delibere kolektiv, me li swiv “lalwa valer”.

Lalwa valer donn enn rekonesans sosyal a travay ki asterla inn vinn prive. Sa vedir tu dimunn ti kone komye travay enn tayer fer dan enn zur normalman. Alor, dimunn ti konn valer bann marsandiz e sa valer la ti dertermine par kantite travay neseser pu prodwir zot. Samem ti zot valer.

4. Kapital lev Latet

Pandan lepok ti-prodiksyon marsandiz, nu truve ki bann ti-planter ek bann zuvriye partikilye al bazar avek zot prodwi. Zot vann sa bann prodwi la pu ki zot kapav aste bann lezot zafer ki zot bizin, me ki zot-mem zot napa ranze. Andotmo: Zot vande pu ki zot kapav aste.

Byin vit nu truv devlopman “larzan”, setadir, enn mwayin esanz ki tu dimunn aksepte, pu ki u kapav vann seki u prodwir e lerla landime aste seki u bizin.

Tutswit avek devlopman larzan, nu gayn devlopman “posedan larzan” – preter larzan, ubyin marsan ki vinn espesyalist an komers internasyonal.

Sa posedan larzan la, li ena enn lot rol net dan bazar (marse). Li pa ditu parey kuma ti-planter ek tayer ki nu ti pe truve avan. Kan li vinn bazar, li napa vande, pu ki li kapav aste seki li bizin. Okontrer, li aste pu ki li kapav revande. Li napa aste pu vande pu satisfer so prop bezwin – inposib sa. Li fer li pu enn lot rezon net. Li aste pu ki li revande a enn pri pli ot. So bi se napa pu satisfer so bann bezwin, me pu azut enn valer sirplis lor seki li aste – e pu akapar larises kuma enn bi defini.

Samem premye form kapital: kapital larzan. E ki li vedir. Li vedir valer anplis ki azute lor bann marsandiz, valer sirplis. Sa definisyon kapital la, se definisyon Marxist. Bann definisyon burzwa zot kumsa: “Kapital li enn instriman travay”, ubyin enn “prodwi ki tini lontan”. Dapre sa definisyon burzwa bet, premye zako ki trap enn baton pu kas enn banann, limem premye kapitalist …

Seki inportan ek sa definisyon marxist “kapital” seki li selman ena sans si nu konpran bann relasyon sosyal ant dimunn ek dimunn, bann relasyon ki permet enn posedan kapital akapar valer sirplis kan bann lezot dimunn pe prodwir marsandiz la.

5. Transformasyon depi Kapital ziska kapitalism

Kapital ti existe e ti pe sirkile depi plizyer mil banane avan devlopman mod prodiksyon kapitalist, Alor “kapital” ek “mod prodiksyon kapitalist” de zafer byin diferan. Selman pandan 15iem ek 16iem Syek dan Lerop de Lwes nu truv nesans mod de prodiksyon kapitalist.

Bann preter larzan, ek bann marsan, zot lev latet dan lepok pre-Kapitalist, pandan lepok esklavaz ek sistem feodal. Zot fer zot tranzaksyon andeor lemond prodiksyon, e zis onivo esanz. Zot amenn bann prodwi delix sort bann pei lwin, e zot donn kredi bann lerwa ek anperer – akoz bann la pa ti ena kas, me selman ti ena later tu-sa.

Sa kalite kapital (preter larzan ek marsan) ti feb feb. Li ti suvan tom dan lame lerwa. Ninport kisann la ti pe kokin, ti pe konfiske, ti pe bez sa kapital la. Mem bann pli gran posedan kapital dan Mwayenn Az ti pas par sa. Bann preter larzan Italyin ti donn larzan pu finans bann lager lerwa Angle an 14iem Syek, lerla bann lerwa zame pa ti repey zot. Alor, suvan so bann marsan ek preter larzan la, ti kasyet enn parti zot kapital, zot ti investi li dan divers landrwa, e zot ti zalu zot larzan terib. Zot pa ti ena proteksyon politik.

Selma kan zot ki gayn ase lafors pu gayn inpe proteksyon politik ki zot finn vinn pli stab. Lerla bann konfiskasyon ti vinn mwin suvan, e zot kapital ti vremem kumans agrandi dan enn fason kontinye-kontinye. Selman lerla ki kapital kapav reysi penetre dan kote prodiksyon. E, selman kan kapital rant dan prodiksyon ki nu truv nesans mod prodiksyon kapitalist.

Asterla, nu pu truve ki posedan kapital, li nepli enn sinp preter larzan, enn sinp marsan. Asterla li kumans posed bann mwayin prodikyson, li kumans anplway travayer, limem kumans organiz prodiksyon marsandiz, prodiksyon lor enn lesel indistriyel. Asterla, sirplis li nepli sorti dan letap esanz tusel, me li plito prodwir pandan prodiksyon mem.

6. Ki Ete Valer Sirplis?

Pandan lepok pre-Kapitalist, nu finn truve ki bann ki ena kapital, zot fer zot bann tranzaksyon onivo distribisyon (esanz); zot bann sinp parazit lor bann prodikter dan sosyete. Swa zot pe pran inpe sirplis agrikol (ki avan bann senyer ti pran pu zot tusel) ubyin zot pran sa tipti sirplis ki bann zuvriye partikilye dan lavil ti pe fer. Sa valer sirplis la ti existe akoz vol ek kuyonn prodikter. Bann pirat, voler, marsan esklav ki ti kree fortinn bann gran marsan Arab, Italyin, Franse, Alman ek Angle pandan Mwayenn Az. Plitar, bann marsan Portige, Espanyol, Olande, Angle ek Franse ti vinn ris kan zot ti amenn bann marsandiz sort partu dan lemond pu vann zot ser dan Lerop.

Li kler pu truve ki sa kalite valer sirplis li kree tu sinpleman par ogmant pri. Larises dan sosyete kuma enn antite, sa napa ogmante preske ditu. Bann la gayne, lezot dimunn perdi. Nu dir ena enn “transfer larises”, napa kreasyon larises. Pandan tu sa bann Syek avan, larises imin napa finn preske ogmante. Me, li totalman diferan pandan lepok mod prodiksyon kapitalist. Depi mod prodiksyon kapitalist lev latet, nu nepli truv selman bann parazit ki kokin valer sirplis pandan ki dimunn pe fer esanz. Asterla valer sirplis li kree pandan prodiksyon-mem, e alor nu kumans gayn enn gran ogmantasyon dan valer sirplis, me osi dan prodiksyon, e osi dan larises ki sosyete la-la prodwir.

Nu finn truve dan bann sapit avan, kimanyer pandan lepok avan kapitalism, bann prodikter (ki zot ti esklav, peyzan, etc.) ti oblize diviz zot travay sak semenn, sak lane, an de parti: Enn parti pu zot-mem manze (prodwi neseser) ek enn dezyem parti ki bann klas dirizan ti akapare (prodwi sirplis sosyal). Dan tu bann lizinn kapitalist, mem zafer arive. Me, selman ena enn espes lavwal divan nu, ki anpes nu truv li byin. Sa lavwal la se bann zafer dan “marse lib”, kot swadizan ena liberte pu vann u lafors travay, liberte pu aste u lafors travay – ant kapitalist ek travayer.

Depi premye zur sak kinzenn, enn travayer lizinn pe kree nuvo valer dan bann matyer premyer ki li pe travay. Apre ki bann travayer travay enn-de zur, zot finn prodwir valer zot lapey pu enn kinzenn. Si zot ti aret travay apre sa enn-de zur la, kapitalist la napa ti pu fer okenn sirplis.

Me, si kumsa, kapitalist pa ti pu rod aste mindev. kapitalist la, li osi li “aste pu ki li vande” – li aste mindev selman pu ki, kan li finn servi li, li kapav vann prodwi la pli ser ki li finn aste so materyo ek mindev. Sa anplis ki li gayne la, samem so valer sirplis, samem ki nu apel profi, Alor, enn travayer prodwir valer so lapey apre enn-de zur travay, me li pa travay selman enn-de zur dan enn kinzenn; li travay dis-duz zur. Sa bann zur travay anplis la, travayer pe travay pu prodwir sirplis pu patron la, e li mem li gayn naryin an retur.

Alor, seki pli inportan dan valer sirplis, se travay sirplis, kot kapitalist la akapar travay ki travayer fer “gratis” pu li. “Voler!” u pu dir. “Wi”, enn vol depi pwindevi travayer, “Non”, pa enn vol depi pwindevi kapitalist.

Kapitalist la pa finn aster valer ki travayer kapav prodwir: Li finn aste “mindev”, E su sistem kapitalist “mindev” li enn sinp marsandiz, ki gayn so valer parey kuma tu marsandiz. Valer mindev depann lor kantite mindev neseser pu reprodwir mindev, setadir sibzistans enn travayer ek so fami.

Sirplis la ne akoz enn travayer kapav prodwir plis ki neseser pu gard li vivan. Diferans la li rezilta enn ogmantasyon prodiktivite dan travay ki travayer fer. kapitalist la akapar sa sirplis la parski mindev inn enn marsandiz, parski bann travayer truv zot san akse a bann mwayin prodiksyon, san akse a enn lavi.

7. Bann Kondisyon ki Deryer Laparans kapitalism Modern

Trwa sanzman ekonomik ek sosyal finn amenn kapitalism modern:

1. Separasyon ant prodikter ek so mwayin prodwir ek sirviv. Sa ti fer atraver repus bann peyzan depi later feodal; atraver kraz bann korporasyon zuvriye Mwayenn Az; atraver bann dirizan akapar later vyerz partu.

2. Formasyon enn klas sosyal ki ena monopol lor mwayin prodiksyon: burzwazi. Sa klas la deza ti ena kapital an form larzan, e dusman-dusman bann mwayin prodiksyon telman devlope pandan sistem kapitalist, ki fode u deza ena kapital avan ki u kapav aste bann mwayin prodiksyon. Revolisyon indistriyel, 18iem Syek, finn finaliz sa, kan tu prodiksyon ti kumans mekanize.

3. Transformasyon mindev an enn marsandiz, Sa devlope akoz ena enn klas ki pena naryin pu li viv, apar ki li vann so lafors travay.

Sa klas la li apel “proletarya”, e li pena swa, li oblize travay. Omwin ki li ule swazir pu li mor de fin. E proletarya oblize aksepte pri so lafors travay lor “marse mindev”. Sa pri la li normalman zis ase pu satisfer bann bezwin ki sosyete konsider bann bezwin debaz a ninport ki lepok done. Proletarya se klas dimunn ki oblize par so sityasyon ekonomik vann so lafors travay pliz u mwin an permanans.


SAPIT SINK


LEKONOMI KAPITALIST



1. Bann Laspe Spesifik Lekonomi kapitalist

Lekonomi kapitalist fonksyone dan bann fason ki tipik sa sistem la. An partikilye:

(a) An zeneral prodiksyon li prodiksyon marsandiz, setadir, prodwir bann prodwi pu vann zot lor marse. Pri sa bann marsandiz la, li bizin ase ot pu ki bann firm kapitalist (e klas burzwa, an zeneral) kapav akapar enn sirplis ki apel profi. Si pri la pa ase ot, burzwa la pa gayn okenn sirplis.

(b) Ena bann posedan prive ki posed bann mwayin prodiksyon dan enn lekonomi kapitalist. Li pa selman lalwa, ki bann patron posed bann mwayin prodiksyon, li osi dapre sistem ekonomik-mem. Sa vedir ki bann burzwa gayn drwa fer seki zot anvi ek bann lafors prodiktiv (ki li mwayin prodiksyon, ki li lafors travay). Alor, lepep napa deside lor enn baz kolektiv ki pu prodwir, me nu gayn tut enn seri firm kapitalist prive (bann individi, bann fami, bann konpayni, bann grupman finansye) ki kontrol prodiksyon. Bann desizyon inportan, ki pu afekte tu dimunn dan sosyete, sa bann desizyon la, zot fer dan enn fason fragmante – sak kapitalist fer desizyon la pu li, base lor so prop lintere.

(c) Dan sistem kapitalist, prodiksyon li fer pu enn marse san limit. Konpetisyon ant bann firm egziz bann regleman. Alor, nu truve ki prodiksyon nepli regle par tradisyon kuma dan sosyete primitive, nepli regle par bann regleman kuma dan bann korporasyon Mwayenn Az, me ask “but” kapital kumans galup deryer pli gran marse, san ki li gete ki lezot firm pe fer.

(d) Bi prodiksyon kapitalist se pu maximiz profi, setadir gayn osi buku profi ki kapav. Li inportan sa, parski avan, kan ti ena bann klas dirizan ki pa ti ankor ena kapital, zot ti zwir zot sirplis anplas, san fer okenn prodiksyon. Klas kapitalist li osi li zwir enn parti so sirplis an form konsomasyon delix san fer prodiksyon, me klas kapitalist li tultan oblize devlope pu ki li kontinye zwir sirplis la. Li bizin vann bann marsandiz pu ki li fer profi. Pu ki li vann marsandiz la, so pri bizin rezonab. Pu ki so pri rezonab, li bizin bes so kud prodiksyon. An zeneral li bizin vinn pli efikas, li bizin rod devlop bann masinn deplizanpli sofistike, fode li servi enn parti so kapital pu devlopman. Alor, kan fwet konpetisyon deryer kapitalism, li oblize maximiz so profi, pu ki li kapav ogmant so investisman prodiktiv.

(e) Alor, sistem kapitalist, li pa selman rod maximiz profi, li osi rod akimil kapital. Anfet, laplipar sirplis oblize vinn prodiktiv (an form masinn, materyo, e travayer anplis) dan prodiksyon kapitalist; tu pa kapav vinn konsomasyon de lix. Klas burzwa ek so bann pyon zwir enn parti miner sa sirplis la, normalman.

Prodiksyon ki tultan ogmant akimilasyon kapital li ena bann lefe kontradiktwar. Enn kote, li devlop bann lafors prodiktiv e li amenn enn ogmantasyon prodiktivite mindev, setadir, mwins travayer kapav prodwir buku zafer. Alor sa li amenn potansyel pu liberasyon limanite antye. Dimunn pu nepli bizin “rinte dan travay” pu prodwir ase. Nu truve ki sa li laspe progresiv dan listwar devlopman kapitalist. Lot kote selman, mekanizasyon ki prodiksyon kapitalist fer, li kraz travayer, li menas so plas travay, li rezet so metye, Mekanizasyon dan sistem kapitalist fors dimunn kurbe divan masinn. Alor, kan prodiksyon kapitalist amenn expansyon bann lafors prodiktiv nu truv enn alyenasyon travayer (ek enn alyenasyon indirek tu dimunn dan sosyete burzwa) depi zot zuti travay, enn alyenasyon depi zot prodwi ki zot fer, enn alyenasyon depi zot kondisyon travay e enn alyenasyon depi zot lavi an zeneral, e mem enn alyenasyon dan zot relasyon avek tu lezot dimunn dan sosyete ansam ek zot.

2. Fonksyonnman Lekonomi kapitalist

Kapitalist bizin tultan sey gard lapey so bann travayer ba, setadir, li sey donn travayer osi tigit ki posib sa valer ki travayer la prodwir. Sa nuvo valer ki travayer prodwir, sa valer ki travayer la “azute”, sa “reveni nasyonal” li prodwir dan prodiksyon limem, napa pandan distribisyon larises. Nu kapav mezir sa “reveni nasyonal” la atraver azut tu travay ki finn fer par bann travayer. Sa prodiksyon la, li divize an de trans, enn trans al dan lapey travayer, lot trans la al dan profi. Pli kapitalist la rod agrandi so profi, pli li bizin kup lapey travayer.

Normalman bann kapitalist sey agrandi zot trans an de fason:

(a) Ogmant lertan. ki bizin travay san mont lapey (kuma ti arive 16iem a 19iem Syek dan Loksidan, e ankor pe kontinye dan buku pei kolonyal e semi-kolonyal ziska zordi zur). Marx ti apel sa ogmantasyon dan “valer sirplis absoli”.

(b) Ogmantasyon prodiktivite travay san diminye lertan, san ogmant lapey mem kantite. (Sa finn arive dan Loksidan depi 1850 ziska zordi, kan li ankor pe arive). Kan ena enn ogmantasyon prodiktivite swa dan prodiksyon bann lartik konsomasyon swa kote agrikiltir, sa vedir ki travayer pe reprodwir valer sa bann lartik la an 3 ertan, nepli pe pran 5 ertan kuma avan. E li pe travay 8 ertan par zur parey. Sa vedir ki patron la pe gayn 5 ertan sirplis aster, tandi ki li ti pe gayn 3 ertan avan. Marx ti apel sa “valer sirplis relativ”.

Sak kapitalist sey gayn profi maximem ki li kapav, Me, pu ki li fer sa, fode li pe ogmant so prodiksyon for-for, e fode li pe redwir so bann pri osi buku ki kapav (an larzan stab, setadir). Sa amenn enn eliminasyon parmi bann kapitalist. Seki pa kapav bes so pri, li pa selman gayn mwins profi, li fer enn lapert, li ferme, e so konpetiter manz li. Dan sistem kapitalist, gran mazorite tu bann firm bankrut.

Sa konpetisyon ant bann kapitalist li amenn enn egalite dan nivo profi. Laplipar firm bizin satisfe avek bann profi mwayenn. Bann firm kapav fer “siper-profi” selman si zot fer enn gran ogmantasyon prodiktivite, swa zot enn monopol.

An zeneral, investisman determine par bann sanzman depi sa profi mwayenn la, Kot nepli ena profi, kapitalist ferme, kit sa sekter la e kul li dan enn sekter kot profi plis ki mwayenn. (exanp: dan bann lane 1960, kapital ti rant dan lindistri loto for-for, lerla dan bann lane 1970 li ti kite laba, ti rant kote lindistri lenerzi). Kan kapital rantre kot ena profi for-for, nu truv sir-prodiksyon, tro buku lor marse, e enn bes dan pri. Kan pri vinn ba, profi vinn mwins, ziska li vinn profi mwayenn.

3. Evolisyon Lapey

Sistem kapitalism, kuma nu finn truve avan, li transform lafors travay imin an enn marsandiz. Valer sa marsandiz la determine par so ku reprodiksyon (valer ki travayer bizin gayne pu ki li kapav kontinye travay). Sa li enn fe obzektiv apar – ninport seki bann travayer u bann anplwayer panse lor komye ti bizin gayne.

Me, valer ki lafors travay ena, li pa selman sa eleman fix la. Li inklir osi enn eleman varyab. Eleman fix la vedir komye manze – so vitaminn, so kalori, etc. pu gard enn travayer ase for pu li travay byin. Eleman varyab li inklir latitid “moral” ek laspe “istorik” ladan. Komye lapey neseser dapre sosyete a ninport ki lepok done. Sa li varye dan sak lepok, dan sak pei. Me, li napa determine par “sans”, ubyin par bann zafer “mazik”. Li determine par devlopman istorik balans defors ant kapital ek travay. Isi nu truve kimanyer lalit de klas, li vinn enn parti lekonomi kapitalist “obzektiv”.

Lapey li pri lor marse ki u lafors travay gayne. Parey kuma tu pri lor marse li monte-desann. An zeneral, lapey la monte-desann akoz larme rezerv bann somer monte-desann. Sa li vre an 3 sans:

(a) Kot ena buku somaz lor enn baz permanan dan enn pei su-devlope, lapey res tuzur pre ek minimam neseser pu gard travayer la vivan e avek ase lafors pu li revinn travay landime.

(b) Kan somaz ki ti permanan e masiv kumans diminye akoz indistriyalizasyon an profonder e emigrasyon buku travayer, lerla lapey kapav ogmante, e lalit travayer kapav gard sa ogmantasyon la dan so saler. Seki sosyete rekonet kuma vital neseser, samem nivo li monte.

(c) Larme rezerv la li depann lor bann “bonannza” ek bann “kriz” ekonomik ki gayne dan sistem kapitalist, e osi akoz sistem kapitalist dan so prop lozik bizin akimil kapital – patron la ranplas travayer ek “mindev mor”, setadir “masinn” ki bann lezot travayer inn ranze.

An zeneral, lapey li varye avek lalit de klas ki travayer ek patron amene enn klas kont lot la. kapitalist la li ule sey gard saler pre kot minimam pu sirviv. Travayer la li ule ogmant kote “moral” ek “istorik” ki vedir ki li bizin plis lapey; travayer met divan bann nuvo “bezwin de baz”. Si klas travayer ena linite, lorganizasyon, solidarite, konbativite, e konsyans de klas, sa pu fer lapey travayer ogmante. Me, malgre tu lalit, ena enn tandans tultan ver “lamizer relativ” klas travayer: sa ena enn sans presi: klas travayer tultan gayn enn pli tipti par dan seki li prodwir. Sa par la, selman, li kapav reprezant enn ogmantasyon saler. Nu truv devlopman enn lekar ant bann nuvo bezwin ki laklas travayer gayne, e potansyel kapitalist la pu satisfer sa bann nuvo bezwin la.

Sa “lamizer relativ” klas travayer li kler: Dan sa Syek la prodiktivite mindev dan Leta Zini ek Lerop Oksidantal finn ogmante par 5–6 fwa. Saler travayer inn ogmante par selman 2 u 3 fwa.

4. Lalwa Muvman dan Sistem kapitalist

Sistem kapitalist ena sertin lalwa dan so devlopman – li tultan an muvman, li tultan al divan:

(a) Konsantrasyon ek Santralizasyon Kapital

Kan ena konpetisyon ant kapitalist, gro poson manz ti poson, gran konpayni manz ti konpayni, akoz ti konpayni pa kapav modernize osi vit, pa kapav prodwir lor gran lesel. Bann gro firm tultan pe vinn de pliz an pli gro. Kapital tuzur pe konsantre dan pli tigit firm. 100 banane desela, bann firm avek 400 anplwaye ti enn minorite. Zordi deza ena bann firm ki anplway plis ki 100,000 travayer. Anmemtan, bann ti konpayni fayit, zot vinn parti bann gro. Kapital tuzur santralize.

(b) Proletarizasyon Popilasyon De Zur an Zur

Kan ena santralizasyon kapital, bann ti-propriyeter ki travay pu zot-mem, zot vinn mwins. Popilasyon ki bizin vann so lafors travay li ogmante.

Bann sif pu Leta Zini demontre sa byin.

	EVOLISYON STRIKTIR DE KLAS DAN LETA ZINI 
(% POPILASYON TOTAL)




	


	Seki tus lapey


	Antreprener ek self-employed




	1880


	62


	36.9




	1890


	65


	33.8




	1900


	67.9


	30.8




	1910


	71


	26.3




	1920


	73.9


	23.5




	1930


	76.8


	20.3




	1940


	78.2


	18.8




	1950


	79.8


	17.1




	1960


	84.2


	14.0




	1970


	89.9


	8.9







Malgre zistwar ki dimunn rakonte, lamas proletaryenn pe vinn de plizanpli omozenn, setadir de plizanpli parey. Diferans ant enn travayer manyel, enn travayer labank ek enn klark dan servis sivil, pe vinn mwin ki li ti ete 50 banane desela. Lapey pe vinn pli parey, zot tu pe zwenn sindika parey, e zot tu pe kumans vinn anti-kapitalist.

(c) Kapital Organik – e so Krwasans

Tu kapital kapav divize an de parti. Premye parti servi pu aste masinn, batiman, matyer premyer. So valer res konstan (setadir so valer napa sanze) pandan prodiksyon; li tu sinpleman res an plas akoz travayer okip li. Marx ti apel sa kapital konstan. Dezyem parti kapital servi pu aste lafors travay, setadir pu pey lapey travayer. Marx apel sa kapital varyab. Sa parti la tusel ki prodwir sirplis. Relasyon ant kapital konstan ek kapital varyab ena enn sans teknik (setadir ki enn masinn, ki relativman konstan, kapav servi avek enn kantite travayer varyab) e osi li ena enn sans valer. Enn sertin kantite pu pey X travayer ki travay lor W kantite masinn, ki kut Y rupi e ki transform Z rupi matyer premyer. Marx dir ki sa dub form kapital – konstan ek varyab – “konpozisyon organik kapital”.

Avek devlopman kapitalism indistriyel, sa relasyon la agrandi – enn pli gran kantite matyer premyer servi e plis masinn servi par mem kantite travayer. De plizanpli buku larzan depanse lor masinn, matyer premyer, lenerzi ek batiman, pu mem kantite lapey travayer.

(d) Tandans pu Profi Mwayenn Diminye

Sa lalwa la ti swiv direkteman pwin (c). Si konteni organik kapital ogmante, profi pu diminye an relasyon avek kapital total, parski selman kapital varyab ki prodwir sirplis (profi).

Sa lalwa la li enn “tandans” napa enn lalwa direk, mekanik kuma lalwa konsantrasyon kapital, ek lalwa proletarizasyon popilasyon. Ena bann lezot zafer ki kapav al kont sa tandans ver diminisyon profi: par exanp, ogmantasyon to explwatasyon travayer, ogmant to sirplis. Me, tandi ki travayer pa pu aksepte ninport ki to explwatasyon, kapital li deplizanpli vinn pli gran an proporsyon avek lapey travayer, sirtu avek bann lizinn otomatik ek elektronik. (Kuma bann gran mulin zordi).

(e) Sosyalizasyon Obzektiv dan Prodiksyon kapitalist

Dan kumansman sistem kapitalist, sak lantrepriz ti indepandan depi lezot lantrepriz, e ti ena selman bann relasyon an pasan avek so bann furniser ek kliyan. Me, amezir ki sistem kapitalist devlope, bann lyin teknik ek sosyal devlope ant bann firm – zot vinn inter-depandan – mem atraver bann pei diferan. Enn kriz dan enn sekter li ena lefe lor lezot sekter; enn problem dan enn lizinn dan enn pei, li afekte bann lizinn la dan lezot pei, bann kliyan dan lezot pei. Pu premye fwa depi nesans ras imin, nu truve ki ena enn bezwin pu enn sel infrastriktir ekonomik pu tu limanite, e sa li pu enn baz pu solidarite tu dimunn dan lemond dan enn lemond kominism internasyonal demin.

5. Kontradiksyon Intern dan Mod Prodiksyon kapitalist

Ena enn seri kontradiksyon ki tultan pe ne dan mod prodiksyon kapitalist. Nu pu dekrir 5:

(a) Kontradiksyon ant planifikasyon konsyan intern dan sak gran firm, ek lanarsi dan sistem an zeneral, kot sak firm li propriete prive.

(b) Kontradiksyon ant sosyalizasyon obzektiv (dimunn travay ansam ek lezot) ek lefet ki kapitalist kontinye akapare lor enn baz individyel. Tu dimunn pe korpere pu prodwir tu zafer partu, tu dimunn neseser ladan, me enn ti-poynie pe posed tu, pe kontrol tu.

(c) Kontradiksyon ant prodiksyon ilimite dan sistem kapitalist, e sa limit ki tultan inpoz lor saler travayer.

(d) Kontradiksyon ant gran bon anavan dan syans ek teknolozi ki ti kapav liber tu limanite– e lefet ki enn poynye kapitalist servi sa lavans la pu zot prop anrisisman. Sa kontradiksyon mem amenn bann devlopman totalman sovaz – bann lager mondyal ant bann kapitalist diferan pu zot akapar plis, bann diktatir fasis, e bann zafer kuma polisyon lemond par bann devlopman dan syans. Sa amenn enn swa pu limanite: sosyalism ubyin kapitalism sovaz, barbar.

(e) Devlopman inevitab lalit de klas ant kapital ek travay, ki detanzantan lev enn dezord dan sistem la net. (Nu pu get sa an detay dan sapit 8, 9, 11 ek 14).

6. Kriz Sirprodiksyon Detanzantan

Tu sa bann kontradiksyon la donn kudme pu amenn bann kriz sir-prodiksyon detanzantan. Sa vedir ki sistem la prodwir “tro buku”. Sa bann kriz la ki nuri bann “bonannza” (“boom”) ek bann “kriz” (“resesyon”) ki tultan pe ena dan sistem kapitalist

[image: OEBPS/images/image0002.jpg]Selman dan sistem kapitalist, dan sistem kapitalist tusel ki ena bann kriz sir-prodiksyon.

Dan bann sosyete pre-kapitalist ti ena bann kriz ekonomik, e apre kapitalism osi pu ena bann kriz. Me andeor sistem kapitalism, li napa kriz sir-prodiksyon marsandiz ek sir-prodiksyon kapital. Dan lezot sistem bann kriz vedir pa finn prodwir ase zafer ki dimunn bizin. Kriz kapitalist vedir: reveni diminye, somaz ogmante, lamizer ek mem faminn devlope, pa akoz na pena ase prodiksyon, me okontrer, parski prodiksyon finn ogmante plis ki puvwar dasa. Kriz dan sistem kapitalist, li akoz, pa kapav vann bann prodwi – li napa akoz pena bann prodwi. Dimunn kumans dir: “Kot kapav aste sa?”

Ki a la baz sa bann kriz sir-prodiksyon la? Nu truv diminisyon to profi, lanarsi prodiksyon kapitalist, tandans devlop prodiksyon san get limit puvwar dasa travayer; kan profi diminye, enn parti agrandisan kapital napa gayn ase profi. Li investi mwins. Somaz ogmante akoz lizinn ferme. Lapey diminye, puvwar dasa re-diminye, e kriz la ogmante.

Me, sa kalite kriz la, ki prodwir par tu sa bann fakter la, li kapav netraliz so prop lefe, ziska enn sertin pwin. Kriz bes valer bann marsandiz, e amenn buku firm ziska bankrut. Alor, kapital total diminye. Sa li permet enn ogmantasyon ankor enn fwa to profi. Kan ena somaz masiv sa vedir ki to explwatasyon kapav ogmante, e sa osi li amenn enn ogmantasyon to profi

Sa kalite kriz ekonomik li aksantye tu bann kontradiksyon sosyal e li kapav amenn enn sityasyon sosyal ek politik byin instab. Sa bann kriz la montre ki sistem kapitalist pare pu so ranplasman par enn nuvo sistem – enn sistem ki pli efikas e pli imin. Me, sa bann kriz la napa otomatikman amenn dezagrezman sistem kapitalist. Fode vir sistem kapitalist la anba-lao konsyaman. Selman enn klas revolisyoner ki kapav fer sa – dan sistem kapitalist, klas revolisyoner se klas travayer. Fode klas travayer devir sistem kapitalist konsyaman.


SAPIT SIS


KAPITAL MONOPOL



Sistem kapitalist pa finn fonksyone parey depi so kumansman ziska zordi. Pandn kapitalism indistriyel finn gayn de lepok diferan:

– Lepok konpetisyon lib, depi Revolisyon Indistriyel (1760 par la) ziska bann lane 1880.

– Lepok inperyalist, depi 1880 ziska zordi zur.

1. Konpetisyon Lib ziska Laranzman ant kapitalist

Pandan sa premye lepok la (setadir kan ti ena konpetisyon lib) ti ena enn gran nomb lantrepriz dan tu sekter. Sakenn ti indepandan de lezot. Pa ti ena okenn ki ti kapav dominn marse la. Sakenn ti sey bes so pri pu ki li kapav vann so prodwi pli byin ki lot la.

Me, sa finn sanze kan kapital ti kumans konsantre ek santralize dan sertin sekter. Lerla finn gayn selman enn ti-kantite lantrepriz ki fer trwa kar prodiksyon. Depi lerla, sa bann konpayni rod agrandi, rod dominn marse, rod tom laranzman ek lezot lantrepriz pu anpes pri tonbe, rod partaz marse ant zot-mem san bizin fer konpetisyon lib.

Kan ti invant bann moter elektrik ek bann moter “konbistyon intern” (kuma ena dan loto), sa finn pli diminye kantite lantrepriz ki ti ena. Pa tu lantrepriz ki ti ena ase kapital pu aste bann masinn neseser dan bann lizinn elektrisite, bann marsandiz elektrik, tir petrol, lindistri loto, lindistri simik.

Alor, nu truv buku mwins lantrepriz pe fer preske tu prodiksyon. An plis sa bann firm la tom tu kalite laranzman ant zot-mem, par exanp

– fer bann kartel ek bann sindika (kuma MSPA) kot sak lantrepriz gard so lindepandans, me kot anmemtan pena konpetisyon ant bann lantrepriz.

– fer bann “merger”, kot gro konpayni manz bann tipti net.

– fer bann holdings (kuma Vacoas Transport ena) kot enn ti nomb kapitalist gard kontrol lor enn seri konpayni dan mem sekter, me kot lalwa rekonet sak konpayni kuma enn zafer separe.

2. Konsantrasyon bann Labank ek Konsantrasyon Kapital Finansye

Parey kuma ti ena konsantrasyon kapital dan sekter indistriyel ek transpor, ti gayn mem zafer kote bann labank. Enn ti-kantite bann labank zean ti kumans dominn tu tranzaksyon dan bann pei kapitalist.

Rol prinsipal bann labank dan bann pei kapitalist se pu donn kredi ek bann konpayni. Lerla kan gayn konsantrasyon e nu truv zis trwa-kat labank reste, sa trwa-kat labank la ena enn monopol lor kredi dan lapratik. Sa ena enn konsekans inportan. Labank nepli zis ranpli enn rol pasiv, atann lintere lor so lonn, me asterla zot ena enn “vested interest” tini bann konpayni dibut. Labank bizin anpes konpetisyon fu ant bann firm diferan. Ena fwa se labank ki fors bann konpayni santralize (Ondire li pu donn kredi selman bann gran gran firm). Plitar, telman bann labank gayn puvwar akoz monopol ki zot ena lor kredi, zot kapav gayn enn parti kapital dan bann firm an esanz pu kredi. Kan ariv sa, nu apel sa kapital finansye: setadir, kan labank penetre dan lindistri e mem dominn lindistri.

Lao dan piramid puvwar dan sistem kapitalist, nu truv enn devlopman monopol depi sa bann labank ki anmemtan kontrol lasirans, lindistri lur ek transpor, bann bel bel magazin, etc. Enn poynye gran kapitalist kapav kontrol lekonomi net: “14 fami” dan Moris, “60 fami” dan Leta Zini, “200 fami” dan Lafrans – zot koni pu zot kontrol monopol lor lekonomi antye.

Dan Moris ena enn ti-nomb “grup finansye” ki kontrol lekonomi net: bann gran tablisman, Rogers, Ireland Blyth ……………………

Dan Lamerik ena selman enn ti nonb bann veritab zean finansye: Morgan, Rockfeller, Du Pont, Mellon, Labank Lamerik. Dan Zapon parey: nu gayn Mitshubishi, Mitsui, Itoh, Sumitomo, Maruberi.

3. kapitalism Monopol ek kapitalism kan ena Konpetisyon Lib

Kan nu gayn bann monopol, sa pa vedir ki konpetisyon lib disparet. Li pa vedir ki sak sekter domine par enn sel gro firm. Li vedir, dan sekter kot ena monopol:

(a) Konpetisyon napa pran form “bes pri” kuma avan.

(b) gayn siper-profi dan sekter kot ena monopol, setadir profi plis ki dan sekter kot ena konpetisyon.

Me, apar sa konpetisyon kontinye:

(a) Kot pena monopol (dan buku sekter sa vre).

(b) ant bann monopol. Sa konpetisyon ant bann monopol normalman pa vedir lalit pu bes pri: li vedir reklam, li vedir bes ku prodiksyon. Me, enn fwa letan gayn enn gran “lager pri” kot balans defors ant bann monopol pe sanze. Lerla enn ku pu trwa-kat semenn, ubyin pu trwa-kat mwa, zot rod vann zot prodwi a bann pri byin byin ba selman pu eliminn lezot konpayni.

(c) ant bann monopol “nasyonal” pu kontrol marse mondyal. (normalman atraver “lager pri”). Me, mem isi, nu gayn devlopman bann kartel internasyonal, ki tom enn laranzman pu diviz lemond ant zot-mem san bizin fer konpetisyon.

4. Exportasyon Kapital

Enn konpayni monopol rod gard so monopol; pu ki li fer sa, fode ki li anpes akimilasyon kapital dan sa marse la. Anmemtan, sa mem konpayni monopol la, li ena tro buku kapital, akoz so siper-profi. Sa de fakter la vedir ki lepok inperyalist sufer fenomenn enn sirplis kapital. Sa sirplis la li dan lame bann konpayni monopol dan bann pei inperyalist, e li tultan pe rod nuvo plas pu investi so kapital. Alor exportasyon kapital li tipik dan lepok inperyalist.

Ki kote export kapital? Kot pei kot gayn enn to profi pli ot ki dan pei inperyalist la, e kot kapav stimil prodiksyon ki mars ansam avek prodiksyon dan metropol. Export kapital avan tu, pu gayn bann resurs mineral ek vezetal – bann matyer premyer – dan bann pei mwin devlope dan Lazi, Lafrik, Lamerik, ek bann lil kuma Moris.

Lepok avan, sistem kapitalism ti servi marse mondyal selman pu aste matyer premyer selman pu bann prodwi: an zeneral sa pa ti nesesit pran bann nuvo pei par lafors militer (me ti servi lafors militer pu kas bann baryer kont komers, par exanp Langleter ti fors lanpir Sinwa lev anbargo kont inportasyon lopyom depi Lind pandan bann Lager Lopyom). Me, kan kumans exportasyon kapital, bann pei inperyalist kumans egziz enn kontrol byin dir lor zot lanpir.

Lontan, kan ti vann enn marsandiz, forse ti pran trwa mwa avan gayn larzan pu sa; me kan investi kapital, li pran inpe lane pu re-ranburs sa kapital la. Bann pei inperyalist devlop enn lintere extraordiner pu etablir e pu gard enn kontrol permanan lor bann pei kot zot finn investi kapital. Sa kontrol la li indirek dan bann pei semi-kolonyal, setadir leta la li formelman indepandan, me dan lapratik li su kontrol bann inperyalist. Dan bann pei kolonyal, kontrol la direk – ena enn administrasyon ki direkteman kontrole par metropol. Alor, pandan lepok inperyalist lemond divize ant bann lanpir kolonyal.

Sa divizyon la, sa partaz la, li depann lor balans defors ant bann pei inperyalist. Ant bann lane 1880 ek 1905, par exanp, Langleter ti ena ezemoni (setadir kontrol zeneral partu), Lafrans ti for, parey kuma Laoland ek Belzik, tandi ki bann nuvo pwisans ti feb: Lalmayn, Leta Zini, Itali ek Zapon.

Enn seri lager inperyalist ti sanz sa. Bann nuvo pwisans ti bizin al de lavan, atak bann ansyin pwisans. Lager Lamerik–Lespayn, Larisi–Zapon, Premye Ger Mondyal, Dezyem Ger Mondyal.

Sa bann lager la ti pe determine kisann la gayn “drwa” fer pyaz; kisann la gayn drwa investi kapital, nuvo divizyon bann surs matyer premyer, lager lor kisann la pu kontrol ki marse. Li totalman fos pu dir ki sa bann lager la ti lor enn “ideal” politik, swa “pu demokrasi”, swa “kont fasism”. Mem zafer pu bann lager pu gayn koloni (lager ant Itali kont Tirki, Zapon kont Lasinn, Itali kont Abisini) u bann lager kolonyal kont bann muvman liberasyon (Alzeri, Vietnam, Angola, Mozanbik) – kot enn bann laba pu fer piyaz, lot bann pe defann zot-mem kont lesklavaz inperyalist.

5. Pei inperyalist e Pei Depandan

Alor, nu finn truve ki lepok inperyalist li pa selman kontrol enn ti poynye gran kapitalist indistriyel ek finansye lor pei metropol; li osi vedir kontrol ki burzwazi inperyalist dan enn ti poynye pei ena lor tu bann lepep dan bann pei kolonyal e semi-kolonyal, setadir kontrol lor 2/3 popilasyon lemond.

Burzwazi inperyalist tir buku larises depi dan bann pei kolonyal ek semi-kolonyal. Kapital investi dan bann pei kumsa gayn siper-profi ki repatriye ver metropol. Divizyon travay mondyal li baze lor esanz bann marsandiz manifaktire depi metropol pu matyer premyer depi bann koloni; sa divizyon la amenn “esanz inegal”, setadir bann pei pov bizin esanz plis lafors travay (akoz li mwins intansiv) pu mwins lafors travay (pli intansiv) depi bann pei ris. Administrasyon kolonyal finansye avek tax bann lepep kolonize.

Nu truv tu sa bann resurs ki bann pei depandan la ule finans zot prop krwasans ekonomik …. Swadizan “pena” resurs. Sa vedir ki inperyalism li enn-de bann rasinn prinsipal su-devlopman dan lesid lemond.

6. Lepok kapitalism Avanse

Lepok inperyalist limem kapav divize an 2 lepok:

– lepok “klasik” avan premye Ger Mondyal ek ant Dezyem Ger Mondyal.

– lepok avanse ki kumanse apre lafin Dezyem Ger Mondyal.

Pandan lepok kapitalism avanse, konsantrasyon ek santralizasyon kapital li vinn deplizanpli lor enn esel internasyonal. Tandi ki monopol nasyonal ti domine pandan lepok inperyalist klasik, konpayni miltinasyonal ki dominn lepok kapitalism avanse. Anmemtan, lepok inperyalist avanse li truv enn gran kantite devlopman bann nuvo invansyon teknik, li truv depresyasyon vit bann investisman dan masinn, li egziz enn planifikasyon byin presi depar bann konpayni, e finalman li egziz planifikasyon ekonomik par leta.

Intervansyon ekonomik par leta vinn neseser pu sov bann sekter indistriyel ki pe gayn beze, li vinn neseser pu devlop bann nuvo sekter ki pankor vyab, li vinn neseser ki leta garanti profi pu gran monopol (par pas bann komann ki leta bizin, sirtu kote militer), li vinn neseser donn sibsid lor sertin prodiksyon.

Alor, de zafer pe arive: prodiksyon pe vinn deplizanpli internasyonal ek leta nasyonal pe interveni deplizanpli dan lavi ekonomik.

Sa de devlopman la amenn bann nuvo kontradiksyon pandan lepok kapitalism avanse. Kontradiksyon pli flagran se kriz dan sistem moneter mondyal, nuri par inflasyon permanan.

Nu truv osi dezintegrasyon bann lanpir kolonyal, transformasyon bann koloni an bann semi-koloni, sanzman dan exportasyon kapital, ki asterla vedir kapital al depi enn pei inperyalist kot enn lot, nepli depi bann pei inperyalist ziska bann koloni. Nu truv osi kumansman enn tandans ver indistriyalizasyon (an zeneral prodiksyon bann marsandiz pu konsomasyon, napa lindistri lur) dan bann pei semi-kolonize. Sa dernye sanzman la reflet de zafer: bann burzwazi lokal dan pei semi-kolonyal oblize fer sa pu anpes rebelyon popiler dan zot pei, e osi bann pei inperyalist bizin export masinn akoz zot pe prodwir tro buku masinn.

Alor ena sanzman dan bann pei inperyalist, dan bann pei semi-kolonyal, dan sistem antye; malgre tu sa bann sanzman la, pena okenn dut ki analiz ki Lenin so analiz ti zis kan li ti dir: Lepok inperyalist li pu plin ar kontradiksyon ant bann inperyalist. Li pu enn lepok lager, konfli, lalit pu liberasyon nasyonal, lager sivil. Li lepok revolisyon ek kont-revolisyon, li lepok bann konfrontasyon deplizanpli vyolan. Li napa enn lepok progre gradyel ek devlopman ver sivilizasyon ek lape.

Li inportan isi bliye sa zafer ki lekonomi dan Loksidan swadizan nepli vreman kapitalist. Resesyon (ki ti ena 1974-75 ti montre kimanyer guvernman napa kontrol lavi ekonomik, napa donn garanti kont somaz. Ankor enn fwa nu aprann ki profi prive pe dominn lekonomi, mem si li amenn somaz masif, mem si li amenn sir-prodiksyon.

Nu bizin bliye osi sa lot teori ki dir ki swadizan bann kapitalist nepli ena puvwar, me se bann manejer, bann birokrat, bann teknokrat ki finn gayn kontrol lor bann pei Oksidantal. Sa teori pena okenn subasman syantifik. Pandan dernye 2 resesyon buku sa bann swadizan patron inn truv zot lor trotwar – kapitalist inn met zot deor. Li vre ki bann kapitalist finn aksepte deleg buku puvwar dan zot bann konpayni zean, zot finn mem perfeksyonn sa partaz puvwar. Me selman, zot napa finn deleg zot puvwar pli inportan: desizyon final lor ki kalite akimilasyon ek investisman kapital pu fer. Sa puvwar “sakre” (pli sakre ki bondye pu kapitalism) la, zot pa partaze: bann profi monopol res pu zot. Tandans kontinye pu gro poson manz ti-poson.


SAPIT SET


SISTEM INPERYALIST MONDYAL



1. Indistriyalizasyon e Lalwa Devlopman Konbine e Inegal

Kapitalism indistriyel modern ti pran nesans dan Gran Bretayn. Pandan 19iem Syek li ti fane preske partu dan Loksidan e Sant Lerop, Leta Zini, e plitar Zapon. Sa lepok la, kapitalist indistriyel ti penetre dan enn seri nuvo pei, mem si li ti deza existe dan bann premye pei indistriyalize la.

Li vre ki bann kalite prodiksyon pre-indistriyel ti gayn move beze kan bann prodwi bonmarse depi Langleter, Belzik e Lafrans ti komans rantre. Me, dan sa bann pei la ti ankor ena buku plas pu kapital laba mem; alor nu finn truv devlopman lindistri nasyonal dan bann lezot pei, e sa bann nuvo lindistri nasyonal ti ranplas bann ansyin kalite prodiksyon ki ti gayn beze ek bann prodwi bonmarse. Sa ti vre sirtu pu lindistri textil dan Lalmayn, Litali, Zapon, Espayn, Lotris, Bohemya, Larisi e Laoland.

Me, sa ti sanze net kan sistem inperyalist devlope e kan kapitalist monopol domine. Depi lerla, marse mondyal finn anpes devlopman lindistri nasyonal, e sirtu finn anpes veritab indistriyalizasyon dan bann pei su-devlope. Formil Marx, ki ti dir ki sak pei avanse donn enn limaz lavenir sak pei su-devlope – sa formil la nepli korek kuma avan.

Ena trwa zafer ki finn pli kontribye pu amenn sa sanzman la:

(a) Prodiksyon an gran kantite dan bann pei inperyalist. Telman bann la ti gayn lavantaz prodwir an gran kantite, ki bann lezot pei pa ti kapav demar enn konpetiter ase gran. Deplizanpli, kan bann ti-prodikter ti pe gayn beze partu dan lemond, bann kapitalist zis dan bann pei inperyalist ti pe profite.

(b) Exportasyon kapital sirplis ver bann pei su-devlope pu ki devlop bann lindistri sibsidyer dan bann pei su-devlope. Akoz leta ti kolonyal li ti protez avan tu kapital etranze, e pa ti ditu ed devlopman lindistri lokal.

(c) Leta kolonyal ti konsolid bann ansyin klas dirizan dan bann pei kolonyal e li form bann lyin ant zot ek kapital etranze. (Tandi ki dan Lerop e Leta Zini bann ansyin klas dirizan ti gayn beze net pandan revolisyon burzwa demokratik.

Sa nuvo sityasyon dan lekonomi internasyonal – li explike par lalwa devlopman konbine e inegal. Dan preske tu pei aryere, bann striktir sosyal ek ekonomik napa parey kuma sosyete feodal, ni parey kuma sosyete kapitalist. Dan sa bann sosyete la nu truv enn konbinezon bann zafer feodal, semi-feodal, semi-kapitalist e kapitalist.

Lafors sosyal ki domine se kapital – me normalman dan bann pei su-devlope se kapital etranze. Burzwazi lokal, alor, suvan pena mem puvwar politik dan so lame. Mazorite popilasyon napa tus enn lapey, me zot viv kuma peyzan dan bann sosyete semi-feodal, semi-kapitalist, kot enn preter larzan, marsan ek bann ki ramas tax pu guvernman. Sa lamas peyzannri suvan elwayne depi prodiksyon komersyal, e mem depi prodiksyon moneter, me malgre sa, li ankor oblize sumet divan bann gran sanzman pri pu seki prodwir e seki li bizin aste.

Nu remarke ki Moris napa “tipik” enn pei su-devlope, dan buku sans sirtu:

1. Kapital lokal byin for (li posed 3/4 lindistri sikriyer, 2/3 kapital dan Zonn Frans, etc) Dan buku pei su-devlope tu bann tablisman pu bann multinasyonal, suvan buku buku later pu bann konpayni etranze.

2. Preske tu dimunn dan Moris tus lapey, e pena enn veritab peyzannri. Laplipar pei su-devlope ena enn veritab peyzannri (suvan 3/4 popilasyon).

2. Explwatasyon bann Pei Kolonyal e Semi-Kolonyal par Kapital Inperyalist

Kapital inperyalist finn explwat e oprim plis ki mil milyon dimunn dan bann pei kolonyal e semi-kolonyal. Sa li enn-de bann krim pli grav ki sistem kapitalist finn komet pandan tut long so listwar. Kan Marx dir ki kapitalism fer so laparans ek disan ek laswer lepep, li byin vre pu tu bann pei su-devlope.

Avan sistem inperyalist ti ena kolonyalism. Bann “konkistador” Espanyol e Portige ti al bann Lil Kanari e Kap Verd, osi byin ki Lamerik Disid e Lamerik Santral – partu zot finn exterminn preske tu, e ena fwa tu, lepep ki ti res laba. Bann kolon blan dan Lamerik Dinor parey – ti exterminn preske tu bann Poruz (Indyin Amerikin). Kan Gran Bretayn ti konkerir Lind, e kan Lafrans ti pran Alzeri, ti ena bann krim atros parey. Bann krim barbar otur esklavaz e komers esklav, finn form enn-de bann lasurs kapital.

Kan sistem inperyalist kumanse, sa bann krim barbar la kumans rant dan Lafrik, Lazi e bann Lil partu. Bann masak lor bel lesel, bann deportasyon, expilsyon bann peyzan depi zot later, introdiksyon travo forse, e esklavaz, tusala finn arive. Inperyalism servi so ideolozi rasis pu swadizan zistifye sa bann aksyon barbar la, e li dir ki bann blan ena enn misyon istorik pu “swadizan siviliz” lemond. Sa mem rasism la, li ondire kokin listwar bann lepep oprime, parey kuma li kokin zot larises, e fri zot travay.

Si bann lepep oprime su kolonyalism rod proteste, bel represyon desann, e kolonizater servi tu kriote ki ena. Bann fam ek zanfan Indyin Amerikin ti viktim bann masak par kolonizater. Dan Lind, ti fizye bann rebel ki ti fer “mutiny”. RAF (Erfors Britanik) ti bonbard bann tribi dan Mwayin Oryan; par dizenn milye bann dimunn Alzeri ti mor akoz zot ti rod fer rebelyon an 1945. Sa bann masak la ti avan e apre bann masak par bann Nazi dan Lalmayn – zot ti osi pir. Si burzwazi Eropyin ek Amerikin ti telman soke par bann krim Hitler (Nazi) li presizeman parski ti premye fwa ki ti truv sa kalite masak la kont bann lezot blan, kont bann lezot Eropyin; me an realite, sistem inperyalist finn fer bann mem kalite krim kont buku buku lepep.

Dan bann pei depandan, lekonomi an antye domine par kapital etranze, e lekonomi antye rann servis kapital etranze. Suvan ena bann simin rel ant lakanpayn ek bann lepor, me ant bann gran lavil pena. Tu bann servis otur inportasyon ek exportasyon an ord, tandi ki tu bann servis pu lepep (ki li lopital, ki li lekol, ki li bann zafer kiltirel) gayn beze net. Mazorite dimunn pas mizer – manze pena, ledikasyon pena, pena okenn sans devlope.

Normal, kapital etranze finn permet enn sertin devlopman – kree enn-de lavil indistriyel, kree zerm enn proletarya dan bann por, bann minn e bann plantasyon, bann simin rel. Me, nivodevi pandan dernye 75 banane finn res parey pu tu lepep dan lemond – ki li dan Lazi, dan Lafrik, dan Lamerik Latinn (apar dan Lasinn depi revolisyon 1948) – e finn mem bese. Bann gran faminn detanzantan pase e ramas dimunn par milyon dan Lind e Lazi.

3. “Blok bann Klas” ki ena Puvwar dan bann Pei Semi-Kolonyal

Nu bizin rod konpran kifer devlopman kapitalism napa finn fane egalman dan bann pei su-devlope. Nu bizin konpran kifer, okontrer, sistem inperyalist finn aret devlopman bann pei su-devlope. Pu ki nu konpran sa, nu bizin zet enn kudey lor “blok bann klas” ki ti opuvwar dan sa bann pei pandan lepok inperyalist klasik.

Klas dirizan dan bann pei kolonyal kan kapital etranze rantre, ti normalman bann proprieter later (semi-feodal, semi-kapitalist) bann marsan e bann preter larzan. Dan Lafrik laplipar sa bann klas dirizan ti dan bann sosyete ki pe mor akoz ti pe perdi tro buku dimunn dan lesklavaz.

Kapital etranze li pe vinn alye ek sa bann klas la, e ti pe servi sa bann klas la pu kraz bann peyzan ek travayer. Ena fwa kapital etranze mem donn kudme etann bann ansyin mod prodiksyon – e anmemtan konbinn li avek sistem kapitalist. Par exanp, kapitalism Britanik ti transform bann Zamindari an Bengal an proprieter later kot zot ti selman bann kolekter tax pu bann lanperer Mogul.

Alor, trwa klas sosyal “melanz” aparet dan bann pei su-devlope:

Burzwazi Konprador, enn burzwazi lokal, ki ti okumansman bann azan pu bann gran marsan inport-export, me ki dusman-dusman inn vinn bann proprieter bann biznes zot-mem. Zot an zeneral dan komers. Zot profi normalman re-rant dan swa komers, swa rant kote later ek spekilasyon lor pri later, e zot kumans pret larzan a bann to lintere byin ot.

Klas Marsan ek Preter Larzan: Avek letan larzan rantre dan tu bann ti-vilaz, e san pitye kree bann divizyon sosyal. Peyzan ris ek peyzan pov kumans res enn kote. Kan pena bon rekolt, bann peyzan pov kumans pran prete ek peyzan ris e preter larzan, e tigit-par-tigit sa bann peyzan ris la e sa bann preter larzan la pran zot later ek zot.

Semi-Proletarya Riral (ki plitar vinn irbin osi). Bann peyzan ki finn rwine, ki finn perdi zot later, oblize kit later, zot pa gayn okenn travay, alor zot res dan lakanpayn e gayn enn tigit travay detanzantan pu gran peyzan, e gayn enn buse manze kumsa. Zot sey lwe inpe later ek bann gran peyzan. Lokasyon later vinn deplizanpli ser. Pli zot pena travay, pli zot sufer lamizer nwar, pli zot dakor pu pey plis lokasyon. Pli lokasyon la vinn ot, pli bann posedan kapital aste later pu zot lwe – e zot napa investi dan lindistri.

Sa montre klerman ki su-devlopman li pa enn mank absoli kapital, ubyin enn mank resurs: okontrer, dan bann pei su-devlope byin suvan sirplis sosyal pli ot ki dan bann pei indistriyalize. Selman, akimilasyon kapital napa rant dan lindistri ni dan okenn investisman prodiktiv – akoz su-devlopman ki inperyalism amene. Tu kapital rant dan later, komers, e pret larzan – alor nu gayn somaz grav dan bann pei su-devlope.

4. Muvman Liberasyon Nasyonal

A long term nu kapav dir ki li inevitab ki bann santenn milyon dimunn napa pu sumet pasivman divan explwatasyon ek lopresyon pu tultan. Sirtu kan zot dominasyon ek explwatasyon li par enn ti-poynye pei ris ek kudme leta represevi kolonyal. Partu dan Lamerik Latinn, Lazi ek Lafrik, nu truv bann zenn intelektyel form bann muvman liberasyon. Zot pran bann lide demokratik burzwa, mem sosyalist u semi-sosyalist depi Loksidan pu prepar enn chalenj kont dominasyon etranze zot bann pei. Nasyonalism dan bann pei depandan, ki ena enn oryantasyon anti-inperyalis, exprim lintere obzektiv trwa lafors sosyal:

1. Plis ki tu, li exprim lintere burzwazi nasyonal ek indistriyel kot zot deza ena enn baz materyel ki ed zot rant an konpetisyon avek inperyalist. Ka tipik se Parti “Congress” Indyin, kot Gandhi ti lider ladan, ki ti gayn sutyin bann gran indistriyel Indyin.

2. Depi lexanp revolisyon Ris, liberasyon nasyonal finn enn zuti pu mobiliz lamas dan bann lavil ek vilaz kont dominasyon inperyalist. Nu truv sirtu lexanp Parti Kominist Sinwa depi bann lane 1920 ek Parti Kominist Lindosinn apre.

3. Li kapav pran form bann eklatman rebelyon par ti-burzwazi –ena fwa irbin, me pli suvan riral. Nu apel sa Popilism Nasyonalism. Revolisyon 1910 an Lamerik ti montre sa form lalit anti-inperyalist.

An zeneral ti kriz intern dan sistem kapitalist internasyonal ki finn donn kudme devlopman bann muvman liberasyon. Sirtu nu truv, defet Larisi su Czar 1904-5 kont Zapon; 1905 revolisyon dan Larisi, premye Ger Mondyal, revolisyon Larisi 1917, bann muvman demas Sinwa ek Indyin; kriz ekonomik 1929-32 dan Lerop ek Lamerik; defet inperyalist Oksidantal par Zapon 1945. Pli gran kudme ti sikse Revolisyon Lasinn 1949.

Artikilasyon ant bann muvman demas internasyonal ek bann lalit dan sak pei pu diskite an plis detay dan Sapit 11, Sapit 13. Isi, nu dir ki li devwar tu bann travayer dan bann pei inperyalist pu donn zot sutyin inkondisyonel a tu bann vre muvman anti-kolonyal, ek anti-inperyalis. Sa devwar la depann osi lor distinge ant bann lager ant bann inperyalist (bann lager reaksyoner) ek bann lager pu liberasyon nasyonal ki, mem ninport ki kalite “lidership” zot ena, a ninport ki staz, zot bann lager zis, e fode donn sutyin. Proletarya internasyonal bizin donn kudme dan tu lalit pu liberasyon nasyonal.

5. Neo-kolonyalism

Flanbe dan lalit pu liberasyon nasyonal apre Dezyem Ger Mondyal ti amenn inperyalism sanz so form dominasyon dan bann pei su-devlope. Dominasyon indirek finn ranplas ansyin dominasyon direk. Kantite vre koloni finn diminye par buku. Pandan 20 banane finn diminye depi 70 ziska 3-4. Bann lanpir Italyin, Olande, Britanik, Franse, Belz, Espanyol, Portige finn preske tonbe net.

Normal, ti ena bann atak visye detanzantan par bann inperyalist reaksyoner. Par exanp, lager dan Indonezi par inperyalist Olande, par Britanik dan Malezi ek Kenya, par inperyalism Franse dan Lalzeri ek Lindosinn, e dan Suez. Me sa bann atak pa ti infliyans listwar. Kolonyalism ansyin stil inn gayn beze net.

Me, sa napa vedir ditu ki sistem inperyalist mondyal inn fonn. Li pe kontinye, me dan lot form. Laplipar bann pei semi-kolonyal kontinye export selman bann matyer premyer. Zot tu sufer esanz inegal. Zot tu sufer su-devlopman. Zot reveni par tet popilasyon ankor buku pli ba ki bann pei inperyalist.

Me, sa transformasyon depi sistem direk ziska sistem indirek, finn amenn burzwazi indistriyel “nasyonal” inpe pli pre ar lepep oprime, e finn akseler indistriyalizasyon ziska enn sertin pwin. Sa li akoz balans defors politik (konsesyon ver lamas), e osi akoz bann lintere inperyalist inn kumans sanze.

Zordi zur, nu truv exportasyon “masinn, ekipman ek masinn transpor” inn ranplas “lartik de konsomasyon ek lasye” kuma pli gran export. E, li inposib export enn kantite masinn san stimil inpe devlopman indistriyel (mem si li ankor restrin a prodiksyon lartik konsomasyon).

An plis, bann miltinasyonal kontan inplant zot dan bann pei depandan pu ki kan “marse” devlope laba, zot deza an plas pu sezi lokazyon vann zot prodwi. Alor nu truv bann “joint ventures” – kot kapital inperyalis, kapital lokal prive, kapital deta, kapital lokal indistriyel. Sa li tipik sistem neo-kolonyal. Kan sa devlope, klas travayer bizin vinn pli for.

Me, sa sistem la li ankor dan kontex inperyalist: indistriyalizasyon res tuzur limite, “marse lokal” li selman 20-25% popilasyon pei la, ondire bann ris, bann nuvo ti-burzwa e bann gran peyzan. Lamizer lamas dimunn res tuzur parey. Kontradiksyon sosyal anpire, li napa amelyore. E alor, potansyel pu devlopman bann eklatman revolisyoner tuzur agrandi.

Pandan sa bann konfli la, nu truv devlopman enn nuvo kus: birokrasi deta, ki normalman kontrol bann sekter nasyonalize inportan, e deklar ki li protez “lintere nasyonal” kont bann etranze, kan an fet, li profite akoz so monopol, e li agrandi so baz kapital prive anmemtan. Enn nuvo “blok dirizan” devlope: bann monopol etranze, bann indistriyel lokal, ek burzwazi etatik (suvan reprezante par larme). Pwa bann ansyin proprieter later e bann ansyin “konprador” li ena tandans diminye.


SAPIT WIT


LORIZINN MUVMAN UVRIYE MODERN



Avan sistem kapitalist ti ena bann dimunn ki ti travayer ki ti pe tus enn lapey avek anplwayer. Depi sa lepok la mem finn ena enn pake lalit ant anplwayer ek travayer. Li napa akoz sertin individi, bann “futer dezord” vini e lerla insilt bann travayer. Li napa akoz Paul Berenger dir bizin lite ki travayer lite, kuma bann lagazet burzwa suvan fer krwar. Lalit de klas li napa enn “ideolozi inporte” par bann sibversiv ki inn al etidye deor.

Okontrer, analiz lor lalit de klas li reflet veritab lalit de klas ki existe avan teori la.

1. Lalit de Klas Proletaryenn Pran Nesans

Tu bann lalit travayer ena 3 demand santral:

1. Ogmantasyon saler. Sa li enn fason direk pu travayer dimann plis sa sirplis ki ena la. (e kan gayn ogmantasyon, burzwa la kapav perdi inpe so par dan sirplis la).

2. Redwir lertan san bes saler (lalit dan Moris pu semenn 40er e dan Lerop pu semenn 35er). Sa osi li akord travayer plis dan sirplis ki ena la, me sann fwa la pli indirekteman, inpe an kasyet.

3. Liberte organize ansam. (Dan Moris Zordi lalit kont IRA ek POA). Lafors ki anplwayer ena se tu so lamone e lefet ki limem posed tu mwayin prodiksyon. E tan ki travayer pu kontinye lager ant zot-mem pu gayn travay ubyin pu gayn promosyon ubyin pu gayn servis ar burzwa, travayer pu res feb, feb net. Kapitalist pu fer seki li anvi, e travayer pu oblize aksepte. Lezot travayer pu mem dir: “Ki li pu fer? Li ena enn fami pu li sweyne”.

Sel manyer pu travayer vinn for se aret konpetisyon ek lager ant zot-mem; tu travayer ansam bizin refiz aksepte tro tiginn kas; tu travayer ansam bizin refiz rann servis misye la; tu travayer ansam bizin refiz fer travay ki inakseptab. Selman kan kas sistem suser, lerla ki travayer gayn lespwar dan lalit kont patron. Byin vit avek lexperyans, travayer aprann ki si pena drwa organize an liberte, pena sime pu travayer.

Premye zuti elemanter ki klas travayer servi kont patron se “tu refiz travay anmemtan –setadir lagrev. Ti ena bann lagrev dan Lezip ansyin, dan Lasinn, e pandan lanpir Romin. Ena bann vye vye tex ki reste ziska zordi ki rakonte.

2. Konsyans de Klas proletaryenn pran nesans

Kan ena lagrev, nu kone ki deza ena konsyans de klas parmi travayer. Fode travayer inn fini realize ki so byinet personel depann lor aksyon kolektiv ansam ek lezot travayer. Sinon, sakenn ti pu al suse, pa ti pu ena lagrev.

Samem premye eleman konsyans de klas: aksyon kolektiv pu rezud u bez.

Par instin, par natir ondire, kan pe organiz enn lagrev, travayer kone ki bizin anmemtan organiz enn “kes nwar” pu ed zot tu tini lagrev la. Sa fon la li donn travayer inpe plis kuraz e konfyans dan limem, parski li pa bizin mazine ki li pu krev de fin kan li perdi so plas, ubyin pandan lagrev la. Sa kalite fon la, eleman de baz organizasyon de klas: enn fon kolektiv pu tini lagrev, pu ed bann kamarad ki perdi plas.

Sa bann eleman de baz la – dan konsyans travayer e dan organizasyon travayer – napa vedir ki klas travayer konsyan so destin istorik antan ki muvman; li osi napa vedir ki klas travayer konpran ki li pu bizin devlop so bann aksyon politik pu li, bann aksyon indepandan par klas travayer.

Bann premye form aksyon politik klas travayer ti infliyanse par radikalism dextrem gos ti-burzwa. Par exanp, pandan Revolisyon Franse, Konspirasyon Zom Egal (Gracchus Babeuf) t i lextrem gos bann Jacobin, enn grup r adikal. Sa muvman Babeuf la ti premye muvman ki ti propoze ki nu tu posed bann mwayin prodiksyon kolektivman.

Mem lepok an Angleter bann travayer dan Sosyete Korespondan Lond ti met dibut enn muvman sutyin pu revolisyon an Frans. Represyon lapolis ti kraz zot. Me, apre bann Lager Napoleon, ti gayn enn grup ti-burzwa radikal dextrem gos ki ti met dibut “Lalig pu Sifraz Iniversel” – setadir lalig pu lite pu ki tu dimunn gayn drwa de vot. Bann mam ti travayer Manchester ek Liverpool. Apre masak Peterloo 1819, muvman travayer ti separ li depi bann muvman ti-burzwa. Lerla, muvman “Chartist” ti forme, samem ti premye organizasyon travayer indepandan dan lemond: Zot ti lite pu drwa de vot, parey kuma sa grup ti burzwa avan la.

3. Sosyalism Idealist (Sosyalism Itopyin)

Tu bann premye muvman klas travayer ti ena bann lider travayer. Sa bann travayer la ti finn aprann par zot-mem, e zot ti ena byin tigit ledikasyon syantifik lor sosyete, e li byin inportan konn bann analiz syantifik lor lekonomi, sosyete ek listwar. San enn konpreansyon syantifik u sosyete, u pu res lor marz progre syantifik.

Bann gran ekrivin idealist (lor bann itopi) ti okontrer sorti depi andan bann progre syantifik. Nu gayn Thomas More (Sanseler Langleter dan 16iem Syek), Campanella (ekrivin 17iem Syek an Litali) e Robert Owen, Charles Fourier ek Saint Simon (bann ekrivin 18iem ek 19iem Syek). Sa bann oter la ti sey met ansam tu bann konesans syantifik ki ti ena sa lepok la pu ki zot fer 2 zafer:

1. Devlop bann kritik vyolan kont bann inegalite sosyal, sirtu seki ena dan sosyete burzwa (Owen, Fourier, Saint-Simon)

2. Fer enn plan pu enn sosyete egaliter, baze lor posesyon kolektiv tu dibyin.

Sa de laspe zot travay fer sa bann ekrivin la bann anset sosyalism modern. Me zot sistem ti ena de febles byin grav:

(a) Sosyete ki zot mazine li ondire enn rev, enn ideal ki pu konstrir enn-sel-ku atraver bonn volonte dimunn. (Sa mem nu dir ki zot idealist, ubyin itopyin). Zot bann lide pena okenn relasyon avek devlopman istorik enn sosyete kapitalist limem.

(b) Zot bann explikasyon lor ki fer ena inegalite sosyal, lor kot inegalite sosyal sorti ti byin byin feb. Zot ti krwar “lavyolans”, moralite, lamone, sikolozi, innyorans, etc ti an tor. Zot pa ti get bann problem ekonomik ek sosyal depar zot striktir, e zot pa ti get kimanyer prodiksyon derule, ni kimanyer sosyete devlope par rapor avek devlopman prodiksyon.

4. Nesans Teori Marxist MANIFES KOMINIST

Teor Marxist ki finn for lor sa de pwin la (a ek b). Karl Marx ek Frederick Engels ti ekrir de liv – “Ideolozi Alma” 1845 e sirtu Manifes Kominist 1848 – ki ti fer enn gran bon an avan pu lalit de klas. Teori Marxist ki ti inifye ansam konsyans de klas travayer ek bann pli gran teori syantifik ki ena. Marx ek Engels napa responsab dekuvert bann lide lor klas sosyal ni lor lalit de klas. Bann sosyalist idealist e bann ekrivin burzwa ti deza servi sa bann lide la. Me, Marx ek Engels ti responsab devlopman enn explikasyon syantifik lorizinn bann klas sosyal, rezon kifer bann klas devlope, lefet ki listwar antye ena so lexplikasyon dan lalit de klas, e avan tu, ki se presizeman bann kondisyon materyel ek intelektyel ki diviz sosyete kapav anmemtan prepar simin pu kree enn sosyete sosyalist kot pena okenn klas sosyal.

Zot ti explike osi kimanyer devlopman kapitalism prepar terin pu sosyete sosyalist, e kimanyer sa mem devlopman kapitalist la prepar bann lafors materyel ek sosyal ki pu detrir limem e kree enn nuvo sosyete. Alor, enn nuvo sosyete nepli enn rev fu me li swiv lozikman dan listwar, li rezilta enn lalit konstan ant bann klas sosyal.

Alor, Manifes Kominist li ondire enn form rafine konsyans de klas proletaryenn. Li montre klas travayer ki so lalit kont burzwazi ki pu amenn sosyalism. Li montre ki bizin lite pa zis pu ogmantasyon saler, me osi pu aboli sistem lapey net. E plis ki tu, li montre ki travayer bizin konstwir bann parti travayer indepandan, pu ki li kapav devlop so aksyon politik lor enn baz nasyonal ek internasyonal.

Alor, nu kapav dir ki muvman uvriye modern li ti ne depi de paran: lalit travayer, enn kote, e konsyans de klas rafine par teori Marxist, lot kote. Fizyon ant sa de kuran la ti fer ant bann lane 1850 ek 1880 an Lerop.

5. Premye Internasyonal

Pandan bann revolisyon 1848 dan Lerop, klas travayer pa ti lite dan enn parti politik kuma nu konn li zordi. (Apar dan Lalmayn, kot ti ena bann Sosyete Kominist, kot Marx ti lider). Partu klas travayer ti swiv deryer radikalism ti-burzwa. Dan Lafrans klas travayer ti kit bann radikal ti-burzwa pandan bann zur sanglan an Zin 1848, me san kapasite form enn parti politik indepandan (me, bann grup revolisyoner organize par Auguste Blanqui ti bann zerm sa kalite parti politik la). Apre defet revolisyon 1848, pandan lepok reaksyon, klas travayer ti devlop so bann sindika e so bann sosyete benevol. (Ankor enn fwa apar dan Lalmayn, kot Lassalle ti organiz enn parti politik travayer pandan azitasyon pu drwa de vot: Sosyete Zeneral Travayer Alman).

Premye Internasyonal ki li inifye Marx e so bann kamarad avek bann muvman travayer sa lepok la 1864, e ki ti permet devlopman bann parti sosyalist dan preske tu bann pei Eropyin. Li paret enn paradox: li pa ti bann parti nasyonal ki ti zwenn ansam pu form Premye Internasyonal. Li ti Premye Internasyonal ki ti permet bann grupman lokal ek sindikal zwenn ansam pu form bann parti nasyonal.

Kan Linternasyonal ti kase apre defet Kominn de Pari, bann travayer pli avanse ti rekonet ki ti bizin organize onivo nasyonal. Apre enn-de defet; bann parti sosyalist baze lor bann organizasyon travayer ti forme dan bann lane 1870 ek 1880. (Ti ena 2 exepsyon: An Angleter ti ena enn muvman sindikal byin byin for, e selman dan 20iem Syek ki Parti Travayis, baze lor sindika ti ne. Dan Lamerik osi, bann sindika ase for, me ziska ler pankor kree enn gran parti sosyalist –li gran devwar divan klas travayer.

6. Diferan Form Organizasyon dan Muvman Uvriye

Alor, nu truve ki bann sindika, bann sosyete benevol travayer e bann parti sosyalist ti devlope ase spontaneman pandan lalit de klas dan sosyete kapitalist. Seki devlope avan li depann lor tradisyon dan sak pei. Dan Moris, ti gayn devlopman lalit travayer, lerla bann premye sindika, lerla zot finn form bann parti. Me, ziska ler bann organizasyon travayer pankor devlop lindepandans depi bann radikal ti-burzwa.

Bann koperativ pa ti devlop spontaneman. Robert Owen e so bann kamarad ti pran linisyativ, ti kumans premye koperativ dan Rochdale, an Angleter an 1844.

Ena gran bezwin pu bann koperativ. Zot pa selman enn lekol pu bann travayer lor kimanyer rul bann zafer ekonomik me osi li prepar enn-de zafer pli difisil kote ekonomik dan enn sosyete sosyalist ki pu ena enn zur: distribisyon bann marsandiz. E sa preparasyon pe fer deza pandan lexistans sistem kapitalist. Me, anmemtan, tultan ena danze ki sa bann koperativ la rant an konpetisyon avek bann firm burzwa, e perdi, e sa enn move lefe lor konsyans de klas.

7. Kominn de Pari

Kominn de Pari ti reyni tu bann tandans dan muvman uvriye so lepok. Li ti ne pandan enn muvman de mas spontane, e napa dapre enn plan ki enn parti travayer ti finn avanse depi avan. Li ti montre tandans ki klas travayer na pu depas bann lalit ki tu sinpleman ekonomik. Lorizinn Kominn de Pari ti pirman politik: bann travayer dan Pari napa ti fer konfyans burzwazi akoz ti panse li kapav “vande” divan bann larme Pris ki ti pe anserkle Pari. Anmemtan zot ti ena enn seri lezot demand ekonomik ek politik ki burzwazi napa ti pe satisfer. Pu premye fwa an. Listwar, klas travayer ti santi li pe al ver priz di puvwar, mem si li zis onivo enn sel lavil. Kominn de Pari ti montre kimanyer tandans klas travayer se ver destriksyon leta burzwa (kas tu so bann laparey but an but) e kree enn demokrasi proletaryenn, enn demokrasi pli extra. Kominn de Pari finn osi montre ki san enn lidership revolisyoner e konsyan, e malgre kuraz fantastik klas travayer, lalit revolisyoner napa pu sort vinker.


SAPIT NEF


REFORM EK REVOLISYON



Dan dernye sapit nu ti get nesans ek devlopman muvman uvriye modern. Sa li enn zoli lexanp manyer ki nu milye sosyal (dan lekel nu ne, ki nu ule, ki nu pale) ena linfliyans lor nu lalit konsyan pu sanz sosyete, e anmemtan, kimanyer nu lalit konsyan li transform nu milye sosyal. Sakenn afekte so kamarad.

1. Evolisyon ek Revolisyon dan Listwar

Tu bann sanzman ki finn ena dan bann sistem sosyal finn vini enn ku dan vyolans swivan bann lager ubyin swivan bann revolisyon, ubyin swivan enn melanz lager–revolisyon. Pena okenn leta dan lemond ki pa finn ne dan lavyolans revolisyoner. Leta Amerikin ti ne apre Revolisyon 1776 ek lager sivil 1861-65. Leta Britanik ti ne depi bann revolisyon 1649 ek 1688; Leta Franse ti ne depi bann revolisyon 1789, 1830, 1848 ek 1870. Leta Belz ti ne depi dan revolisyon 1830; Leta Olande pandan bann revolt 16iem Syek; Leta Alman ti ne depi dan bann revolisyon 1870-71, 1914-18 (lager) ek lager 1939-45. Bann leta sirdevlope dan bann pei Tyer Mond ti ne dan sistem kolonyal brital, kot finn detrir bann sivilizasyon ansyin, finn met dibut dominasyon kolonyal, lerla finn gayn bann lager pu lindepandans ki finn sanz leta la a enn leta byin suvan neo-kolonyal, Dan tu sa bann ka la finn ena vyolans.

Me, li enn erer grav pu panse ki si servi vyolans lerla otomatikman pu gayn sanzman ki bann konbatan anvi gayne. Avan ki enn revolisyon kapav veritableman sanz sosyete ubyin sanz bann kondisyon pu klas travayer, li absoliman neseser ki avan finn ena enn evolisyon ki kree dan ansyin sosyete, baz materyel (ekonomik, teknik, etc) ek osi kree dan ansyin sosyete baz imin (bann klas sosyal ki finn devlop sertin kapasite) pu sa nuvo sosyete la. Si pena sa bann baz la, lor lekel kapav kree enn nuvo sosyete, ninport ki kantite vyolans pu fini par retom dan ansyin sistem ki ti pe rod detrir.

Ena bann lexanp frapan pu pruv sa pwin la. Dan tut long listwar, finn ena bann sulevman peyzan kont bann “dinas” ki ti dominn zot. Sak fwa sulevman ti reysi, e sak fwa ti amenn enn nuvo “dinas”. Ena fwa nuvo dinas pran so lider parmi bann lider peyzan mem. Dan kumansman, nuvo dinas la li fer enn bon travay pu ed bann peyzan. Me, lerla dinas la revinn osi dominer, osi koronpi ki avan, e kontinye explwat bann peyzan parey. Alor lamizer bann peyzan revini. Bann lafors prodiktiv zame pa ti devlope, alor listwar ti turn an ron sak fwa.

2. Evolisyon ek Revolisyon pandan Kapitalism zordi-zur

Kapitalism zordi-zur ti ne dan bann revolisyon sosyal ek politik. Ti ena bann gran revolisyon burzwa depi 16iem a 19iem Syek ki ti donn nesans bann leta burzwa. Sa bann revolisyon la ti posib akoz ti ena bann evolisyon dan sosyete avan, setadir bann lafors prodiktiv dan sosyete feodal ti tro devlope pu sa sistem la.

Anmemtan sa evolisyon la ti amenn enn nuvo klas sosyal, burzwazi modern, ki ti lite buku kont bann monarsi absoli avan ki ti gayn puvwar pu li. Lerla burzwazi kumans devlope, pu prepar nuvo revolisyon.

Kote materyel bann lafors prodiktiv devlope telman buku ki bann proprieter prive nepli kapav. Kapital konsantre, e bann gran gran “trusts” devlope, leta burzwa intervenir deplizanpli buku, e enn nuvo sistem sosyal kumans prepare, kot dimunn pu pran posesyon kolektiv de tu mwayin prodiksyon, pu planifye kolektivman e pu prodwir par zot-mem, manej par zot-mem.

Kote imin, enn nuvo klas ne dan sistem kapitalist “enn klas ki pu fuy tom pu anter sistem lamem – klas proletarya. Enn klas travayer deplizanpli konsantre otur gran lindistri, san buku lespwar pu monte individyelman, kumans devlope. Dan so lalit tu le zur, klas travayer aprann solidarite, koperasyon ant travayer ek disiplinn dan bann aksyon, e kan li pe aprann sa bann zafer la, se sa ki pu rann li posib pu klas travayer reorganiz tu laspe lavi ekonomik ek sosyal.

Kan bann kontradiksyon dan sistem kapitalist kumans aparet plis, kan lalit de klas kumans sofe, lerla ki kapitalism limem prepar terin pu revolisyon sosyal, parski klas travayer partisip dan bann eklatman dan sak sekter (ki li ekonomi, sosyal, politik, mem militer, finansye) e proletarya gayn lokazyon pran puvwar politik pu amenn enn revolisyon sosyal.

3. Evolisyon Muvman Uvriye Modern

Me, listwar kapitalism e listwar muvman travayer napa finn pran laliyn direk ki bann Marxist dan bann lane 1880 ti mazine.

Bann kontradiksyon ekonomik ek sosyal dan bann pei inperyalist napa ti deteryore tutswit. Okontrer, kan Kominn de Pari ti gayn beze e Premye Ger Mondyal ti eklate, Lerop de Lwes ek Lamerik ti truv enn long peryod krwasans zot bann lafors prodiktiv. Sa long lepok prosperite la finn kasyet bann kontradiksyon ki ti pe ronz sistem la tuzur.

Sa bann kontradiksyon la ti eklate byin mem an 1914. Avan ti gayn bann revolt kuma Revolisyon 1905 Larisi ek lagrev zeneral an Lotris mem lane, dakor, me sa ti plito bann exepsyon; an zeneral klas travayer ti konvinki ki sistem la pe sanze dusman-dusman, e ti pe vinn ·”sosyalis” letap par letap.

Kot klas travayer ti gayn sa ilizyon la? Premyerman ti ena bann siper-profi ki burzwazi inperyalist ti pe tire depi dan bann pei kolonyal, e ti pe servi pu sey aste klas travayer an Lerop. Dezyeman, ti ena emigrasyon an mas ver bann koloni, alor “larme somer rezerv” ki burzwazi ti tultan sey nuri ti diminye, e klas travayer ti vinn for terib, e ti pe menase pu revolte atuler. Alor, burzwazi ti oblize donn osi buku konsesyon ki li ti kapav.

Alor, muvman travayer dan Lerop finn plizumwin dakor pu lite selman pu bann reform “rezonab”: ogmantasyon saler, lalwa progresis, plis demokrasi, etc. Klas travayer an Lerop finn les bann intelektyel koz lor revolisyon sosyal, ekrir lor revolisyon sosyal, tandi ki an tan ki klas li finn lite pu amelyor so sor imedya. Klas travayer inn aret so preparasyon pu revolisyon sosyal; li ti komans panse ki sa gran lafors travayer la “kan bizin” pu kapav otomatikman amenn enn rol revolisyoner.

4. Oportinism Reformist

Selman, nu truve ki bann parti travayer ek bann sindika an Lerop ti al pli lwin ki sa: zot finn propaz lide ki muvman travayer.bizin zwir. bann lavantaz “prosperite”, e zot finn negliz net lide ki travayer bizin prepare pu enn gran sanzman ekonomik, sosyal ek politik. Akoz sa reformism ki kapitalism inn reysi travers move kriz 1914–1923.

Enn lider apel Eduard Bernstein ti dir fode lite selman pu reform, e aret lezot lalit. Li ti ondire guru teorik sa oportinism reformist sa lepok la. Li ti dir “muvman la ki tu, nu bi vo naryin”. Anmemtan enn lot bug apel Kautsky ki ti osant tradisyon Marxist ti al fer enn seri konsesyon teorik ver sa kuran oportinist la. (Lenin finn byin atak li dan so bann lartik ek liv).

Dan lapratik, nu ti truv oportinism dan bann koalisyon elektoral ki bann parti travayer ti fer avek burzwazi “liberal”. Dusman dusman bann parti travayer ti rant dan bann minister pandan bann koalisyon avek bann parti burzwa. Bann parti klas travayer ti negliz tu lalit kont kolonyalism ek inperyalism. Sa oportinism ti byin kler kan ladireksyon bann sindika dan Lalmayn ti refiz aksepte propozisyon Rosa Luxembourg pu bann lagrev politik. Bann ofisye ek kad sindikal ek dan parti travayer la ti tro gayn bann privilez dan sosyete burzwa, e ti pe rod protez zot pozisyon.

Sa oportinism reformist la pa ti inevitab. Ti kapav otreman. Ti posib, tutafe posib pu klas travayer lans bann aktivite andeor parlman. Ti tutafe posib ki bann lagrev ti pu fane partu-partu zis avan Premye Ger Mondyal. E sa kalite aktivite la ti pu prepar klas travayer pu pran puvwar pandan Lepok revolisyoner lafin Ger Mondyal.

5. Bizin enn Parti Avangard

Alor lexperyans pandan sa lepok reformist la finn demontre ki Lenin ti ena rezon kan li ti koze lor nesesite enn parti avangard. Klas travayer par li tusel, li kapav amenn bann bel-bel lalit pu amelyor so sor, e li tutafe kapab pu devlop enn konsyans de klas, Me, li napa posib ki klas travayer otomatikman, par li tusel, devlop so konsyans politik ase pu ki li prevwar bann sanzman dan kondisyon obzektiv, e pu ki li mazinn ki devwar klas travayer bizin ete a ninport ki moman. Konsyans politik klas travayer napa ase pu sa. Anmemtan li presizeman sa kalite konsyans la ki neseser pu kapav lite kont tu bann manigans ki burzwazi pu amene e pu kapav lite kont bann linflyans ideolozi burzwa ek ti-burzwazi lor muvman travayer. Bizin enn parti politik avangard pu devlop sa konsyans la.

Anmemtan, nu kone ki atraver bann lane, lalit de klas li ena so bann flanbe e so bann lepok ondire mor. Lamas dimunn napa tultan aktif kote politik. Fode ena enn flanbe pu zot aktif. Si enn parti de mas tultan limit li a konsyans mazorite travayer, li pu anpes devlopman enn volonte revolisyoner dan klas travayer. Parti bizin reprezant lide lavangard dan travayer – pa lamas travayer demobilize.

Normalman, kan pena flanbe, enn parti avangard li res minoriter. Me li mintenir lalit an kontinwite, ant bann flanbe, e li prezerv konsyans de klas ki ti devlope pandan dernye flanbe. Sa lavangard la li permet lexperyans klas travayer reste, napa fonn. E pli inportan, sa lavangard la ki pe tuzur prepare pu bann konfrontasyon dan lavenir. Sa mem gran rol enn parti avangard – preparasyon pu bann batay dan lavenir. Alor, kan enn ku, kondisyon obzektiv sanze, kan enn ku, lamas travayer truv zot fas a enn konfrontasyon, sa avangard la ede pu devlop lide e pu devlop kapasite aksyon sa lamas travayer la.

Sa pa ditu vedir ki enn parti avangard kapav sibstitye limem pu lamas travayer. Li pa kapav fer krwar ki limem li pu amenn lalit. “Liberasyon klas travayer pu fer par bann travayer zot-mem”. Me, se ki parti avangard bizin fer, se gayn sutyin lamas travayer pu so program, so stratezi e so bann taktik. Si parti avangard pa reysi fer sa, li pa kapav zwe so rol istorik.

Selman pandan bann gran flanbe ki enn parti avangard gayn sutyin mazorite travayer; sa lepok la, lamas travayer ti pu par zot-mem de tut fason fer sulevman kont burzwazi. Sityasyon la li pre-revolisyoner ubyin revolisyoner mem. Alor nu truve ki pena okenn kontradiksyon ant lalit spontane lamas e nesesite pu batir enn organizasyon revolisyoner an avangard. Enn veritab organizasyon revolisyoner li ed lalit spontane lamas, li prolonz sa lalit la, e li donn lespwar pu ki lalit lamas kapav sort vinker, parski tu lenerzi ansam atak puvwar politik ek puvwar ekonomik burzwazi.

6. Bann Revolisyoner ek Lalit pu bann Reform

Tu sa oportinism ki nu finn truve dan muvman travayer finn amenn enn sertin “iltra-gosism” dan muvman uvriye ki dir “pa amenn okenn lalit pu bann reform”. Me, pu bann Marxist revolisyoner, lalit pu bann reform napa egal a “reformism”, Napa ditu.

“Reformism” vedir ki u krwar ki kapitalism pu aboli dusman-dusman atraver bann ti-reform. Bann revolisyoner napa pans kumsa. Me, sa pa vedir ki zot kont lalit pu reform. Okontrer li korek ki anmemtan ki travayer pe lite pu reform dan sistem la, li pe prepar limem pu bann lalit anti-kapitalist lor enn nivo byin vas e dan enn fason byin dir, ki pu amenn enn kriz revolisyoner dan sosyete.

A nu get enn ku ki sa vedir si u “kont” lite pu reform. Li vedir ki u pu dakor pu klas travayer sufer deplizanpli, vinn deplizanpli mizer, ziska enn ku klas travayer pu gayn kapasite zet sistem kapitalist. Li enn rev sa, e li enn rev reaksyoner.

Nu dir ki li enn rev, parski li kler ki bann travayer pu vinn deplizanpli dekuraze, deplizanpli degute, pu mem vinn kominalist, kan zot truve ki zot nepli kapav defann zot nivodevi, zot travay, ek zot bann drwa ki zot ti ena, e kimanyer enn klas dan sa bez zeneral la pu kapav amenn enn revolisyon kont enn klas osi ris, osi for e osi organize ki burzwazi. Nu dir ki sa lide ki rezet tu lalit pu reform, li mem reaksyoner, parski li zwe zwe bann kapitalist. Se bann kapitalist ki gayne si saler bese, se kapitalist ki gayne kan ena somaz enn pake, se kapitalist ki gayne kan kraz sindika, e se kapitalist ki gayne si pena drwa lagrev – e tusala pu arive si bann travayer les zot vinn bann esklav san defans.

Bann Marxist revolisyoner truv liberasyon travayer ek ranversman sistem kapitalist kuma rezilta enn ogmantasyon lafors klas travayer. Pli klas travayer vinn for, vinn inifye, gayn solidarite, gayn konfyans dan limem, plis sans ki pu ena enn revolisyon ki reysi. Tu sa bann sanzman dan klas travayer zot pa pu arive akoz orater dibut lor kamyon kriye, ni akoz klas travayer selman vinn edike. Alalimit, klas travayer devlop so lafors, so linite, so solidarite, so lafors organizasyon kan li gayne dan bann lalit de klas ki derule tu le zur – e byin suvan sa bann lalit la se bann lalit pu bann reform.

Lalit pu sa bann reform la li napa amenn “reformism” otomatikman. Li selman si avangard aret edik lamas travayer lor nesesite devir sistem la anba lao; li selman arive si lavangard aret lite kont linfliyans ideolozi burzwa ek ti-burzwa dan klas travayer; li selman vinn reformist si lavangard aret lite andeor parlman, pu bann revandikasyon ki atak kapital limem.

Alor, li devwar tu bann revolisyoner donn kudme andan dan bann sindika kot lamas travayer sindike pu ki bann sindika vinn deplizanpli for, napa deplizanpli feb.

Li vre ki bann sindika napa organize pu amenn bann lalit revolisyoner; sa li napa zot fonksyon. Zot neseser pu defann lintere travayer de zur an zur kont kapital. E sa lalit de klas de zur an zur napa disparet, mem kan kapitalism an deklin. San bann sindika for, kot travayer avanse inifye, bann patron pu gayne dan sak ti konfrontasyon ki lev latet. Kan travayer kumans perdi sak konfrontasyon, li kumans perdi konfyans, li kumans fye lor ideolozi burzwa, li vinn feb.

Anplis, zordi zur bann sindika pe bizin fer fas a bann gran problem osi byin ki bann problem tulezur, Bann sindika pe kumans interese dan bann problem zeneral kuma inflasyon, tax, fermtir lizinn, kup depans guvernman, somaz, IRA ek POA. Tu sindika pe bizin pran pozisyon lor bann kestyon kumsa. Alor, sindika finn vinn kuma enn lekol pu klas travayer lor tu bann problem kapitalism e lor tu bann problem sosyalism. Nu gayn bann nuvo konfrontasyon dan muvman travayer: enn tandans ki an faver “kolaborasyon de klas” e mem integrasyon muvman sindikal dan laparey deta (exanp dan Moris, GWF ti syeze lor NRB!) e ki dir ki lintere travayer pa pas divan “lintere nasyonal”, lot tandans ki an faver enn muvman travayer indepandan for kote ideolozik ek kote organizasyonel. Sa vedir ki tu bann vre revolisyoner bizin rant an plin dan bann sindika pu lite kont bann tandans kolaborater ki amene par bann birokrat sindikal (bann ki ule regle lalit de klas otur enn ti latab dan enn biro par la) – ki zot dan bann sindika de drwat kuma OUA (ki uvertman dir ki li enn “sindika kolaborater”) ubyin ki zot bann tandans kolaborater dan GWF mem.

Bann revolisyoner tultan sey vinn bann pli bon sindikalist. Zot truv li enn priorite lite pu ki zame klas travayer perdi okenn so bann drwa (ni so nivodevi, ni so drwa lagrev, ni so lindepandans depi leta burzwa) anmemtan tultan amenn propagann zeneral pu enn revolisyon sosyalist. San enn revolisyon sosyalist, viktwar klas travayer inposib; san enn revolisyon sosyalist, tu bann gran problem ki klas travayer bizin fer fas pu res anplas.

Me birokrasi dan sindika nepli truv so rol pu defann lintere so bann mam avan tu. Asterla li pe truve ki li responsab rod “stabilite sosyal” “bon relasyon indistriyel” – ondire limem inn rant dan laparey leta burzwa, sistem la pu li, li bizin defann li. Sa tandans birokrat la li afebli klas travayer, e li rod kraz labaz dan sindika. Sirtu li rod akapar responsabilite pu tu bann desizyon, pu ki labaz nepli kapav determinn stratezi sindikal.

Alor, nu lalit kuma bann revolisyoner se pu amenn plis demokrasi dan sindika e anmemtan gard lalit sindikal kuma enn lalit de klas.


SAPIT DIS


DEMOKRASI BURZWA EK DEMOKRASI PROLETER



1. Liberte Politik ek Liberte Ekonomik

Burzwazi fer krwar ki li an faver liberte, limem gran defanser liberte dan lemond. Bann pei kapitalist tultan fer krwar ki zot pe sovgard laliberte ek demokrasi partu.

Laplipar dimunn pa finn pans lor sa de kalite liberte la: liberte politik ek liberte ekonomik. E si u pa finn pans lor la, u pu krwar ki tu le de vedir mem zafer. Sirtu bann burzwa liberal, zot fer krwar ki zot anfaver tu kalite liberte!

A nu get enn ku diferans ant liberte politik ek liberte ekonomik. Li fasil dir ki tu dimunn gayn liberte politik egal, e ki pena drwa fer enn lot dimunn vinn u esklav. Li pa osi sinp pu dir parey pu liberte ekonomik. Zordi zur “liberte ekonomik” vedir inegalite. Li vedir ki laplipar dimunn otomatikman pena mem liberte ki enn ti-grup lezot.

Dan bann sosyete kot gayn drwa aste-vann esklav sa vedir ki dan sa sosyete la, ena 2 klas: klas dimunn ki esklav e klas dimunn ki posed esklav: Parey, si ena liberte pu pran bann mwayin prodiksyon pu twa, sa vedir osi ki ena 2 klas: enn klas ki posed mwayin prodiksyon, ek enn lot ki oblize vann so lafors travay ar li. Ki enn proprieter lizinn ti pu fer, si personn napa dakor pu travay pu angres enn lot?

Lontan burzwazi ti defann liberte enn paran pu avoy so zanfan travay dan bann minn. Dan Moris lepok avan, burzwazi ti defann drwa enn paran fer enn kontra “angazman” lor nom so zanfan. Lontan burzwazi ti dir ki tu patron gayn drwa fors travayer fer 14 ertan par zur. Alor, ondire burzwazi truv sa bann zafer la kuma “liberte”. Anmemtan, burzwazi anpes enn liberte byin inportan: pa ti gayn liberte form bann sosyete travayer. (Dan Lafrans burzwazi ti anpes sa liberte avek enn lalwa apel “Le Chapellier” – pretex se pu anpes bann “koalisyon” swa patron, swa travayer. Dan Moris, bann premye lalwa travay dan 19iem syek ti anpes travayer grupe pu sey fikse zot saler).

Kan nu finn get sa bann pwin la, nu truve ki paret ena bann kontradiksyon dan latitid burzwazi lor kestyon liberte. Me, pena okenn kontradiksyon si nu gard an tet enn sel zafer:

– Tu ideolozi burzwa ena enn sel tem santral – defans propriete klas kapitalist ek defans lintere klas kapitalist.

Samem baz tu ideolozi burzwa, e ladan pena kontradiksyon. Ideolozi kapitalist napa baze lor bann gran-gran prinsip kuma sovgard laliberte kuma zot fer krwar.

Nu pu konpran sa pwin la pli byin si nu get listwar drwa de vot. Parlman modern ne pu donn burzwazi drwa kontrol fon piblik. Zot argiman ti kumsa: Nu ki pe pey tax, alor nu bizin syez dan parlman. Kan enn lerwa apel Charles I ti sef an Angleter, li ti gayn gran bez akoz li ti pran tax depanse, san apel parlman ant 1629 ek 1640. Ti ena lager sivil, e lerwa, so fami tu ti swa tuye, swa zot ti sove Lafrans. Get “lozik” ki bann la ti pe servi pu drwa de vot: “Bann dimunn ki pena ase kas pu zot pey tax, zot pa bizin gayn drwa de vot, akoz zot pu rod ogmant tu depans akoz zot-mem pa pe peye”.

Ideolozi burzwa zame pa ti baze lor drwa egal pu tu sitwayin; ni li pa ti baze lor drwa liberte politik, me li tultan finn baze lor prinsip les burzwa la gard so larises, e sirtu gard so drwa angres li atraver explwat travay lezot dimunn.

2. Leta Burzwa: Gardyin Lintere Klas Kapitalist

Pandan 19iem Syek, fasil pu explik travayer ki leta burzwa pa ti “net” (pa ti refri) dan lalit ant klas burzwa ek klas travayer. Fasil pu montre kimanyer leta ti klerman enn zuti dan lame kapitalist pu li lager kont travayer.

Sa lepok la selman burzwazi ti gayn drwa de vot. Selman burzwazi ti lib pu pa donn travay. Si travayer rod pa travay (fer lagrev), lapolis ek larme ti tir kut bal brit. Lazistis sa lepok la ti klerman lazistis patron.

Bann depite, ziz, ofisye lapolis, ofisye larme, ofisye kolonyal, bann minis, bann pret: zot tu ti lame dan lame dan mem klas sosyal. Zot larzan ti ansam, zot lintere ti ansam, e zot ti bann mem mem fami. Klas travayer ti totalman andeor sa zoli ti lakaz burzwa la.

Sa sityasyon la finn sanze. Enn gran muvman travayer finn sanz li. Sa muvman la finn amenn bann aksyon direk ki finn debus lor drwa de vot pu tu. Klas travayer ti truv li reprezante ase byin dan parlman (mem si limem pey buku tax, me sa enn lot zistwar ki bizin rakonte!) Bann parti travayer reformist ti mem rant dan bann koalisyon pu fer guvernman avek bann parti burzwa. Ti mem ena bann parti travayer ki ti pran guvernman zot tusel (an Angleter ek an Skandanavi).

Alor, seki finn devlope se enn “ilizyon” enn “laparans” ki leta la li enn zafer apar – li enn refri ant klas travayer ek klas burzwa, ondire. Alor, buku travayer inn kumans krwar ki vremem li kumsa. E bann parti reformist finn donn bel kudme fann sa kalite “ilizyon” la, finn donn enn “fos lespwar”. Lontan zis bann parti sosyal demokrat ki ti fer travayer krwar sa, asterla mem bann parti kominist pe sem bann mem fos krwayans la.

Veritab natir leta burzwa li byin kler. Nu ena selman pu gete kimanyer li marse, e bann kondisyon materyel dan lekel li marse pu nu truv kler. Lerla nu pu kone ki mem dan bann leta burzwa pli “demokratik” pena vre,demokrasi enn merd.

Dan leta burzwa, normalman lamas travayer fer zot bann reprezantan rant dan parlman, mem dominn parlman. Me seki arive lerla, se sant sa bann leta la li buze; so sant nepli dan parlman, me dan so laparey pemanan; li dan servis sivil, e dan bann lafors arme. Kuma dimunn abitye dir: “Bann minis zot vini, zot ale, me lapolis reste”. (Dan Moris, bann minis napa mem sanze buku, ziska ler!). Sa leta permanan la, li an akorite net avek gran ek mwayenn burzwazi. Kifer? Akoz so manyer fer rekritman, akoz so manyer donn promosyon, akoz so yerarsi. Sa laparey permanan la li liye byin-byin korek ek burzwazi. Zot partaz mem ideolozi, mem lintere sosyal ek ekonomik. Bann ofisye ograde tus ase saler pu zot akimil kapital (mem si lor enn ti-lesel). E suvan dan pozisyon pu pran gran brayb avek burzwazi. Tusala donn zot lintere protez propriete prive, e gard sistem kapitalist dan korek.

Pli pir, leta baze lor parlman burzwa li liye net, lekor ek lespri avek kapital – zot atase avek bann lasenn an lor: depandans finansye ek Det Nasyonal. Pena okenn guvernman burzwa ki kapav res opuvwar san pran larzan kredi. Atuler, guvernman lor zenu divan bann gran labank pu dimann kredi. Ninport ki guvernman anti-kapitalist ki ariv opuvwar pu tutswit tap ar sa problem la: sabotaz ekonomik, sabotaz finansye. Dan so otobiografi Harold Wilson ti dir kimanyer kan li ti opuvwar sef Labank Langleter inn refiz les li met so program guvernmantal an pratik. Si ninport ki guvernman anti-kapitalist al de lavan: “Lagrev investisman”, kapital sove kit pei, marse nwar paret kat kote, prodiksyon diminye, somaz ogmante. Burzwazi reponn kut-ke-kut kan enn guvernman sey servi parlman burzwa kont li.

Listwar 20iem Syek an antye montre nu enn zafer: li inposib servi parlman burzwa, enn guvernman ki baze lor propriete kapitalist, ubyin leta burzwa pu lager kont burzwazi – dan enn fason kot li vremem afebli burzwazi la. Si enn politik anti-kapitalist devlope dan sistem parlmanter, byin vit li bizin deside: swa li kaptile divan santaz kapitalist, swa li kas kas laparey leta burzwa but but, e ranplas bann relasyon kapitalist dan prodiksyon, met dibut bann relasyon kolektiv. Setadir met dibut enn sistem kot tu dimunn kolektivman posed bann mwayin prodiksyon.

3. Mankman dan bann Liber te Demokrat Burzwa

Li pa enn azar ki muvman travayer ki finn lite pu bann drwa demokratik dan dernye 2 Syek. Kan klas travayer rod bann drwa ek liberte pu tu dimunn, li truv pli bon fason avans so prop lintere de klas. Klas travayer ena pli buku dimunn zordi zur. E si gayn drwa organize an liberte, lerla ki klas travayer kapav gayn lafors pu so mazorite, lerla mem ki klas travayer peze pli for dan balans ant bann klas.

Anplis, bann liberte demokratik ki gayne pandan sistem kapitalist, donn travayer enn “avangu” bann pli gran liberte ki zot pu zwir kan finn reysi devir sistem kapitalist anba-lao. Avek rezon ki Trotsky dir ki ena bann “ti pos demokrasi travayer dan enn gran sistem demokrasi burzwa”, an relasyon avek bann organizasyon demas dan klas travayer. Gayn drwa fer miting, bann kongre, organiz lagrev, fer manifestasyon, devlop enn lapres travayer, ledikasyon pu travayer, teat travayer, e bann klib sinema, tu sa la).

Me, presizeman akoz sa bann liberte demokratik telman inportan pu klas travayer, ki li byin inportan ki nu truv mankman sa bann liberte la.

– Premyerman, demokrasi parlmanter burzwa li tultan demokrasi indirek. Ladan enn bann dimunn gayn enn “manda” pu administre leta. Me, gran mazorite dimunn pena drwa partisip dan sa administrasyon la. Zot exklir net. Sel puvwar ki lamas dimunn ena: kul enn but papye dan enn bwat enn fwa 5 an pu swazir kisann la pu administre dan parlman. Samem nu dir li selman demokrasi indirek.

– Dezyeman, egalite politik dan sistem demokrasi parlmanter burzwa, li selman egalite an parol, li pa veritab egalite. An parol, ris ek pov gayn mem drwa lans enn lagazet pu zot –avek bann fre plizyer mil (ubyin mem milyon) rupi. An parol, ris ek pov gayn mem drwa aste reklam dan lagazet, alor gayn mem sans infliyans eleksyon – swadizan. Me, sa bann egalite la, fode u ena kas enn pake pu gayn drwa. Bann kapitalist kontrol bann bel-bel lagazet, radyo, televizyon tu – akoz zot kas. (Dan lezot pei bann parti “aste” letan lor televizyon). E lerla, apre eleksyon, bann kapitalist “aste” depite, “aste” minis avek puvwar zot larzan, zot kapital.

– Finalman, sipoze demokrasi burzwa si anfet demokrasi parfe (ki pa ditu vre) kanmem sa li res selman demokrasi politik. Samem tu: Selman demokrasi politik. Ki serti ki u gayn egalite politik, ki (ki pa vre, kuma nu finn deza truve) si u bizin sibir inegalite ekonomik ek sosyal, enn inegalite ki vinn pli pir dezuranzur? Mem si ris ek, pov gayn mem drwa politik, bann ris ankor ena enn puvwar ekonomik ek sosyal telman vast ki zot kapav kontrol tu seki zot vreman bizin kontrole.

4. Represyon ek Diktatir

Li pli kler ki leta dan sistem kapitalist li enn leta burzwa, si nu get enn so rol represif. Nu tu inn tande byin suvan ki kan ena lagrev, lapolis,rayot, larme rantre, kas lagrev, kan ena manifestasyon (kuma kot Solitid) rayot avoy gaz lor manifestan travayer. Me kan lapolis finn aret patron ki met travayer deor, kan larme inn avoy gaz dan figir patron ki fer enn lokawt? Eski nu finn deza tande? Zame larme ubyin lapolis burzwa finn tire lor enn laful burzwa ki rod bes saler.

Bann ideolog burzwa pu sey reponn. Zot pu dir, me bann travayer ki fer bann kiksoz kont lalwa. Nu dir, me zisteman se “lalwa” ki an faver burzwa la. Lalwa burzwa protez propriete kapitalist. Me, mem si patron al andeor lalwa, kuma patron dok ki ti fer lokawt kont IRA sa lane la, latitid larme ti byin diferan. Rayot ti sir lepor, me li pa ti pe menas patron.

Ordinerman, selman, laparey represif ena enn rol segonder pu li zwe, akoz dezuranzur lagran mazorite travayer sumet divan sistem kapitalist. Li diferan pandan bann kriz – ki li bann kriz ekonomik, kriz sosyal, kriz politik, kriz militer ubyin kriz finansye, parski lerla sistem kapitalist rant an dezord, e klas travayer sezi lokazyon exprim so dezir pu devir sistem la.

Lerla ki nu truv represyon divan-divan. Natir fondamantal sistem kapitalist aparet tuni divan nu: enn lekip zom arme pu protez kapital. Pli sosyete la stab, pli li donn liberte enn pake. Pli li instab, pli ena kriz, pli li bizin servi lavyolans. So bann diskur lor “manze plin vant” nepli ase.

Alor, nu truve ki pandan listwar 19iem ek 20iem Syek, leta burzwa suvan reprim bann drwa demokratik ki travayer ena. Ena bann diktatir militer, bann diktatir bonapartist, ek ena bann diktatir fasist. Diktatir fasist ki pli brital e pli barbar parmi bann diktatir ki oservis gran kapital.

Fasism pa selman servi represyon kont bann organizasyon travayer ki radikal ek revolisyoner. Li rod kraz tu kalite organizasyon kolektiv ki ena e li rod kraz tu rezistans travayer, mem li rod kraz sindika e tu bann lagrev. Anplis, fasism nepli fye lor larme, lapolis, bann ziz tu sa pu ki kas klas travayer but an but ME LI KUMANS REKRIT BANN LARME PRIVE ki sort depi dan enn lot muvman demas: muvman bann ti-burzwa ki finn fer bankrut, bann ti-burzwa ki finn vinn dezespere akoz kriz e akoz inflasyon, bann ti-burzwa ki pa finn organize dan muvman travayer akoz muvman travayer pa finn reysi amenn enn bel ofansiv anti-kapitalist ki propoz enn alternativ o-kur term a sistem kapitalist e so kriz.

Klas travayer e so lavangard revolisyoner napa kapav asize krwaz lebra kan fasism monte. Zot bizin defann zot drwa demokratik e zot bann liberte demokratik ziska dan but. Zot bizin propoz enn fron ini tu bann organizasyon travayer, mem seki pli reformist, seki pli modere, pu ki kraz sa move pye la avan li tuf zardin la net. Travayer bizin organiz bann milis pu defann zot mem kont bann taper kapitalist, e napa fye lor leta burzwa pu defann zot. Bann milis travayer, avek sutyin tu bann travayer e tu bann lorganizasyon travayer, bizin anpes sak atak ki bann fasist rod fer, sak fwa ki bann fasist rod teroriz lamas travayer, sak fwa ki bann fasist rod fer lamas dimunn rant dan zot lakaz kasyet, sak fwa ki zot kraz enn lagrev, sak fwa zot rod kraz bann reynion travayer. Sel fason bar simin bann fasis. Si pa reysi bare, lerla ki nu truv bann masak, bann tortir, bann Buchenwald, Auschwitz (kan konsantrasyon ek kan exterminasyon) e bann Stad Santiago (dan Chili). Sak sikse dan lager kont fasism donn lamas travayer lespwar ki li kapav prepar enn kont-ofansiv, e amezir ki atak fasism, anmemtan pe atak sistem kapitalist ki finn donn nesans a li, e finn nuri li.

5. Demokrasi Travayer

Bann Marxist rod ranplas leta burzwa avek leta travayer – setadir enn diktatir travayer (mazoriter) ranplas diktatir burzwa (ti-minorite). Sa leta travayer la li etann bann liberte demokratik, zame li pa restrin zot.. Li absoliman neseser met lanfaz lor sa prinsip debaz, sirtu apre lexperyans katastrof ki Stalinism finn montre bann travayer partu dan lemond, ki finn fer krwar ki kominism nepli lite pu ogmant laliberte.

Leta travayer pu pli demokratik ki leta burzwa akoz li pu etann demokrasi direk. Li pu enn leta ki pu kumans prepar so sime pu li disparet, depi ki li ne, Li enn leta ki pu invit bann sitwayin devlop otozesyon dan enn seri sekter (lapos, kominikasyon, lasante, transpor, ledikasyon, kiltir, tusala). Li pu organiz lamas dimunn dan bann konsey travayer, e sa bann konsey la pu ena puvwar direk, zot pu kree lalwa e met li an pratik direkteman. Li pu met fin a bann sistem suser, bann yerarsi, akoz tu bann lapey pu vinn pli parey, mem bann ki ti konsidere kuma ograde. dan sistem kapitalist pu gayn mem lapey ki ninport ki uvriye. Leta travayer pu met dibut enn rota pu ki sakenn pran so tur fer bann travay birokratik, e enn espes “kast” birokratik napa devlope.

Leta travayer pu pli demokratik ki leta burzwa akoz li pu kree labaz materyel pu liberte demokratik pu tu. Lapres, radyo, televizyon, tu bann lasal, pu vinn propriete kolektiv pu tu dimunn, e ninport ki grup travayer pu gayn drwa servi. Pu gayn drwa lans ninport ki parti u lorganizasyon politik, me seki an opozisyon osi byin ki seki dakor; lapres pu gayn drwa dir seki li ule dir, e bann minorite politik pu gayn drwa dir zot lopinyon lor radyo ek televizyon. Bann konsey travayer pu defann sa bann drwa la aktivman. Lamas travayer pu port zarm, larme profesyonel plis tu bann laparey represif profesyonel pu disparet. Pu fer eleksyon pu swazir bann ziz, e tu bann ka pu pase divan piblik. Tusala pu garanti ki enn ti-poynye dimunn napa inpoz zot lide lor lamas travayer, e napa kokin drwa lamas travayer.


SAPIT ONZ


PREMYE GER MONDYAL EK REVOLISYON RIS



Eklatman Premye Ger Mondyal ti enn siyn ki kapitalism ti finn rant an deklin. Depi sa lepok la ena enn menas lor tu progre ki finn ena dan lemond ziska ler. Depi lerla ki ena bann destriksyon masif. Nu gayn Premye Ger Mondyal; gran depresyon (kriz) 1929-32; nu gayn Dezyem Ger Mondyal; nu gayn bann lager pu re-konkerir bann koloni; nu gayn buku kriz ekonomik; nu truv polisyon partu, e enn menas ki balans ekolozik inn gayn beze. Kapitalism inn tini. Me par milyon dimunn inn mor. Finn ena bann diktatir sanglan, bann fasis, bann militer, ki finn servi tortir lor gran plan. Tusala inn detrir tu bann lavans ki bann revolisyon burzwa-demokrat ti finn amene. Limanite zordi zur ena enn swa: sosyalism, swa kapitalism barbar.

1. Muvman Travayer Internasyonal ek Lager ant bann Inperyalist

Pandan 10 banane avan 1914, Linternasyonal Sosyalist ansam avek muvman travayer internasyonal antye, ti finn kumans mobiliz bann travayer kont menas lager, ti finn kumans averti travayer ki bann inperyalist pu lager ant zot-mem. Bann burzwazi inperyalist ti kumans prodwir plis zarm. Ti kumans gayn bann ti-lager lor frontyer isi-laba. Bann kontradiksyon ant bann pei inperyalist ti vinn kler. Linternasyonal Sosyalist ti fer travayer rapel ki tu travayer bizin ini, e fode pa rant dan bann lager degutan ant bann inperyalist, ant bann klas dirizan: bann klas dirizan ti anfet pe lager lor kimanyer partaz profi ki zot finn kokin depi travayer lemond antye.

Me, kan lager eklate 1914, ladireksyon muvman travayer ti kaptile divan sovinism nasyonal ki burzwazi ti propaze. Sak klas travayer ti lager lame dan lame avek “so” prop kan inperyalist kont lennmi sa kan inperyalist la. Sak muvman travayer ti tir pretex. Ladireksyon muvman travayer dan Lalmayn ek Lotris ti dir ki Czar Larisi pe menas zot. Ladireksyon muvman travayer an Frans, Belzik, Angleter ti dir bizin lager kont “militer Lalmayn” avan tu.

Alor, sovinism nasyonal ti ranplas lalit pu sosyalism revolisyoner. Defans “patri” inperyalist ti pas avan lintere klas travayer. “Linyon swadizan sakre” ant travayer ek patron fas a “lennmi etranze”. Ti apel sa “sosyal-patriyot”, e Lenin ti byin kritik zot. Sor travayer napa ti amelyore ditu pandan sa lalyans sakre la. Okontrer travayer ti pe vinn pli mizer e bann gran “trusts” e monopol ti pe trafike for-for pu tir profi dan lager.

2. Lager inperyalist amenn Kriz Revolisyoner

Me bann kontradiksyon dan “sosyal patryotism” ti kumans eklate vit. Byin vit travayer ek lamas an zeneral ti deklar li kont lager, e ti kumans revolte kont klas dirizan. E, lerla nu truve kimanyer ladireksyon muvman travayer ti ipokrit. Avan, zot ti pe rod dir ki zot pe rant dan lager “akoz lamas ule defann so patri”. Lerla kan li ti kumans vinn byin byin kler ki lamas napa ti ule fer sa, lerla sa mem ladireksyon la “, nepli rod “swiv” lamas. Non! Zot rod tut sort kalite pretex pu anpes rebelyon travayer, pu anpes tu lagrev. Zot rod rant dan bann guvernman koalisyon avek klas burzwa, e mem donn klas burzwa enn kudme servi represyon kont bann lagrev, bann manifestasyon travayer e kont propagann revolisyoner. Ansom, ladireksyon inn sabot tu zefor klas travayer pu amenn enn sityasyon revolisyoner. Pli ipokrit ankor. Samem ladireksyon ki finn dakor pu travayer vers disan par milyon pu zot “patri”, asterla enn ki vinn “pasifis”, anti-lavyolans, e plede ek travayer: “Pa servi lavyolans”.

Kumansman lager lamas travayer ti abazurdi par propagann burzwa, ti trair so prop ladireksyon. Me, ti ena enn-de enn-de revolisyoner ki ti fidel a internasyonalism proletaryenn, enn-de revolisyoner ki napa finn fer lalyans avek zot burzwazi. Dan Lalmayn ti ena Karl Liebnecht ek Rosa Luxembourg; an Frans ti ena Monatte ek Rosmer. Dan Larisi ti ena Lenin, enn seksyon bann Bolshevik, Trotsky ek Martov. Dan Langleter ti ena, John Maclean, e dan Lamerik Eugene Debs. Tandi ki dan Laoland ti ena SDP antye, ek enn mazorite dan bann parti travayer dan Itali, Serbi ek Bilgari.

Linternasyonal Sosyalist ti kase but-but. Bann internasyonalist ti regrupe, premye kot konferans Zimmerwald (1915) e lerla Kienthal (1916). Parmi ti ena 2 tandans: bann santris ki ti pe rod refer lalyans ek bann sosyal patriyot e bann revolisyoner ki ti pe rod form Trwazyem Internasyonal.

Lenin ti ena enn pozisyon kle parmi bann revolisyoner de gos, e li ti baz so analiz lor lager, ki li ti finn predir pu agrav bann kontradiksyon. Li ti predir ki bann extrem gos pu gayn buku sutyin a mezir ki kriz la morde, tandi ki ladrwat dan muvman travayer pu perdi terin.

Bann prediksyon Lenin ti vinn vre depi 1917. Revolisyon Ris an Mars 1917. An Novam 1918, revolisyon ti eklate dan Lalmayn ek Austro-Ongri. Dan 1919-1920 ti ena enn sulevman revolisyoner imans dan Litali, sirtu dan lenor. Kasir ant bann sosyal patriyot ek bann internasyonalist ti vinn pli gran. Bann sosyal-demokrat finn refiz larg leta burzwa ek sistem kapitalist, tandi ki bann revolisyoner kominist finn lite pu viktwar enn revolisyon proletaryenn ek formasyon enn leta baze lor bann Konsey Travayer. E lerla, kan lamas travayer finn menas lord sistem burzwa, bann sosyal-patriyot ek sosyal-demokrat finn vinn kareman kont-revolisyoner.

3. Revolisyon Fevriye (1917) an Larisi

Revolisyon Fevriye (an mwa Mars dan Kalandriye Oksidantal) Czar Larisi gayn beze. Bann dezord akoz faminn ek rezistans kont lager dan larme par bann peyzan finn ranz puvwar Czar. Tandi ki Revolisyon 1905 ti fware akoz muvman travayer napa finn alye li avek bann rebelyon peyzan, an 1917 klas travayer ti reysi fer sa lalyans la.

Klas travayer ti zwe enn gran rol pandan bann evennman revolisyoner an Fevriye 1917. Me, san enn veritab avangard revolisyoner, klas travayer pa finn ranport viktwar. Puvwar Czar ti pas dan lame enn guvernman koalisyon apel Guvernman Provizwar. Ladan ti gayn enn koalisyon bann parti burzwa kuma bann Kadet (demokrat konstitisyonel) ek bann modere dan muvman travayer (Menshevik ek Revolisyoner Sosyalist).

Selman, muvman de mas ti telman for ki li ti devlop so prop striktir: bann konsey travayer, peyzan ek solda avek sutyin bann “gard ruz” (ansam ti apel sa bann konsey la “sovyet”). Alor, depi Fevriye 1917, dan Larisi ti anfet ena de leta anmemtan. Ti ena Guvernman Provizwar, baze lor laparey leta burzwa ki ti pe al puri, e sa ti fas a enn seri nuvo sovyet ki ti pe konstrir enn leta travayer.

Prediksyon Trotsky ti fer ver lafin revolisyon 1905, ki Larisi pu truv bann sovyet par milye ki pu fleri partu, sa prediksyon la ti vinn vre. Alor, tu bann Marxist dan Larisi ek bann internasyonalist finn bizin reget zot analiz lor sime revolisyoner.

Tu bann Marxist dan lepase ti krwar ki revolisyon dan Larisi pu pas dan Larisi pu pas par enn letap burzwa stab. Alor, zot ti krwar akoz Larisi ti su-devlope, devwar bann revolisyoner ti pu donn kudme pu amenn revolisyon burzwa; donn kudme pu devir Czar, pu gayn bann liberte demokratik; pu gayn enn konstitisyon; pu liber bann peyzan depi sistem semi-feodal; pu liber bann nasyon oprime; pu kree enn marse nasyonal inifye pu ki sistem kapitalist indistriyel mars byin – tusala ti enn letap ki bann Marxist ti krwar bizin ena pu ki kapav ena enn viktwar sosyalism dan lavenir. Sa analiz la ti amenn enn stratezi baze lor enn lalyans ant muvman travayer ek burzwazi liberal. Rol klas travayer ti tu sinpleman bann demand (zurne 8 ertan, drwa organize) e pu donn burzwazi kudme fer revolisyon burzwa.

Depi 1905, Lenin ti rezet sa stratezi. Li ti fer rapel seki Marx ti dir: Kan burzwazi truv klas travayer vinn for, lerla li vinn kont-revolisyoner anplas, akoz li per kontrol uvriye, Alor, malgre ki Lenin pa ti rod sanz analiz ki bann lezot Marxist dan Larisi ti ena, li ti dir ki inposib klas travayer fer okenn lalyans avek burzwazi. Li ti met divan lide enn lalyans ant travayer ek klas peyzan.

4. Teori Revolisyon Permanan

Lenin ti krwar ki “diktatir demokratik travayer ek peyzan” li pu baze lor enn lekonomi kapitalist, e dan kontex enn leta burzwa. Depi 1905-6, Trotsky ti montre febles sa analiz la: ki peyzannri ti inkapab et enn lafors politik indepandan (ki Lenin ti admet apre 1917). Pandan listwar modern net, peyzannri finn tultan swiv swa enn klas burzwa swa enn klas proleter. Li pa finn indepandan. Kan burzwazi tuzur sey glis ver kan kont-revolisyoner, tu depann lor klas travayer: eski li kapav gayn kontrol politik lor muvman peyzan, e eski li kapav alye li avek peyzannri, me su lidership travayer. Setadir, revolisyon Ris ti pu reysi selman si klas travayer ti gayn puvwar politik e ti met dibut enn leta travayer, avek kudme enn lalyans avek bann peyzan mizer.

Teori revolisyon permanan dir kumsa: pandan lepok inperyalist, sel klas ki pu amenn revolisyon burzwa-demokratik se klas travayer avek kudme bann peyzan mizer. Sa li akoz pandan lepok inperyalist bann burzwazi “liberal” ubyin “nasyonal” telman liye avek bann ansyin klas dirizan, ki zot napa amenn enn revolisyon burzwa – revolisyon agrer, lindepandans nasyonal, lalit pu liberte demokratik, inifikasyon ek devlopman pei pu amenn indistriyalizasyon. Prediksyon ki Trotsky ti fer an 1906 finn konfirme an totalite depi 1917, e depi tu revolisyon ki finn eklate depi sa lepok la.

5. Revolisyon Oktob 1917

Lenin ti truv sa bann potansyel revolisyoner tutswit kan li finn returne depi lot pei. Li ti ekrir TEZ AVRIL. Ladan li ti propoze ki Parti Bolshevik swiv laliyn revolisyon permanan. (Kapav aste sa ti panfle la byin bonmarse dan Moris). Ladan Lenin ti dir kimanyer Parti la bizin lite pu ki bann sovyet (konsey travayer) pran puvwar, e met dibut diktatir proletarya. Dan kumansman bann lezot mam Parti Bolshevik napa ti dakor (inklir ladan Stalin, Kamenev ek Molotov). Zot ti ule gard bann lide 1905, zot ti ule re re-inifye ek bann Mensheviks e zot ti ule donn sutyin Guvernman Provizwar. Me, malgre zot pozisyon, nuvo laliyn Lenin ti adopte, sirtu gras a sutyin lavangard travayer dan Parti Bolshevik, akoz zot ti fini kumans met sa laliyn la an pratik avan ki Lenin ti mazinn so teori. Lerla bann kamarad avek Trotsky ti zwenn ansam ek parti Bolshevik, e Parti la ti sey gayn sutyin mazorite travayer.

Kumansman Septam, bann Bolshevik kumans gayn mazorite dan bann sovyet dan bann gran lavil. Depi lerla, li ti kumans vinn posib pu klas travayer pran puvwar. Premye lexanp kot klas travayer ti ras puvwar ti dan Sovyet Petrograd kot Trotsky ti alatet Komite Revolisyoner Militer Petrograd.

Sovyet Petrograd ti gayn sutyin preske tu bann seksyon larme dan sa ansyin kapital Czarist. Bann solda ti refiz obeir lord larme burzwa. Sa vedir ki inseriksyon (rebelyon la) ti arive san disan anfet kule. Li ti arive mem lepok ki Kongre tu Sovyet Larisi. Ansyin laparey deta e Guvernman provizwar, tule de ti tonbe. 2iem Kongre tu Sovyet Larisi ti vote ki klas travayer ek peyzan pran puvwar. Alor enn gran gran pei ti swiv parey kuma Kominn de Pari – enn leta travayer ti met dibut.

6. Kas Sistem Kapitalist dan Larisi

Dan so teori revolisyon permanan, Trotsky ti finn predir ki proletarya pa pu satisfe apre priz di puvwar si li pa sezi bann lizinn, eliminn explwatasyon kapitalist, e kumans konstrir sosyete sosyalist. E presizeman sa ki ti arive dan Larisi apre Oktob 1917. Revolisyon pu depas bann lalit pu sanzman demokratik ek burzwa e pu debord direkteman lor lalit pu sanzman proletarya-sosyalist, san okenn letap, san okenn staz. Alor, nu truv formil: revolisyon permanan – depi ki klas travayer pran puvwar.

Premye devwar apre priz di puvwar apre 2iem Kongre tu Sovyet ti kontrol uvriye (kontrol travayer) dan tu sayt travay. Tutswit revolisyon Oktob ti bizin etablir lape, donn later bann peyzan, get kestyon bann “nasyon” diferan dan Larisi, e kree veritab sovyet partu dan Larisi.

Normal, burzwazi finn kumans fer so sabotaz kont bann nuvo politik, Bann travayer, selman, ti konn zot lafors, e pa finn toler ni explwatasyon kapitalist ni sabotaz kapitalist. Alor, byin vit finn pas depi kontrol uvriye ziska nasyonalizasyon bann labank, bann gran lizinn ek sistem transpor. Byin vit tu mwayin prodiksyon (apar pu ti peyzan ek tipti prodikter) ti dan lame lepep.

Me, ti tap ar buku problem kan ti pe organiz sa sistem kolektiv la dan enn pei osi su-devlope, osi aryere ki Larisi, e kot sistem kapitalist pa ti finn kree bann subasman materyel pu devlopman sosyalism. Bann Bolshevik ti konn sa byin. Me, zot ti konfyan, totalman konfyan, ki zot pa ti pu res izole pu lontan. Sir, sir revolisyon travayer pu eklate partu dan bann pei indistriyalize, sirtu dan Lalmayn. Lerla revolisyon Ris pu zwenn ansam avek lezot revolisyon – Alman, Italyin, etc. – e pu gayn enn baz materyel solid pu kree sosyete san klas.

Me, listwar napa finn derule kumsa. Dan Lalmayn, revolisyon pa ti eklate.

Dan Itali, selman 2-3 lane plitar ki ti preske fer revolisyon. Revolisyon Ris ti ondire enn letinsel ki ti kapav fer revolisyon partu dan Lerop, e li ti enn model pu Lerop antye. Me, kan bann sosyal-demokrat kritik Lenin ek Trotsky pu zot “rev” lor revolisyon, zot fer erer. Kondisyon la ti mir. Lepep ti pe revolte. Klas travayer ti pe rod puvwar. Me, ladireksyon sosyal-demokrat finn delibereman zwe enn rol kont-revolisyoner.

Dan sa sans la Lenin, Trotsky e tu lezot bann kamarad, ladireksyon premye priz di puvwar proletaryenn dan enn pei, zot ti fer sel devwar ki tu bann Marxist a ninport ki moman done kapav fer; zot ti rod tu sans ki ti prezante, e zot ti rant ladan, pu sey devir sistem kapitalist dan zot pei kot zot ti pe reste. Sa kalite aksyon militan li napa ase par li tusel pu deside ki pu arive dan lalit ant travay ek kapital. Me, sa kalite aksyon la li pli efikas pu infliyans rezilta sa lalit la an faver klas travayer.


SAPIT DUZ


STALINISM



1. Defet Apre Flanbe Revolisyoner Dan Lerop 1918-1923

Klas travayer Larisi ek Parti Bolshevik ti pe atann revolisyon internasyonal an 1917. An fet sa revolisyon la ti alime depi 1918. Ti kree bann Konsey Travayer ek Konsey Soldan dan Lalmayn ek Lotris. An 1919 Laongri ti vinn enn Repiblik Sovyet. Enn mwa plitar mem zafer an Bavari. Bann travayer an Itali (sirtu lenor) ti finn sofe depi 1919, e ti pran tu lizinn su kontrol travayer an 1920. Bann kuran revolisyoner byin for leve an Finnland, Poloyn, Czekoslovaki, Yogoslavi, Bilgari. Dan Loaland lagrev zeneral lor azanda. An Angleter, travayer fer “Lalyans Treb”, kot 3 pli gran sindika dan pei la vinn ansam, e efrey guvernman Angle. Me, sa vag revolisyoner la ti fini dan enn defet. Bann rezon prinsipal ti:

– Linyon Sovyetik ti desire akoz lager sivil. Bann ansyin proprieter ek bann ofisye Czarist (avek enn bel kudme kapitalist lokal ek internasyonal) ti sey vir nuvo guvernman travayer ek peyzan anba-lao. Akoz tu bann problem kumsa, nuvo pwisans Sovyetik pa ti kapav donn buku bann lezot revolisyon ki ti pe bizin fer fas a bann larme inperyalist. Zot pa ti kapav donn led militer ni led materyel.

– Sosyal-demokrasi internasyonal inn lite kareman kont revolisyon. Mem si zot inn bizin dir enn pli manti, zot finn fer tu zot posib pu anpes travayer pran puvwar. Dan Lalmayn par exanp an Fevriye 1919, bann sosyal-demokrat finn promet sosyalizasyon tu gran lindistri dan pei la. E, normal sa pa ti arive. Bann organizasyon sosyal-demokrat pa ti ezite pu zot servi vyolans kont-revolisyoner. An partikilye, nu truv bann “Freikorps” ki Noske ti apel pu kontre revolisyon Alman. Samem bann “Freikorps” ti bann zerm bann gang Nazir plitar.

– Bann Parti Kominist ti byin zenn, bann seki ti form Trwazyem Internasyonal. Zot ti mank lexperyans, zot ti mank matirite e zot ti fer buku erer, ena fwa bann erer “gosist”, ena fwa bann erer “drwatist”.

– Burzwazi finn anfet fer enn pil konsesyon. Li ti gayn move per divan sulevman travayer, e finn donn zurne 8-ertan, drwa de vot pu tu dan buku pei. Sa bann konsesyon la ti kal inpe sa vag revolisyoner la.

Defet fini vini. Repiblik Sovyet dan Laongri ti gayn beze avek buku disan, e an Itali, bann fasist ti vinn opuvwar an 1922. Selman, dan Lalmayn ti pe ena progre. Parti Kominist finn agrandi, ti gayn enn bel labaz dan lamas travayer, e an 1922-23 ti sey gayn bann gran sindika ek bann konsey travayer zwenn ar zot laliyn.

Lane 1923 ti ena gran kriz revolisyoner dan Lalmayn. Larme Franse ti pran Ruhr; ti ena inflasyon fu; enn lagrev zeneral ti reysi devir guvernman Cuno; bann mazorite kominist ti gayn eleksyon dan bann gran sindika; ti gayn bann guvernman “sosyalist degos/kominist” dan 2 provins, Saxony ek Thuringia. Me, malerezman, Parti Kominist, avek konsey bankal Linternasyonal Kominist, pa ti reysi organiz enn insireksyon arme zis kan ti bizin fer li. Dan labsans enn insireksyon, gran kapital finn regayn kontrol, finn stabiliz inflasyon, e finn re-amenn burzwazi opuvwar. Kriz revolisyoner apre lager ti finn fini.

2. Birokrasi Sovyetik Monte

Linyon Sovyetik ti gayne dan lager sivil. Me, li ti fatige, Prodiksyon agrikol ek indistriyel ti move-kalite tonbe. Ti ena lafaminn dan buku landrwa. Fas a sa sityasyon la, e anatandan remonte revolisyon internasyonal, Lenin e Trotsky ti deside ki bizin fer retret ekonomik. Ti gard kontrol nasyonalize lor lindistri lur, lor labank ek lor transpor. Me, ti re-etablir enn marse lib pu bann sirplis agrikol ki ti reste apre ki leta ti finn pran tax. Ti re-etablir komers prive, e bann prodiksyon lor ti-lesel.

Bann Bolshevik ti truv sa retre la kuma kitsoz tanporer. E zot ti get so bann danze an term ekonomik tusel: zot ti per ki ti-burzwazi ti pu gayn larises e ti pu atuler pe akimil kapital prive. Me, seki ti pli inportan ankor ti danze politik ek sosyal dan Linyon Sovyetik kan klas travayer dan enn pei su-devlope izole, li tusel. Danze la ti kumsa: klas travayer Ris ti dusman-dusman perdi so lanpriz ki li ti ena lor puvwar politik ek ekonomik. Enn nuvo kus sosyal ti devlope. Li ti privilezye e ti akapar veritab kontrol puvwar partu dan sosyete.

Sa li pa ti ti rezilta enn konplo. Li ti rezilta enn seri lafors diferan sakenn azut so but. Proletarya ti feb apre devlopman indistriyel ti finn bese, e buku travayer ti oblize al dan lakanpayn pu rod manze. Dan lakanpayn partu ti ena faminn, dimunn ti depolitize akoz tro buku problem e bann travayer pli devlope ti mar pandan lager sivil. Sa lepok la, avek tu so traka, tu so proble, napa ti enn lepok ki kree bann nuvo kad dan klas travayer. Alor, bann ti-burzwa ek bann intelektyel ti gard zot monopol lor konesans. Enn lepok lamizer nwar, li ankuraz bann seki ena plis defann zot privilez.

Nu pa bizin fer erer panse ki bann Marxist revolisyoner dan Larisi pa ti pe remarke ki pe arive. Depi 1920 nu truv formasyon “Lopozisyon Travayer” devlope dan Parti Kominist Sovyetik, e sa “Lopozisyon Travayer” ti pe donn avertisman, me so bann solisyon pa ti ase korek, seki li ti pe propoze. Depi 1921, Lenin ti preske obsede avek danze birokratizasyon, e li ti apel leta Larisi enn “leta travayer ki finn deforme par birokrasi”. Lenin, san puvwar pu anpes sa arive, ti pe averti tu so bann kamarad lor kimanyer birokrasi pe mem nwayot Parti Bolshevik, An 1923, “Lopozisyon de Gos Trotskist” ti met dibut, e enn so bann lide kle ti lalit kont birokrasi. Me, birokrasi finn kontinye mem.

Me, li pa korek panse ki sa devlopman birokrasi Sovyetik ti inevitab. Malgre tu so bann rasinn dan realite sosyal ek ekonomik dan Larisi kumansman 1920, sa pa vedir ki pa ti ena posibilite kontre so devlopman. Lopozisyon Degos ti pe rod kree bann kondisyon ki ti kapav met lavenir Linyon Sovyetik lor enn bon simin:

(a) Zot ti ule indistriyaliz Larisi byin vit, e sa ti pu kree enn proletarya pli gran e pli for dan lasosyete;

(b) Zot ti ule ogmant saler e lit kont somaz, pu ki lamas travayer devlop konfyans dan zot-mem;

(c) Zot ti ule ogmant demokrasi dan bann sovyet e dan parti Bolshevik, e sa ti pu ogmant aktivite politik proletaria e osi ogmant so konsyans de klas.

(d) Zot ti ule aksantye diferans dan klas dan peyzanri – ant bann peyzan san later, bann kulak ki ti pe anplway mindev zot-mem. Zot ti ule donn kredi e masinnri bann ti-peyzan, e ogmant tax lor gro peyzan.

(e) Zot ti ule kontinye truv revolisyon mondyal kuma alye pli solid pu larevolisyon, e zot ti ule met dan korek bann erer ki ti fer par Internasyonal Kominist (Komintern).

Sa bann lider Bolshevik e tu bann kad dan part i ti konpran nesesite sa kalite program la, si zot ti konpran posibilitie sa program la, bann sovyet ti kapav revinn enn lavwa dinamik pu klas travayer depi 1925 par la. Me selman, lamazorite bann kad dan parti zot mem ti tom dan ruaz birokrasi. Mazorite bann lider ti konpran danze birokratizasyon tro tar. Nu apel sa kalite mankman la “sibzektiv”. Bann Sovyet ti fware akoz eleman “sibzektiv”, akoz bann lider e kad mem pa ti ase devlope ase vit pu konpran sityasyon la. Alor sa mankman sibzektiv ti azute avek bann kondisyon favorab pu devlopman birokrasi kote bann kondisyon obzektiv – e birokrasi Stalinist finn vinker dan URSS.

3. Natir Birokrasi: Natir URSS

Birokrasi napa enn nuvo klas dirizan. Li pena okenn rol inportan dan prodiksyon. Li enn kus privilezye ki finn akapar kontrol lor administrasyon leta Sovyetik ek lekonomi Sovyetik. Birokrasi servi so monopol puvwar pu li gayn bann gran lavantaz antan ki konsomater (so lapey pli ot, li gayn enn bann benefis anplis, bann magazin espesyal, etc). Li napa posed mwayin prodiksyon. Li pena okenn mwayin pu li garanti ki so lavantaz kontinye, ni ki li donn so bann zanfan bann mem lavantaz. Tu puvwar sa birokrasi la li liye avek so bann fonksyon spesifik li pe fer.

Li enn kus privilezye klas travayer, e so puvwar depann lor viktwar revolisyon sosyalist Oktob: lor nasyonalizasyon mwayin prodiksyon; lor enn lekonomi planifye; lor monopol leta lor komers internasyonal. Li konservater parey kuma tu birokrasi travayer konservater (ki li dan bann santral sindikal, ki li dan bann parti travayer ki finn birokratize). Li anvi prezerv sek finn gayne, li ezite pu etann bann viktwar revolisyoner.

Birokrasi per revolisyon internasyonal. Li panse ki sa pu resisit rebelyon proletarya Larisi, e sa pu menas so pozisyon privilezye. Li anvi mintenir stati ko. Selman, birokrasi napa ule remet dibut kapitalism dan URSS. Sa ti pu detrir subasman-mem so bann privilez, (Sa pa vedir ki birokrasi napa ponn bann lezot ti-grup ki an faver re-amenn sistem kapitalist).

URSS napa enn sosyete sosyalist. Sa vedir, li napa enn sosyete san klas. Li res parey kuma li ti ete zis apre Revolisyon Oktob 1917. Li res enn sosyete an transformasyon ant kapitalism ek sosyalism. Kapitalism ti kapav remet dibut laba, me selman atraver enn kont-revolisyon sosyal. Puvwar direk klas travayer ti kapav re-etablir, me selman atraver enn revolisyon politik ki ti pu kas monopoli ki bann birokrat ena lor tu puvwar.

Lekonomi Sovyetik pa kapav apel li “kapitalist” akoz li enn sistem kot “travayer domine par birokrat”. Kapitalism li enn sistem byin spesifik kot enn klas dominn enn lot, kot ena propriete prive mwayin prodiksyon, kot ena konpetisyon ant bann firm diferan, kot ena prodiksyon bann marsandiz avan ki kapav gayn so valer sirplis, kot ena bann kriz de tanzantan akoz sir-prodiksyon. Tu sa bann zafer spesifik dan sistem kapitalism. Okenn sa bann zafer pa truve dan lekonomi Sovyetik, alor li pa zis pu apel li “kapitalist”.

Me, si lekonomi Sovyetik napa kapitalist, li ni sosyalist (dan sans ki Marx, Engels ek Lenin ti servi sa mo “sosyalist” la). Enn lekonomi sosyalist li enn rezim bann prodikter grupe ansam. Zot-mem zot guvern zot lavi dan sayt prodiksyon, e zot lavi sosyal, Zot-mem deside lor bann priorite dan prodiksyon, zot-mem ki gete ki resurs ena, e ki kantite travay zot kapav fer ubyin zot pare pu fer pu deblok sityasyon pu zot tu. Linyon Sovyetik lwin lwin depi sa kalite sosyete la. Lekonomi sosyalist truv disparisyon prodiksyon marsandiz (prodwi ki oblize vande). Marx ek Engels dir kategorikman ki prodiksyon marsandiz fonn pandan lepok sosyalism, napa pandan dezyem faz, ki apel faz “kominism”. Remarke selman ki URSS ponn teori ki prodiksyon marsandiz pu fonn pandan dezyem lepok selman.

Stalin byin koni pu so teori anti-Marxism lor swadizan posibilite konplet konstriksyon sosyalism dan sel pei. Sa teori la li exprim konservatism birokrasi ti-burzwa dan Linyon Sovyetik. Birokrasi Sovyetik li kontenir bann ansyin ofisye leta burzwa, bann oportinist ki finn parazit zot dan laparey deta, bann zenn kominist sinik ek latet-fatige, bann zenn kad ki pe rod monte dan sistem la san okenn lide lintere klas travayer an antye.

Ti ena enn lot teori ki ti dibut vizavi sa teori Stalinn la. Sa teori la ti met divan par Trotsky ek lopozisyon degos. Li ti dir kumsa: “Sosyete san klas kapav realize selman lor enn nivo internasyonal, kot omwin enn-de bann pei pli avanse pu ladan”. Li ti dir: “Revolisyon sosyalist kumanse lor nivo nasyonal, me li devlope lor nivo internasyonal, e li konplete lor nivo mondyal.” Me, Lopozisyon degos pa ti selman “asize” e “gete ki pu arive” dan revolisyon Ris. Lontan avan Stalin, zot ti sey ankuraz indistriyalizasyon rapid. Zot ti tultan lite kont tu zefor pu remet dibut kapitalism dan URSS. Me, zot ti kone ki lalit bizin fane lor enn nivo internasyonal pu konfirm revolisyon Oktob 1917. Zordi zur, parey kuma avan, sa konklizyon la li ankor korek.

4. Ki ete Stalinism?

Kan Nikita Khrushchev (sef deta apre Stalin) ti pe pronons li lor bann krim Stalin pandan 20iem Kongre Parti Kominist Linyon Sovyetik, li ti dir kumsa ki “kilt de personalite” ki responsab sa bann krim la. Sa pwindevi li totalman baze lor sibzektivite, mem lor sikolozi, li pa konpatib avek enn explikasyon Marxist. Enn fenomenn ki finn sanz lavi dimunn par dis milyon pa kapav akoz enn zafer pirman “sikolozik”. Fenomenn stalinism a kapav redwir a bann ti-detay politik ubyin ti-deay sikolozik enn zom. Nu pe koz enn fenomenn sosyal e nu bizin konpran so bann lorizinn sosyal. “Stalinism”, li enn fenomenn sosyal, pa personel.

Dan URSS, Stalinism vedir dezenerasyon birokratik premye leta travayer. Li vedir enn kus privilezye dan sosyete finn akapar puvwar politik ek puvwar sosyal. Sa puvwar birokratik finn pran plizyer form. Ti ena tere lapolis, bann bel “pirz” parti dan bann lane 1930 ek 1940; asasinasyon preske tu bann mam Parti Kominist Linyon Sovyetik, bann “purswit fantos Mosku”, etc. Li finn osi pran bann form buku plis sibtil. Me, apre Stalin, parey kuma pandan so reyn, bann fenomenn de baz inn res parey.

Bann Sovyet, zot napa exers puvwar. Zot napa elir libreman par tu bann travayer, Bann lizinn napa rule par travayer. Ni klas travayer ni mam Parti Kominist pena liberte demokratik pu desid bann gran kestyon ekonomik, kiltirel, lokal ek internasyonal.

Dan leres lemond ki ankor kapitalist Stalinism vedir ki bann Parti Kominist ki swiv Kremlin (guvernman Sovyetik) zot bizin get lintere diplomatik Larisi avan ki zot get revolisyon Sovyet dan zot prop pei. Pu bann Stalinist, teori Marxist li napa enn instriman pu permet enn analiz profon lor evolisyon tu bann kontradiksyon dan kapitalism, enn zuti pu ede dan konpreansyon lalit ant bann klas, enn fason pu konpran realite obzektiv pandan peryod transformasyon ant kapitalism ek sosyalism, e finalman pu bann Stalinist teori Marxist napa enn led pu lalit pu liber klas travayer. Pu bann Stalinist, teori Marxist inn degrade, e li finn vinn enn instriman pu zistifye sak ti kontur ki guvernman Larisi fer dan so politik.

Stalinism sey zistifye sa bann manev la, Li dir fode fer sa pu defann URSS, “bastyon revolisyon mondyal avan Dezyem Ger Mondyal” e “sant Kan sosyalist” depi lager la, Rol bann travayer partu dan lemond se swadizan defann URSS kont inperyalism, e kont retablisman sistem kapitalist laba.

Me, sa bann taktik Stalinist napa finn ede defann leta Sovyetik. Zot finn amenn defet telman buku revolisyon partu dan lemond, zot finn donn Hitler kudme vinn opuvwar, zot finn kondann revolisyon Espanyol an 1936, e zot finn obliz bann lamas kominist an Frans ek Itali “rekonstrir” leta burzwa ek lekonomi apre lager (1944-45), e zot finn amenn bann defet sanglan pu lalit dan Irak, Lindonezi, Brezil, Chili e buku lezot pei. Alor, sa pa kapav inn ed revolisyon dan Larisi. Tu seki li finn ede se defans bann lintere kus privilezye dan birokrasi Sovyetik. E lintere sa birokrasi la li an kontradiksyon avek veritab lintere leta URSS ek lepep URSS.

5. Kriz pu Stalinism

Ti ena de gran birokrasi Sovyetik: enn, revolisyon internasyonal ti an deklin, e de lefet ki lekonomi Sovyetik ti aryere. Me, tu le de sa bann pilye la finn ronze-ronze depi bann lane 1940.

Alor, apre 20 banane bann defet pu revolisyon – depi bann lane 1920 ziska bann lane 1940 – enn nuvo kuran revolisyoner finn monte partu dan lemond. Dan kumansman li ti kontinye parmi bann pei su-devlope (Yugoslavi, Lasinn, Vietnam ek Kiba) me apre ti kumans fane dan Loksidan depi Me 1968.

Apre plizyer banane “akimilasyon sosyalist”, URSS nepli enn pei su-devlope. Zordi zur li finn vinn dezyem pli gran pwisans indistriyel dan lemond, e li ena enn nivo teknik e kiltirel osi ot ki buku bann pei kapitalist pli avanse dan lemond. Klas travayer Sovetik, ansam ek klas travayer dan Lamerik, zot de klas travayer pli gran dan lemond.

Su sa bann nuvo kondisyon la, lamas dan bann pei domine par birokrasi Sovyetik, finn vinn mwins pasif. Finn truv kumansman bann aktivite lopozisyon. Finn ena bann kasir dan birokrasi. Kasir ant Stalin ek Tito (sef deta Yugoslavi) finn agrave depi 1948. E nu finn truv bann pli gran flanbe dan Oktob-Novam 1956 dan Laongri e “Printan Prag” an 1968 an Czekoslovaki.

Ziska ler, lafors represif an Linyon Sovyetik inn reysi reprim tu sa bann muvman demas la. Me, kan mem prosesis kumans mir dan Larisi mem, pa pu ena okenn lafors exteryer pu anpes lamonte enn vag revolisyon politik dan Lerop deles e dan URSS. Demokrasi Sovyetik pu kapav re-etablir lerla. E lerla tu danze ki kapitalism re-aparet, pe fonn pu tultan. Puvwar politik pu dan lame travayer ek peyzan mizer. Lalit pu revolisyon sosyalist partu dan lemond pu truv enn gran lavans.

6. Reform Ekonomik

Apre lamor Stalin, e sirtu pandan bann lane 1960 ek 1970, finn ena enn gran muvman reform dan metod planifikasyon dan URSS ek “Bann Demokrasi Popiler”. Bann pli gran reform finn truve kote agrikiltir. Kan Stalin ti mor prodiksyon manze par tet popilasyon ti pli ba ki li ti ete pandan lepok Czarism pu prodiksyon zanimo. Finn ena buku mezir reform pu ogmant reveni bann peyzan, pu fer bann “mechanical pool” (ki ti vande ek bann kolkhoz) e ti kumans bann bel laferm deta dan bann later vyerz dan Kazakhstan. An zeneral finn ena enn gran krwasans dan linvestisman dan lagrikiltir.

Bann reform dan lindistri finn pli lant, e pli ezit-ezite. Nesesite sa bann reform la ti sort dan kriz dan lekonomi Sovyetik, e ti sort osi dan bes prodiksyon indistriyel. Bann rezerv –ki li mindev, ki li matyer premyer, ki li later – tu bann rezerv inn kumans fini. E sa li dimann planifikasyon pli presi asterla. Alor, finn bizin gayn bann reform kote planifikasyon manejment.

Lamas dimunn ti fatige fer sakrifis, e ti ule amelyor zot nivodevi. Anmemtan, li ti pe vinn de plizanpli neseser ki bann desizyon lor ki bann lindistri leze pu devlope, ki sa bann desizyon la, fer par konsomater. Sa de eleman la finn ankuraz reform. Osi bann gus ki ti pe donn bann birokrat napa ti pe ankuraz linisyativ teknolozik. Alor ti sey sanz zot.

Nepli ti pe get kantite fizik ki ti pe prodwir pu kalkil bonis bann manejer, me ti kumans kalkil zot bonis lor espes “profi” – setadir lor diferans ant pri kutan e pri kan vande. Bann rezilta ti modest, me pozitiv an term prodiktivite. Me, anfet sa bann sanzman la pa finn afekte swa bann konsomater, akoz pri ti fikse depi lotorite santral.

Me, tu sa bann re form la zot lefe tigit. Pena bann ti solisyon ekonomik ki pu sov bann problem. Sel kontrol demokratik par lamas bann prodikter e bann konsomater ki pu amenn sanzman. Lerla pu gayn bann bel rezilta pu tiginn zefor. Kuma li ete asterla, sak ti reform li selman sanz ki kalite abi birokratik ki ena. Bann reform napa finn re-amenn sistem kapitalism, e zot napa finn re-amenn “profi” kuma gid pu re-investisman. Me, sa bann reform la finn ogmant bann kontradiksyon intern dan sistem la. Sirtu ena plis kontradiksyon ant bann manejer ki anvi zot prop “lotonomi” ek bann travayer ki anvi protez tu bann viktwar ki revolisyon Oktob 1917 ti gayne pu zot klas.

7. Maoism

Pli ran viktwar revolisyon Oktob 1917 an URSS, ti revolisyon an 1949 dan Lasinn (3iem revolisyon Sinwa). Sa revolisyon Sinwa la ti kas izolasyon URSS, e ti stimil revolisyon permanan an Lazi, Lafrik ek Lamerik Latinn, e finn an zeneral sanz balans defors kont bann inperyalist. Sa gran viktwar la ti arive, akoz dan lapratik, ladireksyon Parti Kominist Sinwa ti kase avek laliyn Stalinist lor “blok kat klas” e laliyn Stalinist lor bann letap, e anplas sa laliyn la, ladireksyon Parti Kominist Sinwa ti amenn enn bel sulevman peyzan, ki ti detrir larme burzwa, ti detrir leta burzwa. Sa pratik la ti pe arive malgre ki ladireksyon Parti Kominist Sinwa ti pe dir ki zot an faver enn koalisyon avek Chiang Kai-Shek.

Selman, sa revolisyon la ti ena enn deformasyon birokratik depi kumansman mem. Lindepandans aksyon klas travayer ti limite depi kumansman, e parfwa ladireksyon ti mem anpes aksyon klas travayer. Leta travayer ki ti met dibut pa ti ditu baze lor bann konsey travayer. Leta travayer ki ti met dibut pa ti ditu baze lor bann konsey travayer ek peyzan, elir demokratikman. Bann privilez pu birokrat ek pu teknokrat ti imit stil dan Larisi Stalinist. Sa finn tultan provok buku mekontantman parmi lamas, sirtu parmi travayer ek lazenes. Mao ti sey kanaliz sa lafors revolisyoner kan li ti lans “Gran Revolisyon Kiltirel Proletaryen” an 1964-65.

Ti ena enn veritab sulevman popiler ek enn konsyans anti-birokratik parmi lamas irbin. Me, anmemtan ti ena enn tandans pu Mao ek so bann alye servi lokazyon atak zot bann adverser dan Parti e dan birokrasi. E, kan mobilizasyon lamas ti fane partu, e kan bann “Gard Ruz” ti kumans devlop enn ideolozi kritik byin avanse, grup Mao ti met fin a “revolisyon kiltirel”. Sa grup la ti re-etablir linite dan birokrasi apre, e finn re-emet laplipar bann seki ti finn perdi plas, dan zot ansyin plas.

Kasir ant Larisi ek Lasinn ti eklate kan birokrasi Sovyetik ti sey inpoz enn kontrol monolitik lor ladireksyon Parti Kominist Lasinn, e kan birokrasi Larisi ti retir led ekonomik ek militer apre ki Mao ti refiz ekut sa bann presyon Sovyetik la. Dan kumansman li ti enn kasir ant de tandans dan muvman Stalinist internasyonal, me plitar li finn pran form enn kasir ant de leta – finn fer buku ditor muvman travayer mondyal kont inperyalism, sirtu akoz inperyalism finn reysi explwat sa kasir la afon.

Kote ideolozik, Maoism li reprezant enn kuran andan dan muvrnan travayer, enn kuran avek bann laspe Stalinism ladan. Me, ena enn diferans. Stalinism li anmemtan enn rezilta kont-revolisyon politik dan enn revolisyon proletaryenn ki finn vinki, e anmemtan lexpresyon sa kont revolisyon politik la. Maoism, li lexpresyon viktwar revolisyon sosyalism, me ki finn deforme depi so kumansman mem. Maoism li pli flexib ki Stalinism, e li pran prete depi plizir sistem lide diferan, sirtu dan so bann relasyon ant lamas ek laparey parti. Selman, a sak fwa, nu truve ki li tuf tu aksyon ubyin tu organizasyon indepandan depar lamas, sirtu depar lamas travayer dan lavil.

Maoism napa konpran natir sosyal birokrasi travayer, e li napa truv lorizinn dezenerasyon potansyel dan enn birokrasi apre enn revolisyon sosyalist dan enn leta travayer – sirtu li pa konpran sa, akoz Maoism limem enn lexpresyon enn fraksyon sa birokrasi la. Maoism servi oportinism iresponsab e non-syantifik kan li apel “birokrasi” dan Larisi enn “burzwazi deta”, akoz li servi sa pu zistifye ninport ki sanzman laliyn ki li pu met divan dan lavenir. Maoism mem al ziska pwin tret inperyalist Amerikin, URSS, bann parti politik burzwa e bann parti kominist kuma bann mem kalite zafer! Li mem inn al ziska pwin dir ki URSS ek bann Parti Kominist bann “lennmi prinsipal lepep”. Maoism finn mem ofer enn lalyans avek bann pwisans inperyalist e bann parti burzwa kont Linyon Sovyetik ek bann Parti Kominist. Sa bann swadizan “taktik” baze lor teori ki dir ki laplipar bann pei kapitalist zordi napa bizin amenn revolisyon sosyalist, me bizin lite pu lindepandans nasyonal kont de “siper-pwisans”.

Sa bann teori la zot arbitrer. Zot selman bann zistifikasyon inpe an retar pu bann manev diplomatik ki Pekin pe fer. Rasinn sa bann teori la truve dan bann deformasyon Marxism – bann deformasyon ki nu kapav apel volontaris (setadir, panse ki volonte li ase pu garanti sanzman) ubyin ki nu kapav apel “idealism” (setadir ki se “lide” la ki inportan, napa lalit ant bann klas). Suvan bann Maoist nepli truv bann klas sosyal kuma bann rezilta obzektiv ki determine par zot relasyon avek prodiksyon dan enn sosyete done. Zot kumans truv bann klas sosyal kuma bann swa ideolozik. Alor, pu zot klas travayer li nepli tu bann dimunn ki travay pu zot lapey, me tu bann dimunn “ki swiv panse Mao Tse Tung”. Zot dir ki si truv bann klas sosyal kuma bann relasyon avek prodiksyon, sa li enn devyasyon “ekonomist”.

Erer la li al pli lwin. Kan ena bann kuran ideolozi ti-burzwa ubyin mem bann kuran ideolozi burzwa dan klas travayer, zot apel sa bann kuran la “ burzwazi” ubyin “vale bann burzwa”. Alor lalit ideolozik dan muvman travayer, pu zot li vinn “lalit deklas ant proletarya ek burzwazi”. Sa li enn zistifikasyon pu mank demokrasi parmi muvman travayer, e li kapav mem enn zistifikasyon pu servi lavyolans ek represyon dan muvman travayer, e li a-la-fin enn reze total tradisyon Marxist-Leninist ki fer enn apel pu enn fron ini tu bann organizasyon travayer kont lennmi komin de klas. Diktatir proletarya vinn “Panse Mao Tse Tung” e diktatir la li fer par “Parti Mao”.

Alor, inn turn an ron. Ti deklar lager kont puvwar birokrat dan URSS, e asterla pe defann rezim birokratik plizumwin parey kuma ena dan URSS. Ena enn lapintir lao-lao, kot ena “partisipasyon” lamas dan bann desizyon. Me, anfet Maoism rezet teori Lenin lor diktatir proletarya baze lor bann konsey travayer ek pey zan ki exers puvwar demokratik ek lib. Maoism finn rezet sa teori Leninist, parey kuma Stalin finn rezet li, parey kuma Khrushchev finn rezet li, e parey kuma Brezhnev finn rezet li.


SAPIT TREZ


ENN LALIT DEMAS ZORDI ZUR – ZISKA REVOLISYON SOSYALIST MONDYAL



Depi Premye Ger Mondyal, tu bann kondisyon materyel neseser pu batir sosyete sosyalist finn existe. Bann gran lizinn inn vinn labaz prodiksyon. Divizyon travay lor enn baz mondyal inn byin organize. Tu dimunn depandan enn lor lot. Sa vedir ki “prodiksyon obzektivman sosyalize” deza. Alor depi sa lepok la li posib, obzektivman posib, ranplas sistem propriete prive, ranplas sistem konpetisyon avek lekonomi baze lor marse, ranplas tusala par enn sistem kot tu bann prodikter kopere ansam, e kot tu prodiksyon planifye, pu ki li satisfe bann bezwin imin pu ki dimunn konsyan sistem la.

1. Bann kondisyon Neseser Pu Viktwar Revolisyon Sosyalist

Sa bann kondisyon materyel la zot pa ase par zot tu sel pu amenn revolisyon, e zot pa ase par zot tu sel pu garanti viktwar sa revolisyon la. Revolisyon sosyalist li diferan depi tu bann lezot revolisyon ki finn ena avan: Revolisyon sosyalist egziz zefor konsyan e delibere klas ki pe amenn revolisyon la: Klas travayer. Fode klas travayer konsyaman e delibereman amenn revolisyon sosyalist. Dan tu bann revolisyon avan, enn klas dominan finn ranplas enn lot klas dominan, e finn satisfe li avek fer so dominasyon paret osi lezitim ki posib. Me, revolisyon sosyalist li diferan: Li sey organiz sosyete pu ki konsyaman tu dimunn gayn satisfaksyon tu zot bann bezwin rasyonel e pu ki sak dimunn kapav epanwir e devlop so personalite byin.

Enn plan kumsa li pa kapav reysi par limem otomatiknan: Li egziz enn konsyans kler lor so bann bi e so bann mwayin. Li egziz ki klas revolisyoner, klas travayer, konsyan ki revolisyon li pe amene e kimanyer. Sa li vinn pli neseser ankor kan u realize ki klas travayer bizin fer fas a enn lennmi deklas osi organize, osi for, ki dominn enn sistem militer, finansye, ideolozik, politik ek komersyal ki organize lor enn baz mondyal, e ki pu servi tu so puvwar pu li res dominan.

Alor, nu dir ki revolisyon sosyalist mondyal bizin de kalite kondisyon pu ki li reysi:

– Kondisyon obzektiv: sa vedir, bann kondisyon ki existe andeor konsyans klas travayer e konsyans bann revolisyoner. Sa vedir ki bann kondisyon sosyal e materyel bizin mir, lor enn baz permanan e onivo mondyal (kuma depi 1914). Par exanp, klas travayer bizin gran. Kondisyon politik zot osi rant ladan. Burzwazi nepli kapav guverne, so bann divizyon intern pe agrave. Bann klas prodiktiv pe refiz aksepte dominasyon e pe kumans fer rebelyon kont dominasyon burzwa. Sa bann kondisyon politik obzektiv existe detanzantan dan bann pei diferan kan enn kriz pre-revolisyoner eklate (kuma an 1971 dan Moris).

– Kondisyon sibzektiv: setadir, nivo konsyans deklas, klas travayer bizin ase ot. Ladireksyon bizin matir, revolisyoner, e bizin ena linfliyans ek lafors. Parti Revolisyoner bizin for e organize.

Suvan bann kondisyon obzektiv finn mir pu revolisyon sosyalist reysi, depi premye Ger Mondyal. Dan Lalmayn dan 1918–1920 e 1923, e sirman 1930-32 osi. An Litali an 1919–1920, an 1946–1948, an 1969—1970. An Frans an 1936 e an 1944–1947, e Me 1968. An Gran Bretayn 1919–1920, 1926, 1945. An Espayn 1936–1937, etc. Sa li dan bann pei,pli devlope. Dan tu bann pei su-devlope osi finn gayn bann kriz pre-revolisyoner.

Me, malgre ki bann kondisyon obzektiv finn mir, bann kondisyon sibzektiv dan bann lalit pa finn mir pu viktwar revolisyon sosyalist, Alor, labsans viktwar revolisyoner dan Loksidan finn, ziska ler, rezilta “kriz kote sibzektiv dan listwar”, kriz konsyans deklas, e kriz ladireksyon revolisyoner pu klas travayer.

2. Konstriksyon Katriem Internasyonal

Sa bann rezon la ki finn amenn Trotsky e enn poynye bann kominist dan lopozisyon degos kumans kree nuvo ladireksyon revolisyoner pu klas travayer internasyonal. Zot ti truve ki reformism finn fware, zot finn truve ki Stalinism finn amenn lalit fware ankor. Alor an 1938, apre 5 an travay preparasyon, zot finn met dibut Katriem Internasyonal, pu ki sa lorganizasyon la kumans travay prepar kondisyon sibzektiv.

Katriem Internasyonal pankor limem Internasyonal revolisyoner demas ki tusel pu kapav fer travay kartye zeneral pu revolisyon mondyal. Me, li ed program enn Internasyonal revolisyoner demas devlope: li transmet program, li amelyor program e li rafinn program la. Sirtu akoz li fer bann aksyon tultan dan lalit deklas dan swasant pei diferan. Li form bann kad lor baz program la, akoz so bann aktivite buku. Dan enn fason konsyan li inifye lexperyans avek konsyans revolisyoner lor nivo mondyal, e li montre bann revolisyoner azir dan enn sel organizasyon mondyal anplas ki li les paselide ki bizin atann sa kalite inifikasyon devlope “par limem” kan bann lafors revolisyoner monte dan tu bann diferan pei e dan tu bann diferan landrwa, kan sak lafors revolisyoner pe devlope an izolasyon.

Katriem Internasyonal napa asize atann ziska “ler vini” pu revolisyon, li napa asize rafinn-rafinn so program. Li pa zis fer propagann pu so program. E osi li pa gaspiy so lafors dan bann aktivite “aktivis” e dan bann azitasyon ki selman revandikatif.

Ena trwa kalite travay ki inplike kan pe batir enn nuvo parti revolisyoner ubyin enn nuvo Internasyonal revolisyoner.

1. Defann program Maxist revolisyoner san ses, akoz li amenn ansam tu bann leson bann lexperyans dan lalit deklas dan lepase,

2. Propagann e azitasyon pu enn program daksyon, enn parti program revolisyoner Marxits zeneral ki Trotsky ti apel program demand tranzisyonel akoz sa nom la ti servi par bann lider Internasyonal Kominist pandan so bann premye lane lexistans.

3. Intervansyon konstan, tulezur dan bann lalit lamas dimunn, pu ki lamas dimunn aprann nesesite sa program daksyon, e pu ki zot ase organize pandan sa bann lalit la pu ki zot kapav kree bann Konsey Revolisyoner pandan bann kriz revolisyoner.

Nesesite enn Internasyonal revolisyoner ki plis ki zis tu bann parti revolisyoner nasyonal, li baze lor bann subasman materyel, Lepok inperyalist li lepok enn lekonomi mondyal, politik mondyal e bann lager mondyal. Inperyalism li enn sel sistem internasyonal. Bann lafors prodiktiv inn internasyonalize depi lontan. Kapital deplizanpli organize an form bann korporasyon miltinasyonal. Leta nasyonal inn vinn enn frin lor devlopman prodiksyon e sivilizasyon. Tu bann gran problem limanite inn vinn posib rezud lor nivo mondyal (prevenir lager mondyal nikleer, eliminn faminn ek lafin; planifye krwasans ekonomik; diviz resurs ek reveni egalman ant bann dimunn partu dan lemond; protez lanvironnman; servi syans pu amenn benefis lepep.

Su sa kalite bann kondisyon, li kler ki li enn rev pu u al ver sosyalism avek tu bann lafors divize, li enn rev pu u atak enn lennmi ki organize onivo mondyal, kan u mem pe ezite pu devlop bann lyin internasyonal, e li enn rev pu krwar ki u kapav atak enn korporasyon miltinasyonal dan enn sel pei.

Anplis, bann lalit revolisyoner spontaneman e obzektivman zot fane lor enn baz internasyonal, pa selman parski lennmi deklas reazir pu prevenir bann mem kalite sulevman, me osi akoz travayer dan enn pei gayn kuraz kan li konn lalit pe pase enn lot pei. Kan bann revolisyoner ezite pu form enn organizasyon revolisyoner internasyonal, zot pe rat devlopman obzektiv listwar, e anmemtan pe tom deryer bann seksyon pli avanse parmi lamas dimunn.

3. Demand Imedyat, e Demand Tranzisyonel

Dan nu lepok, explwatasyon kapitalist ek lopresyon inperyalist suvan pe provok lamas fer bann sulevman enorm. Me, par zot-mem lamas normalman fer selman bann demand imedyat dan zot lalit: swa pu defann u ogmant saler; swa pu defann ubyin ogmant enn de bann drwa demokratik fondamantal; pu desann enn guvernman opreser, etc.

Burzwazi kapav fer bann konsesyon ver lamas pandan bann lalit si li krwar ki lalit la pu amenn enn atak lor sistem kapitalist an antye. Suvan li byin kontan pu fer konsesyon. Kifer? Parski li ena tu lemwayin dan so lame, pu li repran seki li fek inn “done”. Li done avek avek lame gos, repran avek lame drwat. Si burzwazi donn ogmantasyon saler, li kapav les ogmantasyon pri repran larzan. Si lertan travay diminye li ogmant latas. Si gayn sekirite sosyal, tax ogmante, alor leta ki done me li sorti dan nu pos mem.

Burzwazi kapav fer lamas turn an ron. Kimanyer lamas kapav al pli lwin. Bann revolisyoner bizin met divan bann demand tranzisyonel e konvink travayer pu lite pu sa bann demand la parey kuma zot lite pu bann demand imedyat. Sa bann demand tranzisyonel la rann li deplizanpli difisil pu lekonomi ek leta kapitalist fonksyonn byin. Fode explik sa bann demand la dan enn langaz ki tu lamas konpran, sinon sa bann demand tranzisyonel la pu res demand lor papye. An mem tan, sa bann demand la depar zot natir mem, e depar bann lalit dir ki zot large, menas sistem kapitalist an antye e donn nesans bann zerm bann organizasyon demokratik ki kapav partaz “dub puvwar”. Bann demand tranzisyonel zot neseser pa selman dan bann lepok flanbe, me sa bann demand lamem kapav kree bann flanbe revolisyoner, zot ankuraz bann travayer rezet sistem kapitalist dan bann aksyon osi byin ki dan zot prop lespri. Enn lexanp sa kalite demand la, se kontrol par travayer.

4. Trwa Sekter Revolisyon Mondyal Zordi-Zur

Revolisyon sosyalist dan bann pei avanse, dan bann pei indistriyalize, finn tarde. Alor, klas travayer mondyal pe fer fas a bann devwar militan diferan dan diferan parti lemond. Prinsipalman nu truv trwa sekter diferan:

Dan Bann Pei Kolonyal e Semi-Kolonyal, bann travayer ek peyzan mizer pa kapav asize atann ziska travayer dan pei indistriyalize sov zot. Lopresyon ek lamizer ki inperyalism inpoze lor lamas, rann bann eklatman inevitab e nu truv bann gran gran muvman militan devlope. Travayer bizin donn kudme tu muvman demas anti-inperyalist, ki li bann muvman ki lit kont dominasyon politik par inperyalism, ubyin ki li bann muvman ki lite kont explwatasyon bann konpayni etranze; ki li bann muvman ki atak bann diktater dominer lokal, ki li bann revolt peyzan. Klas travayer lite pu li vinn an avangard dan sa bann muvman militan la, e li reysi kan li ena ase determinasyon e lenerzi dan so lalit pu bann demand tu klas oprime e tu kus oprime dan pei la. Klas travayer lite pu pran puvwar, e an memtan li devir sistem burzwa lokal – devir so propriete e sa puvwar. Sa mem ki apel stratezi revolisyon permanan.

Dan bann Leta Travayer Birokratize, lamas pe fer sulevman, rod liberte demokratik, lit kont monopol birokrasi lor puvwar, lite kont kominalism (kont kalite lopresyon Rodrig par Moris, on-dire), kont koripsyon, kont gaspiyaz, e kont bann privilez materyel bann birokrat. Lamas fer demand ki travayer rul leta travayer zot-mem, atraver bann konsey (sovyet) dan lekel gayn drwa ena plizyer parti politik diferan, avek drwa demokratik tu dimunn, e ki travayer planifye lekonomi atraver so bann konsey travayer lor baz santralis demokratik: revolisyon politik anti-birokratik.

Dan bann Pei inperyalist, nu gayn muvman demas kont explwatasyon kapitalist, nu gayn muvman anti-represyon e lalit pu demokrasi, e nu gayn formasyon enn nuvo ladireksyon revolisyoner ki serye e ki lite atraver so program tranzisyonel pu devir leta burzwa e devir explwatasyon kapital, e ki pu met dibut propriete kolektiv mwayin prodiksyon e enn sistem planifikasyon sosyalist, ziska revolisyon sosyalist vinker. Sa li stratezi pu revolisyon sosyal proletarya.

Sa trwa devwar militan diferan la –revolisyon permanan dan bann pei su-devlope, revolisyon politik anti-birokratik dan bann leta travayer birokratize, e revolisyon proleter dan bann pei inperyalist –zot reflet devlopman inegal e devlopman konbine revolisyon mondyal.

Sa revolisyon la pa eklate anmemtan partu dan lemond. Tu bann pei diferan pa truv zot dan mem kondisyon sosyal, ekonomik e politik.

Pli gran devwar militan se pu deplizanpli inifye sa 3 prosesis revolisyoner la, pu ki deplizanpli ena enn sel revolisyon sosyalist mondyal. Li posib inifye revolisyon, akoz ena enn sel klas, klas travayer, ki kapav buz revolisyon dan tu le trwa sekter ki nu finn mansyone. Sa inifikasyon la li pu enn rezilta politik ek ledikasyon internasyonalist ki lavangard klas travayer pratike. Sa kalite internasyonalism la li azut lexperyans solidarite internasyonal dan lalit dan ninport ki plas done. Sa internasyonalism la amenn enn lalit kont sovinism, rasism, kominalism$$$, e bann prezize nasyonalist pu ki lespri internasyonalist devlope, deplizanpli byin.

5. Demokrasi Travayer, Oto-Lorganizasyon Lamas e Revolisyon Sosyalist

Kan lamas partisip dan bann aksyon direk, kan lamas pran par aktif dan bann lagrev e bann mobilizasyon, zot konsyans ogmante akoz zot devlop konsyans dan zot-mem.

Dan lavi tulezur, travayer, peyzan mizer, tipti prodikter e zuvriye fam, lazenes, bann minorite nasyonal e minorite rasyal, zot tu abitye a enn lavi kraze, explwate, e oprime par tu kalite posedan e dirizan Zot gayn tandans panse ki rebelyon inposib e initil e ki lennmi la tro for, e ki rebelyon pa pu kapav amenn sanzman, Me, kan tu sofe, pandan enn gran mobilizasyon e enn gran lalit, lerla sa lafreyer, sa sansasyon inferyorite e sa mank puvwar, tutswit li fonn. Lamas vinn konsyan so puvwar imans osito ki zot tu azir ansam, kolektivman e an solidarite, osito ki zot organiz zot-mem e organiz zot bann lalit pu ki zot al delavan.

Kifer bann Marxist revolisyoner tultan met lanfaz lor tu bann zafer ki ogmant konfyans lamas dan zot-mem? Kifer met lanfaz lor tu aktivite ki kas bann latitid kurbe, suse, vande, bann latitid ki finn inkilke dan lamas pandan milye banane dominasyon. “Lamas ki kurbe, dibute dibute”. Sa mem premye parol dan “Linternaysonal” (Dibut tu dimunn ki pe sufer). Li montre nesesite enn revolisyon sikolozik pu ki gayn viktwar dan revolisyon sosyalist.

Komite Degrev ki Elir par bann Lasanble Demokratik – e ninport ki lot komite demokratik ki devlope pandan aksyon demas –inportan terib pu devlop puvwar lamas pu organiz zot-mem. Dan bann tel lasanble lamas aprann ki apel oto-guvernman. Atraver kontrol zot prop lalit, lamas aprann kimanyer rul leta ek lekonomi demin. Alor, bann form lorganizasyon ki travayer abitye met dibut vinn zerm bann konsey travayer demin, bann Sovyet demin, e bann form lorganizasyon enn leta travayer plitar.

Linite Daksyon neseser pu amenn tu bann lafors travayer ansam; e sa linite ki gayne pandan bann bel mobilizasyon e bann bel aksyon demas; inifye bann individi par milye, inifye enn lamas ki pa abitye kopere. E sa linite la selman posib si ena enn demokrasi travayer osi larz ki posib. Enn komite degrev demokratik li oblize reprezant tu travayer dan lizinn, dan lindistri, lavil, rezyon u pei – ki angrev. Si rod exklir bann reprezantan enn grup travayer, lor pretex ki zot ideolozi pa parey ki ideolozi grup ki an avangard dan lalit, pu kas linite travayer e pu kas lagrev mem.

Mem prinsip kapav aplik pu tu bann form aksyon demas e tu bann form lorganizasyon demokratik ki devlope pandan lalit. Linite neseser pu viktwar, e pu ki ena linite fode ena demokrasi – setadir prinsip ki zame pa exklir okenn tandans ubyin okenn kuran parmi bann ki pe lite. Tu dimunn bizin gayn drwa defann zot bann propozisyon –lerla ki lalit la pu reysi.

Si respekte sa kalite demokrasi la, bann minorite pu respekte desizyon mazorite, akoz zot-mem zot ankor gayn lokazyon pu sanz mazorite plitar kan finn travers bann lexperyans diferan. Kan nu ranforsi demokrasi travayer, nu pe montre kimanyer dan lavenir dan leta travayer pu ena plis demokrasi ki asterla, e sertennman napa mwins.


SAPIT KATORZ


PROSESIS GAYN LAMAS LOR LALIYN REVOLISYONER



1. Diferan Degre e Diferan Kalite Politizasyon dan Klas Travayer

Nu finn deza truve (dan Sapit Nef, pwin nimero 5) ki enn parti revolisyoner lavangard li neseser akoz aksyon demas vini-ale dan flanbe e dan lepok mor, e li neseser osi akoz bizin ena enn stratezi syantifik pu devir puvwar klas burzwa. Asterla nu pu azut ankor enn lide dan sa analiz la – diferans dan degre e dan kalite politizasyon dan klas travayer.

Dan tu pei dan lemond, muvman travayer li azut ansam bann diferan kuran ideolozik. Anmemtan ena kuran sosyal demokrat, bann reformist tipik; ena kuran pro-Sovyetik ofisyel, ku kumanse par Stalinism e vinn deplizanpli reformist; ena kuran bann anarsist e bann anarko-sindikalist; ena kuran Maoist, ena kuran Marxist revolisyoner (Katriem Internasyonal). Dan buku pei ena osi bann formasyon ant sa bann kuran prinsipal.

Ena bann rezon obzektiv dan realite e dan listwar klas travayer pu sa bann diferan kuran.

Klas travayer li pa omozenn net, dan so kondisyon sosyal. Ena travayer ki travay dan gran lantrepriz, ena dan ti lantrepriz, ena ki inn res lavil pandan plizyer zenerasyon, ena ki fek rant lavil, ena ki ena metye e ena san metye – e akoz tu sa bann diferans la travayer konpran bann lide lor sosyalism syantifik dan bann fason diferan, a enn vites diferan.

Bann travayer ek bann metye espesyalize konpran byin vit nesesite lorganizasyon sindikal, tandi ki bann travayer ki finn res san travay pu lamwatye zot lavi pa truv nesesite la vit. Me, bann travayer espesyalize expoz rod lintere zis zot bann, zis enn aristokrasi travayer, e expoze pu rod lintere klas travayer kuma enn klas. Bann travayer dan bann gran lantrepriz ubyin dan bann gran lavil aprann vit zot lafors kolektiv, konpare avek bann travayer dan tipti lantrepriz ubyin dan ti vilaz.

Azut lor tu sa bann diferans la, lefet ki bann grup travayer diferan inn pas par bann lexperyans lalit diferan. Kapav enn grup travayer inn pas par enn dizenn lagrev (laplipar enn sikse) e plizyer manifestasyon. Sa lexperyans la donn enn konsyans ki diferan depi konsyans enn lot grup travayer ki finn fer enn sel lagrev (ki kapav ti fware) dan dernye dizan, ki zame pa finn partisipe ansam dan enn lalit politik. Enn travayer u enn anplwaye kapav li interese lir trak, liv ek lagazet. Enn lot kapav zame li lir. Enn kapav li konbativ par so natir e kapav mem li enn lider; enn lot kapav pli pasiv, pli trankil par so natir. Ena ki popiler ek kamarad, ena li kontan res lakaz, okip fami. Tusala li infliyans konportman politik e bann swa politik sak travayer, e li infliyans zot konsyans a ninport ki moman done.

An dernye, nu bizin get listwar spesifik e kiltir nasyonal muvman travayer dan sak pei diferan. Klas travayer Moris, inn pas par enn lalit sindikal ki finn akapar par enn ti-burzwazi popilis e kominal. Klas travayer Langleter ti premye klas travayer pu gayn enn muvman indepandan politik (Muvman Chartist) me zame li pa finn ena enn muvman demas baze lor ledikasyon Marxism ubyin lor enn program Marxist. Parti demas, Parti Travayis, ti ne dan lalit sindikal demas.

Klas travayer Franse, ti ena so prop tradisyon pandan 19iem Syek (Babeufism, Blanquism, Prudhomism) me ti lant pu aprann Marxism akoz febles relativ gran lindistri. Avan ki Parti Kominist Franse ti reysi donn enn lide e enn tradisyon Marxism dan klas travayer, klas travayer ti finn deza pas atraver enn gran devlopman indistriyel ant Lager Mondyal e ankor dan bann lane 50 e 60.

Klas Travayer Espanyol ena enn long lalit sindikal deryer li, me lindistri byin feb e su-devlope laba.

Bann kuran ideolozik dan sak pei dan klas travayer depann lor bann deba ki finn suleve pandan bann lalit dan lapratik dan lalit de klas. Premye Internasyonal ti divize an de kuran – bann Marxist e bann anarsist ki ti ena lide diferan lor nesesite pran puvwar. Dezyem Internasyonal ti divize ant de kuran – revolisyoner e reformist lor enn seri pwin diferan: partisipasyon dan bann koalisyon ek burzwazi, sutyin pu defans nasyonal dan bann pei inperyalist, sutyin pu lalit ubyin represyon lalit zis dan lepok kot menas sistem parlmanter burzwa. Trwazyem Internasyonal ti divize an de kuran – tandans Stalinist e tandans “Trotskist” (Marxist revolisyoner) ant bann ki ti anfaver e bann ki ti kont revolisyon permanan, e bann ki ti anfaver ubyin kont “revolisyon par letap”, bann ki ti krwar kapav batir sosyalism dan enn sel pei, e bann ki ti krwar pa kapav, bann ki ti anfaver ek kont reprim revolisyon internasyonal pu swadizan konplet sosyalism dan enn sel pei.

Me, mem sa bann kuran ideolozik diferan ena bann rasinn pli profon e pli obzektiv dan realite materyel.

2. Fron Ini Klas Travayer kont Lennmi Deklas

Bann kuran ideolozik diferan dan muvman travayer inn amenn enn espes fragmantasyon dan lorganizasyon politik dan buku pei. Tandi ki ena linite sindikal dan buku pei (Gran Bretayn, Skandinavi, Lalmayn, Lotris), partu ena divizyon dan bann lorganizasyon politik. Sa divizyon la li akoz bann realite obzektiv, e napa akoz sans, e napa akoz bann “krim” bann “semer divizyon ubyin bann “tret”, etc.

Sa divizyon an grupman politik diferan li pa move li par li tusel. Klas travayer inn reysi so bann pli gran viktwar kot ti ena buku parti e buku tandans anmemtan, tu dan muvman travayer. Dezyem Kongre tu bann Sovyet dan Larisi, ki ti deside pu transfer tu puvwar dan lame bann Sovyet, ti ena buku tandans e buku parti diferan.

Klas travayer Alman ti reysi fer so lagrev 1920 ki ti anpes Putsch Kapp, e sa lepok la ti ena 3 gran parti politik travayer e plizyer ti grup travayer dan lezot tandans. An Espayn an 1936 klas travayer ti reysi fer fas a lamonte fasism militer e li ti ena tut sort kalite muvman politik ek sindikal diferan.

Me sa bann viktwar la posib selman si klas travayer an antye amenn aksyon an linite kont lennmi deklas: bann anplwayer, gran burzwazi, guvernman burzwa, leta burzwa. Enn dezyem nesesite avan laviktwar se demokrasi travayer dan muvman travayer pu ki bann Marxist revolisyoner gayn drwa met divan zot laliyn politik, pu ki Marxism vinn ezemonik dan klas travayer.

Linite laksyon klas travayer li esansyel sirtu kont bann lofansiv burzwazi. Ena fwa sa lofansiv burzwa la li ekonomik: met deor, fermtir lizinn, kup konze piblik, kup saler. Ena fwa li politik: tir drwa lagrev (IRA) ubyin rann lorganizasyon sindikal difisil. Ena fwa li atak bann drwa demokratik lamas. Ena fwa li rod etablir fasism ubyin bann guvernman dominer lor lalit muvman travayer. Dan tu sa bann ka la, sel enn lalit masif e inifye ki kapav fer klas travayer vink burzwazi. Veritab linite daksyon klas travayer posib dan enn fron ini tu bann lorganizasyon travayer ki ena linfliyans dan klas travayer.

Enn-de bann pli gran trazedi 20iem Syek se defet travayer an Lalmayn par viktwar Hitler an 1933, akoz Parti Kominist Alman ek Parti Sosyal Demokrat (de parti travayer) pa ti reysi fer enn fron ini travayer kont lamonte Nazism, a tan. Konsekans sa trazedi la ti telman gran ki sak travayer bizin aprann leson prinsipal sa lexperyans la: enn fron ini tu lorganizasyon travayer li indispansab kont lamonte fasism, pu ki kapav prevenir kont priz di puvwar par bann asasin, bann tortirer e bann taper.

Bann blokaz kont linite travayer zot normalman politik e ideolozik. Travayer normalman anfaver bann linisyativ linite. Me, bann obstak politik e ideolozik lev latet: par exanp:

– Represyon ki servi par bann lider sosyal demokrat – e bann lider Stalinist – kan zot gayn puvwar laparey leta burzwa. Bann travayer pli militan pa aksepte kan bann la kraz lagrev, vann bann sindika e ena fwa les asasinn bann lider revolisyoner e mem asasinn bann travayer (Noske!).

– Bann tandans birokratik e maniganser ki bann ladireksyon sindika reformist e Stalinist ena. Bann travayer reazir kont sa bann trikaz la.

– Rol ki ladireksyon amene kont muvman travayer kan zot rod diminye konsyans deklas, ed bann manigans kapital kont travayer, e propaz ideolozi burzwa e ti-burzwa dan klas travayer.

Me, malgre tusala, nu bizin lit kont sektarism e iltra-gosism vizavi bann lorganizasyon demas dan klas travayer. Sektarism e iltra-gosism pa selman blok enn fron ini travayer kont lennmi deklas, me li osi enn lobstak dan veritab lalit kont lanpriz ki bann birokrat e bann Stalinist ena lor klas travayer.

Nu bizin konpran natir dub e kontradiktwar dan bann lorganizasyon muvman travayer demas, ki tradisyonel e birokratize. (An zeneral, sektarism li enn rezilta enn inkapasite konpran lalit la an antye, setadir truv zis enn ti-parti ladan, e met tu lanfaz lor enn sel taktik isi ubyin enn sel stratezi laba). Sa bann politik ki amene par ladireksyon bann sindika birokratik, zot tranp dan kolaborasyon deklas, li vre, zot afebli lalit klas travayer, li vre, e zot sarye blam pu buku defet ki klas travayer sufer, vre. Me, selman li osi vre ki lexistans sa bann lorganizasyon la permet bann travayer ariv enn sertin degre konsyans deklas e enn sertin lafors, ki byin inportan.

Lexistans sa bann lorganizasyon la osi permet enn balans de zur an zur dan lalit ant travayer ek patron, e si pa ti ena sa, klas travayer pa ti pu devlop so konfayns dan limem. Si sa bann lorganizasyon la afebli li pu enn defet pu klas travayer ubyin li pu paraliz travayer omwin ki tutswit zot ranplase par bann form lorganizasyon deklas pli avanse (par exanp bann konsey travayer). Si bann burzwa reysi afebli ubyin detrir sa bann sindika la, li enn gran rekil pu lalit travayer an antye. Li pu sa rezon la ki tu bann Marxist revolisyoner tultan lite pu enn fron ini tu travayer kont bann kapitalist reaksyoner.

3. Militan ek Lamas

Kan bann patron atak klas travayer, e sirtu kan zot rod inpoz enn diktatir ubyin represyon lor latet travayer, lerla bann militan Marxist revolisyoner donn kudme fer enn fron ini tu lorganizasyon travayer pu defann kont sa. Sa fron la li fer depi labaz travayer, monte. Bann militan Marxist revolisyoner sey inklir TU lorganizasyon ki dir ki zot lorganizasyon travayer ladan. Zot sey inklir mem bann lorganizasyon travayer ki le pli modere, e mem bann lorganizasyon travayer ki ena bann lider, bann latet le pli opirtinist, le pli kolaborater, le pli revizyonist. Bann militan Marxist revolisyoner lans enn lapel a ladireksyon bann parti sosyalist (PS) ek bann parti kominist (PC), e a bann sindika ki zot reformist, ubyin katolik, pu ki zot zwenn ansam donn kudme fer fron ini travayer. Sa fron ini travayer la, sa linite travayer bizin onivo nasyonal, onivo rezyonal, onivo lokal, osi byin ki onivo lantrepriz, onivo tablisman, e onivo kartye. Avek sa kalite linite tu travayer la li vinn posib fer fas a lennmi – klas burzwa e so guvernman.

Ena bann militan ki pa konpran byin, ki dir ki fode pa fer fron ini avek bann lider dan bann lorganizasyon sosyal demokrat ubyin avek bann lider parti kominist. Ena erer dan sa rezonnman. Ena erer si panse ki bann labaz sa bann lorganizasyon pu rant dan fron travayer san zot lider. Sa analiz la sipoze ki lamas travayer ki dan PS ek PC deza pare pu rant dan enn fron ini travayer san ki zot lider ladan. Li fos sa. Parmi travayer pankor ena sa degre konsyans la. Samem ki devwar divan tu bann militan: devlop konsyans lamas pu ki zot detase depi zot bann lider oportinist atraver zot prop lexperyans. E kot sa lexperyans la pu sorti? Se presizeman kan bann travayer rant dan enn linite tu travayer (deryer zot lider oportinist). Kan zot travayer sa lexperyans la, zot kapav zize pu zot mem ki kantite kredibilite, ki kantite volonte e komye kapasite sa bann lider la ena u pena.

Enn lot erer: si ena militan ki krwar kapav inklir bann travayer e militan dan PS ek PC dan enn fron ini travayer, san ki zot lider invite, zot pe fer erer krwar ki dan klas travayer ena enn mazorite travayer revolisyoner deza. Sa li donn fos lespwar lor kimanyer e kan, kapav devir kapitalism, leta burzwa, u ranvers fasism, atraver enn sinp ku deta minoriter.

Eski nu pe rod dir ki linite tu travayer, li selman enn taktik pu defans? Non pa ditu. Dan kumansman, byin suvan gayn sa linite la kan pe defann kont latak patron. Me, kan travayer an antye organize dan enn sel fors de frap, sa lorganizasyon la mem sanz balans defors, ranforsi klas travayer, amenn militantism, lafors, konfyans, e kapasite politik dan lamas travayer.

Alor, sa linite travayer la kree pli gran potansyel pu lalit e se sa ki kapav byin vit transform bann taktik defans a enn lofansiv.

Ena enn lexanp Lalmayn 1920. Kont Putch Kapp, linite tu lorganizasyon travayer – mem seki byin reformist – ti desid pandan lespas 2-3 zur ki bizin met dibut enn milis travayer arme dan tu bann ti-lavil dan Ruhr. Mem bann lider sindikal byin modere ti fer apel pu enn guvernman travayer. Parey an Espayn 1936. Putch fasis ti vini. Tu travayer ti ini ansam ti arme, tu travayer, e ti sezi bann lizinn.

Nu truve kimanyer bann taktik defans transforme byin vit an lofansiv.

Me, li pa ase ki enn fron ini fer zis lao-lao, otur enn latab. Bann marxist revolisyoner dir kumkwa bizin ena linite ala baz travayer mem. Bizin ena striktir onivo komite dan landrwa, komite tablisman par tablisman, komite lizinn par lizinn. Sa bann komite la bizin byin vit vinn bann komite ki elir demokratikman par travayer. Sa bann striktir la ki donn kudme mobilize, e amenn bann aksyon lamas. Sa kalite striktir la klerman uver a bann lofansiv ki travayer pu kapav fer kan sityasyon la mir.

4. Diferans ant Linite Travayer e Fron Popiler

Bann militan marxist revolisyoner pe tultan rod linite travayer, linite sindikal, me zot pa aksepte enn fron ki ena enn seksyon burzwazi ladan. Ena enn gran diferans ant enn fron ini tu travayer ek enn fron popiler. Enn fron ini tu travayer li ena so mobilism, so dinamism: li larg lenerzi klas travayer dan enn lalit anti-kapitalist. Me, enn fron popiler, li fer kolaborasyon, e li tini lame travayer, li fer travayer imobil, li blok travayer, e li mem anpes bann travayer pli dinamik buze. Sa blokaz la li klerman akoz ena enn seksyon burzwazi ladan – mem si li liberal, si li anti-fasist, li ankor rid protez so mwayin prodiksyon, so propriete, so lintere an zeneral, li tini lame travayer. E se sa ki fer ki bann fron popiler imobil ubyin zot pa tini lalit ziska ki sanzman fondamantal. Nu lalit – devlop linite travayer, devlop linite sindikal, e lite kont tu lalyans ki donn burzwazi kontrol lor muvman travayer.

Lindepandans Politik Klas Travayer e Lorganizasyon ini Klas Travayer

Kimanyer kapav batir sa linite klas travayer la fas a tu bann divizyon dan klas travayer, tu bann tandans, tu bann grupiskil, e malgre ki konsyans de klas pa byin elve?

Pa kapav atann ki sa bann divizyon la fonn avan ki fer enn fron ini. Pe viv dan rev si sey atann divizyon fonn par limem. Depi 100 banane finn ena divizyon. Li pa pu fonn dan ler. Dan laksyon, dan linite travayer dan lalit, lerla ki divizyon pu kumans disparet.

Pa ase osi pu truv linite travayer kuma linite otur enn latab, san get konteni de klas sa linite la, dan laksyon. Sel fason vreman ini klas travayer, se lor enn baz anti-kapitalist. Klas travayer an antye zame pa pu aksepte fer konsesyon anver lintere burzwazi. Alor, tan ki ena konsesyon anver lintere burzwa, pu ena divizyon. Si ena linite travayer kont patron, lerla linite la posib. Alor, linite daksyon klas travayer, e bi klas travayer bizin enn sel. Lerla lalit la al delavan. Bann Marxist revolisyoner bizin tultan an faver tu linisyativ ki ini klas travayer akoz sa linite la ogmant militantism e konsyans de klas.

Lindepandans klas travayer depi burzwazi li neseser pu ki ena linite travayer. A ki nivo eski sa lindepandans la neseser? A tu nivo. Onivo tablisman, onivo sayt travay, onivo lizinn. An relasyon avek parti politik burzwa, e leta burzwa – fode ena lindepandans.

Linite tu travayer li amenn konfyans travayer; e sa konfyans la amenn travayer rod met an pratik mem bann travay ki parlman burzwa normalman fer. Sa li enn lot rezon kifer nu an faver linite tu travayer.

Lindepandans Klas travayer ek Lalyans ant bann Klas

Premyerman, si dan enn pei ena enn mazorite travayer (exanp Moris) lerla linite tu travayer li premye devwar revolisyoner enn militan. Nu inklir tu salarye dan klas travayer, normal.

Dezyeman, zame bann Marxist revolisyoner pa pran pozisyon kont enn lalyans avek klas travayer e bann ti-burzwa non-posedan; me sa lalyans la bizin baze lor lintere komin. Alor klas travayer bizin met divan so bann revandikasyon, e si sa bann revandikasyon la favoriz lezot klas non-posedan, lerla bann lezot klas pu donn zot sutyin lalit klas travayer. Par exanp, bann gran sekter ti-burzwazi Moris pu apiy bann demand lor: CPI, Lozman, Transpor, Ledikasyon, Lasante, non a fermtir lizinn...... ki klas travayer pu met divan.

Seki bann militan revolisyoner bizin kontre, se lalyans ek bann seksyon patrona mem, e kont bann program ki protez lintere patron.


SAPIT KINZ


VER SOSYETE SAN KLAS



1. Ki ete nu bi sosyalism?

Nu ule devir ansyin sistem burzwa kot tultan ena enn lalit ant dimunn, enn kont lot. Nu ule amenn enn sel sosyete inifye baze lor solidarite ant tu dimunn. Nu ule devir sa ansyin sistem la kot sel zafer ki fer dimunn buze se rod larzan personel pu zot. Nu ule amenn enn sosyete kot larises kolektiv li enn garanti ki sak individi, e tu individi, kapav devlope kuma bizin devlope, epanwir kuma bizin epanwir.

Nu pa ditu rod “fer tu dimunn vinn parey”, kuma bann anti-kominist primitiv kuma PMSD, abitye fer krwar. Okontrer, nu ule permet devlopman e epanwisman ki zame finn devlope avan. Nu ule ki tu kalite lide, tu kalite aksyon ki zame dimunn pann kapav fer avan, pu kapav fer asterla. Tu potansyel ki finn res kasyet dan dimunn pu aparet.

Enn sosyete sosyalist la pu liber dimunn depi lasenn ki diviz travay but-but. Bann Marxist rezet tu bann teori ki rod dir ki sertin dimunn ti “ne patron” dapre plan bondye, e lezot ti “ne pu fer travay bef” dapre plan bondye. Pena personn ki de par so natir li bizin kuper kann, li bizin kontroler, li bizin doker pu tut long so lavi. Dan tu dimunn ena lanvi pu fer tu kalite aktivite diferan: zis get enn ku kimanyer travayer rod tu kalite zafer interesan pu fer kan li pe travay. Dan enn sosyete sosyalist, bann metye teknik ek intelektyel ki sak sitwayin pu enn pu permet li fer tu kalite luvraz diferan pandan so lavi, e tu sa rann servis sosyete la. Le swa ki travay u pu fer nepli kiksoz ki lamizer inpoz lor u, ubyin ki mank ledikasyon inpoze. U travay pu depann lor u bezwin e lor u devlopman individyel.

Travay pa pu res enn fardo obligatwar, enn fardo ki nu tultan pe rod evite. Li pu vinn tu sinpleman nu fason exprim nu personalite. Limanite pu vremem lib dan sans pli vre sa mo la. Enn tel sosyete pu sey eliminn tu bann rasinn konfli ant bann imin. E tu sa bann larises e bann resurs ki gaspiye dan lager, ki gaspiye pu inpoz represyon, tu sa bann resurs la pu servi pu amenn lalit kont maladi, pu elve zanfan byin, pu amelyor ledikasyon e pu devlop lar e syans. Kan eliminn bann rasinn konfli ant dimunn, konfli baze lor inegalite sosyal e inegalite ekonomik, lerla lakoz-mem pu lager e konfli vyolan pu fonn. Selman kan ena enn sosyete sosyalist lor nivo mondyal ki nu pu asire ki limanite pu sirviv an lape, dan sa lepok kot ena bann bel-bel zarm nikleer e atomik ki kapav detrir limanite net.

2. Bann Kondisyon Ekonomik e Sosyal pu Atenn Bi Sosyalist

Me, li pa ase pu nu selman fer rev enn lavenir extraordiner. Fode nu lite. E si nu pu amenn lalit pu sa sosyete dan lavenir, si nu pu lager pu sa sosyete dan lavenir, nu bizin konpran ki avan ki li posib batir enn sosyete sosyalist bizin inn fini truv bann sanzman materyel enorm. Nu bizin travay pu amenn sa bann sanzman materyel la, pu ki kapav konstrir sosyalism ki pu devir tu bann move labitid e tradisyon ki finn permet dominasyon de klas pandan plizyer mil banane.

Pu ki kapav batir sosyalism, fode siprim propriete prive bann mwayin prodiksyon. Pandan lepok bel-prodiksyon kuma zordi-zur avek tu so bann teknik modern, propriete prive vedir enn sel zafer: enn minorite kapitalist ki explwat mazorite travayer. E nu pa kapav abandonn bel-prodiksyon avek tu bann teknik modern san ki nu tom dan enn lamizer nwar kuma lontan.

Pu met dibut enn sosyete sosyalist, fode siprim relasyon kot enn kapitalist anplway enn lot pu enn lapey, fode siprim lide ki enn dimunn kapav vann so prop lafors travay pu enn larzan, kot prodikter la vinn on-dire enn pyes dan masinn la. Seki bizin gayne kan travay se akse gratis e lib a tu bann zafer ki u bizin. Dusman-dusman sa sistem la bizin met dibut pu ranplas enn larzan pu laswer. Me, se selman dan enn sosyete kot ena labondans lartik ki enn nuvo konsyans sosyal pu ne, enn nuvo latitid pu devlope ant dimunn e enn nuvo latitid anver travay.

Sa kalite labondans lartik pa ditu enn rev dan ler, tan ki rann bann bezwin ki dimunn ena lozik, tan ki inn liber tu dimunn depi lamizer nwar, tan ki konpetisyon bet ant dimunn inn siprime, e tan ki nepli pe galup deryer larises personel pu u, e tan ki bann reklam aret kree bann fos bezwin kot tultan pe fer dimunn santi ki zot pa satisfe. Deza ena buku progre dan nivodevi dan lemond. Dan bann pei inperyalist, apar bann dimunn ki pli mizer laba, tu dimunn gayn ase dipin, pom de ter, legim, sertin fri e mem ase dizef e lavyann pork. Li parey avek bann linz de baz kuma desu, sulye, bann meb de baz, etc. – omwin dan bann pei pli ris. Tu sa bann prodwi la ti kapav dusman-dusman distribye gratis, san servi larzan, e san azut buku lor depans kolektiv. Mem posibilite existe pu tu bann servis sosyal – kuma ledikasyon, lasante, transpor piblik, etc.

Me, kan aboli sistem larzan-pu-travay, li pa selman vedir transformasyon manyer ki u gayn lapey e transformasyon manyer distribye bann lartik. Li vedir osi ki bizin sanz striktir yerarsik dan lizinn, kot ena bann “anba” san grad, e lerla kot sakenn gayn enn “grad” diferan ziska ariv kot “sef”: pu bizin ranplas sa. Pu bizin met dibut enn demokrasi prodikter. Pu bizin aret sa zafer enn sel sef (atraver tu so bann su-sef, e su-su-sef) donn lord. Bi sosyalism e oto-zestyon a tu nivo lavi sosyal, pran depi kot lavi ekonomik avan u. Sosyalism vedir ranplas tu bann yerarsi avek bann delege ki elir demokratikman, ranplas tu bann fonksyoner permanan avek bann delege ki fer sa bann travay fonksyoner a tur de rol. Sa sel fason kot kapav met dibut kondisyon pu egalite, veritab egalite.

Sel manyer kot pu gayn larises sosyal ek labondans pu tu dimunn, se atraver enn lekonomi planifye. Si lekonomi planifye, lerla pena gaspiyaz kuma ena plin-plin dan sistem kapitalist: bis ki pa rule, masinn ki pa a-mars, lizinn ki finn ferme, dimunn ki pena anplwa. Si lekonomi planifye, lerla pa pu servi bann mwayin prodiksyon pu fer bann zafer an kuyonad – kuma prodwir zarm, prodwir mil kalite parfin, e pa pu fer dimunn fer bann travay initil kuma netway lakur kanpman misye la. Liberasyon travayer depann lor devlopman gran gran devlopman, tu bann teknik modern: rod fason servi lenerzi atomik (kot ena sekirite kont aksidan danzere, kat ena resers pu bann lezot lasurs lenerzi); bann travay monotonn kapav fer par bann masinn elektronik e bann travay lur, degradan, bann travay bef kapav mekanize. Alor, kan bann anti-kominist dir dan fason futan: “Abe, kisann la pu fer travay malang dan sosyete sosyalist?” Nu dir listwar pe deza reponn zot.

Si nu ule devlop prodiksyon ziska so maximem posib dan bann kondisyon pli favorab pu tu dimunn, fode devlop divizyon travay internasyonal (me selman kraz relasyon “pei avanse/pei depandan”) fode aboli tu frontyer ant pei, fode planifye enn lekonomi mondyal. Abolisyon bann frontyer, e veritab inifikasyon limanite an antye li ena enn lot gran valer; li rann li posib; vreman posib, siprim inegalite ekonomik e inegalite sosyal ant bann nasyon diferan. Anplis, li sikolizikman neseser ki pena frontyer, pu ki ver sosyalism viv: sa vedir dan nu lespri nu bizin kone pena baryer ant dimunn, pena frontyer ant dimunn. E abolisyon bann frontyer, li pa ditu vedir represyon bann idantite kiltirel sak nasyon. Okontrer, li permet dimunn gayn plis drwa exprim zot kiltir kuma zot zot anvi exprim li.

Bizin finn ena bann sanzman materyel byin profon osi, avan ki ena lezot sanzman: avan ki ena oto-zesyon kot travayer rul lizin ek tablisman, avan ki lekonomi pei la zere par tu dimunn, bizin sertin sanzman materyel. Fode diminye lertan travay par zur – an fet introdir travay demi-zurne pu tu dimunn – rul landrwa, rul lavil, rul pei, rul lemond. Si diminye lertan travay, lerla pa bizin les enn nuvo kus administrater profesyonel devlope lor latet travayer.

Enn lot sanzman neseser – fode fann ledikasyon avanse parmi tu dimunn. Tu bann zom ek fam pandan zot lavi adilt net bizin gayn letan fer letid, devlop zot lespri, al liniversite. Sinon pu res d vizyon ant travayer manyel e travayer intelektyel. Fode ena lapey strikteman egal zom–fam dan tu travay, e oportinite strikteman egal pu aprann bann metye, pu ki inegalite ant zom ek fam pa kontinye apre ki bann klas sosyal disparet.

3. Bann Kondisyon Neseser pu Atenn Bi Sosyalism (Bann kondisyon Politik, ideolozik, Sikolozik e Kiltirel)

Bann kondisyon materyel zot pa ase par zot tusel pu amenn enn sosyete san klas. Sa vedir ki sosyalism e kominism pa pu arive otomatikman kan bann lafors prodiktiv devlope, kan lamizer fonn, e kan bann metye teknik e intelektyel inn byin devlope. Li anmemtan neseser pu sanz bann labitid, bann tradisyon, bann moralite ki dimunn devlope dan sistem kapitalist, e osi sanz manyer ki dimunn inn aprann panse pandan plizyer mil banane ki zot finn bizin sufer ekplwatasyon, inn bizin siporte divan lopresyon e dominasyon, e finn bizin aksepte ki bann kondisyon sosyal antrenn tu dimunn rod larises personel pu li.

Pli inportan ki tu, li neseser tir puvwar politik depi dan lame bann klas dominan e anpes bann klas la repran puvwar. Anplis li neseser arm tu travayer, ranplas larme permanan, e lerla dusman -dusman detrir tu bann zarm, pu ki zame enn minorite pa pu kapav dominn lezot avek lafors zarm.

E pu anpes burzwazi return opuvwar, pu anpes enn rezim dominer e explwater repran puvwar: bizin bann konsey uvriye demokratik; fode sa bann konsey travayer la ena tu puvwar politik; kontrol piblik lor tu prodiksyon e lor distribisyon tu larises; enn pli gran deba uver an piblik lor tu bann tem politik ek ekonomik inportan; e tu travayer bizin gayn akse a tu linformasyon e a tu bann mas medya.

Lerla li vinn enn kestyon kree bann kondisyon propis pu ki travayer abitye a nuvo kalite lavi an sekirite ki ena, e lerla ki travayer aret mezir so zefor ki li fer avek enn pri defini an retur, personel pu li. Sa revolisyon sikolozik, setadir sa revolisyon dan manyer panse, li selman posib kan travayer inn aprann par so prop lexperyans ki enn sosyete sosyalist kapav donn li enn garanti – enn garanti korek e permanan – ki li pa pu mank naryin.

Seki neseser se manze gratis, linz de baz gratis; bann servis sosyal kuma transpor, dilo, elektrisite gratis; lasante gratis pu tu; ledikasyon gratis lor tu nivo; bann servis kiltirel gratis pu tu. Si nu kapav met sa an pratik pu de-trwa zenerasyon, lerla ki travayer pu aprann atraver so prop lexperyans ki sosyete sosyalist garanti li ki li pa pu mank naryin. Depi lerla, dimunn nepli pu truv travay kuma enn fason “gayn pin”, me travay pu vinn nu fason exprim nu kreativite pu ki tu dimunn dan sosyete devlope.

Buku lezot ansyin sistem dominer pu sanze. Lafami patriarkal (setadir lafami kot papa, mari dominn fam, zanfan), lekol otoriter kot aprann disiplinn avegleman, e pasivite divan “kiltir” e “ideolozi” – tusala pu sanze ansam ek sistem politik e sosyal.

Diktatir proletarya pa pu siprim okenn lide, li pa pu tuf okenn kuran ideolozik, syantifik, filozofik (kalite panse), relizye, literer, kiltirel u artistik. Diktatir proletarya napa per okenn lide, akoz li konfyan ki bann lide kominism bann lide siperyer. Me, li pa pu res andeor deba. Li pu rant dan deba. Li pu kree tu bann kondisyon ki neseser pu ki klas travayer kapav aprann tu seki pli vo lapenn dan ansyin kiltir, e, pli inportan ankor, transform lamas dimunn pu ki zot nepli zis bwar kiltir ki met divan zot, me zot-mem zot vinn bann kreater, zot-mem zot prodwir kiltir.

Pli gran problem divan nu avan ki kapav met dibut enn sistem kominist mondyal se lekar ant prodiksyon par tet e nivo devi parmi bann abitan bann pei su-devlope. Marxism napa aksepte ki tu dimunn bizin vinn mizer – kuma Kominism Itopik (rever preske relizye) truv li. Pu ki kominism fleri e sistem ekonomik e sosyal dan tu bann pei dan lemond fleri, fode enn sosyalism mondyal, fode redistribye larises an faver bann pei su-devlope.

Sel manyer pu resi sa sanzman la, se amenn enn sanzman dan mantalite bann seksyon inportan dan klas travayer dan Loksidan –sa mantalite la li egoist, li pa get lwin divan e li enn mantalite ti-burzwa ki persiste parmi sertin seksyon travayer. Seki nu bizin se enn ledikasyon internasyonalism ki mars ansam avek sa sekirite ki pa pu manke, e sa pu montre ki kapav redistribye larises dan sistem sosyalist san ki klas travayer oksidantal bizin perdi so nivodevi.

4. Letap Sosyete San Klas

Deza ena lexperyans plis ki 100 banane revolisyon proletaryenn – depi Kominn de Pari – e si nu baz nu lor sa lexperyans la, nu kapav truv 3 letap dan konstriksyon sosyete san klas:

– Letap tranzisyon depi kapitalism ziska sosyalis, ki nu apel letap diktatir proletarya. Pandan sa lepok la kapitalism ankor persiste dan plizyer pei inportan, prodiksyon pu vande dan bazar persiste an parti, e bann klas e kus sosyal diferan persiste, e alor li neseser ki leta ankor existe pu defann lintere travayer kont bann kus e klas ki anvi return sistem kapitalism.

– Letap sosyalism, kan bann klas sosyal inn disparet net (“sosyalism se sosyete san klas” – Lenin ti dir), nepli truv prodiksyon pu vande dan bazar, prodiksyon pu gayn lamone disparet, e leta limem fonn, kan enn sel sosyete trionfe. Me, pandan letap sosyalism, tu dimunn gayn lapey (apar bann zafer debaz, ki tu gayne normal) lor baz kantite travay ki li donn sosyete.

– Letap Kominism. Sa lepok la inn vini kan tu dimunn “donn seki zot kapav, e gayne dapre zot bezwin”. Nepli ena divizyon ant bann travay lor baz sosyal, nepli ena lekar ant lavil ek lakanpayn. Tu dimunn pu organiz zot-mem dan bann kominn lib ant travayer-konsomater, ki administre zot-mem san enn leta apar. Sa lemond la nepli pu ena bann danze ki nu debalans lanatir ubyin ki nu detrir tu dan enn bel lager.

Kan travayer ena puvwar apre sistem kapitalist (pa kan enn kus birokratik akapar puvwar) lerla tu bann sanzman pu swiv san gran revolisyon brit kuma tultan finn kone dan listwar. Bann sanzman pu evolye kan prodiksyon e relasyon sosyal evolye. Bann sanzman pu exprim manyer ki lamone pe perdi linportans bann klas sosyal pe disparet, leta pe fonn, bann divizyon dan travay pe disparet, e bann ansyin sistem panse, ki zistifye inegalite, pe sanze. Me, fode kumans tutswit donn kudme tu sa bann ansyin sistem sanze – pa kit li pu bann zenerasyon pli tar.

Samem nu ideal kominism. Sel solisyon ki ena divan tu bann problem imin zordi zur. Si nu angaz nu-mem dan lalit pu amenn sa ideal la, si nu donn nu laswer, nu lavi pu sa vinn realize, si nu batir Katriem Internasyonal, lerla nu pe kontinye lalit ki tu bann zom ek fam pli avanse finn amene dan lepase, nu pe kontinye mem intelizans, mem zenerosite ki bann zom ek fam finn lanse avan nu. Dan lepase finn ena bann panser avek buku kuraz, finn ena bann militan kuraze ki finn lite pu fer sosyete fer progre, e nu si nu kontinye sa, nu tom dan sa tradisyon lalit la. Depi Spartacus ki finn a-latet rebelyon esklav dan Rom, depi ki finn amenn lager kont bann senyer, depi bann ero Kominn de Pari, depi bann ero Larme Ruz, depi milicianos ki ti vink bann fasist dan Barcelonn, Madrid e preske tu gran lavil Lespayn an 1936, depi lalit eroik ki lepep Vietnam finn amene pu 30 banane kont inperyalist Zapone, Franse ek Amerikin. Depi ki dan Moris Ana de Bengal e de esklav zom ti atak e detrir baz kolonyal Olande dan Moris, depi ki Ratsitatann finn amenn rebelyon esklav kont kolon Franse, depi ki travayer finn fer bann sulevman eroik dan 1937, 1943, 1971 ek 1979. Depi tu sa bann lalit la, nu vini. Ziska ki zordi, nu bann militan nu angaz nu lavi pu amenn enn sosyete kot pena okenn klas sosyal ki diviz limanite. Nu angaz nu pu kontinye lalit tu nu bann lanset pli kuraze, pli intelizan.

